
የኢኮኖሚ ማሻሻያው  ... ወደ ገጽ 4  ዞሯል የዲጂታል ባንኪንግ ... ወደ ገጽ 4  ዞሯል

እንባ ያበሰ  ... ወደ ገጽ 4  ዞሯል

መዓዛ ማሞ

ዜና ትንታኔ

የዲጂታል ባንኪንግ አገልግሎት በጥሬ ገንዘብ የሚካሄዱ 
ግብይቶችንና የገንዘብ ልውውጦችን የሚያስቀር የቴክኖሎጂ 
ውጤት ነው። አገልግሎቱ በኢትዮጵያ ከጊዜ ወደ ጊዜ 
እየተስፋፋ እና ግብይቱ እየጨመረ በመምጣት ላይ  ይገኛል። 

የዲጅታል ባንኪንግ መስፋፋት የሚያመጣቸው እድሎችና 
ስጋቶች ምንድ ናቸው?

በዳሽን ባንክ የኤጀንሲ ባንኪንግ እና ዲጂታል ሴልስ 
ዲፓርትመንት ዳይሬክተር አቶ ብሩክ ኃይለመስቀል 
እንደሚሉት፤ አሁን ላይ ዲጂታል ባንኪንግ ዓለምን እየቀየረ 
ነው። ዲጂታል ባንኪንግ የአብዛኛውን ማህበረሰብ ኑሮ 

የዲጂታል ባንኪንግ እድሎችና ስጋቶች

ታደሠ ብናልፈው

ዜና ትንታኔ

ኢትዮጵያ የማክሮ ኢኮኖሚ ማሻሻያ አድርጋ በሙሉ 
አቅም ወደ ተግባር እየገባች ትገኛለች። ማሻሻያው 
በግብርና ዘርፉ ላይ ምን ጠቀሜታ ይኖረዋል?  የምርት 
ግብይትን ለማስፋት፣ ለምርት የወጪ ንግድ ማሳደግና 
ማሳፋትን እንዲሁም በተለያዩ ምርቶች የሚታዩ የዋጋ 
ግሽበትን ለማረጋጋት የሚኖረው አስተዋፅኦ ምንድነው?

የግብርና ትራንስፎርሜሽን ኢንስቲትዩት ዋና ሥራ 
አስፈፃሚ የሆኑት ማንደፍሮ ንጉሤ (ዶ/ር) እንደሚናገሩት፤ 
ሀገሪቱ በቅርቡ ይፋ አድርጋ እየተገበረችው ያለው የማክሮ 
ኢኮኖሚ ማሻሻያ እንደማንኛውም የፖሊሲ ለውጥ 
የአጭር ጊዜ ተግዳሮት ይገጥመዋል። የሚገጥመው 
ተግዳሮት ዘላቂነት የለውም። ዘላቂነት እንዳይኖረውም

የኢኮኖሚ 
ማሻሻያው የምርት 

ግብይትን ለማስፋት 
ያለው ጠቀሜታ

ቦጋለ አበበ

ወደ  ፓሪስ ሲያቀና እንደሚወዳደር እርግጠኛ 
አልነበረም። በኢትዮጵያ የማራቶን ቡድን ውስጥ 
በተጠባባቂነት ተይዞ ነበር የተጓዘው። ጀግናው አትሌት 
ቀነኒሳ በቀለ፣ ሲሳይ ለማና ደረሠ ገለታ ኢትዮጵያን በትልቁ 
የኦሊምፒክ ማራቶን ፓሪስ ላይ ለመወከል በቀዳሚነት 
የተመረጡ አትሌቶች ነበሩ። ቡድኑ ፓሪስ ደርሶ ውድድሩ 
ከሁለት ሳምንት ያነሰ ጊዜ በቀረበት ወቅት ግን አንድ 

ያልተጠበቀና ለኢትዮጵያውያን አስደንጋጭ የሆነ ዜና 
ተሰማ። በጥሩ ብቃት ላይ የነበረውና ለአሸናፊነት ትልቅ 
ግምት የተሰጠው አትሌት ሲሳይ ለማ "ጉዳት አጋጥሞኛልና 
ለውድድሩ ብቁ አይደለሁም፣ ከእኔ ይልቅ በተጠባባቂነት 
የተያዘው ታምራት ቶላ ይወዳደር" ብሎ ራሱን አገለለ። 

የፓሪስ 2024 ኦሊምፒክ ሊጠናቀቅ ሁለት ቀናት 
በቀሩበት ወቅት ኢትዮጵያ በመካከለኛና ረጅም ርቀት ተስፋ 
በተጣለባቸው ውድድሮች የወርቅ ሜዳሊያ ርቋታል። 
በዚህም መላው ኢትዮጵያውያን አዝነዋል። በእርግጠኝነት 

ወርቅ ይመዘገብባቸዋል ተብለው የተጠበቁ ውድድሮች 
ባልተለመደ መልኩ ባስከፊ ውጤትና በእንባ ተደምድመዋል። 
ይህም በኢትዮጵያውያንና በከዋክብት አትሌቶቿ ዘንድ 
በቀሪዎቹ ቀናትም ካለ አንድ ወርቅ ኦሊምፒኩን ልናጠናቅቅ 
ነው ብለው በሥነልቦና ጫና ዳርጓቸዋል። በፓሪስ ሰማይ ስር 
የነበሩ ተስፋዎች ሁሉ ደብዝዘዋል። ወርቅ ወርቅ የሚሸት 
አንዳችም ምልክት ጠፍቷል።

የወንዶች የማራቶን ውድድር ትናንት ጠዋት ሲካሄድ ግን

እንባ ያበሰ ታላቅ ድል!
ታምራት ቶላ የኦሊምፒክ ሪከርድ በማሻሻል የማራቶን ባለድል ሆኗል፣

ዜና

ልጅዓለም ፍቅሬ

ዜና ሐተታ 

አካባቢን ማጽዳት እና ማስዋብ ለሰው ልጆች 
መሠረታዊ ፍጆታዎችን ከማሟላት ያልተናነሰ ፋይዳ 
እንዳለው ለመገመት አያዳግትም። በተለይ አሁን 
ላይ የመላው ዓለም የጋራ ችግር ከዜጎች የሚመነጩ 
ብሎም ከኢንዱስትሪዎች የሚወጡ ተረፈ ምርቶች 
አያያዝ እና መልሶ መጠቀም ላይ ነው።

የአካባቢ ጽዳትና አረንጓዴ ልምላሜ  ለሰው 
ልጆች የመኖር ህልውና ነው ቢባል ማጋነን አይሆንም። 
ለምን ቢባል ምቹና ተስማሚ የመኖሪያ ከባቢ 
መፍጠር ሕይወትን ከማቅለል አልፎ አእምሯዊና ሥነ 
ልቦናዊ ውቅርን ለማሳደግ እንዲሁም ብቁ፣ ጤናማና 
ንቁ ትውልድ ለመፍጠር የሚያግዝ ነው።

ጽዳት ከጤና ጋር ብቻ የሚያያዝ ሳይሆን 
አጠቃላይ ኢኮኖሚያዊና ማህበራዊ ፍትህ በቀላሉ 
ማረጋገጥ የሚችል ዘርፍ ነው። ቆሻሻ  በራሱ  ሀብት 
ነው። አሁን ላይ ቆሻሻ ለኢኮኖሚው እንደ አንድ 
ምርኩዝ ከመሆኑ ጎን ለጎን ለበርካታ ሰዎች የሥራ 
እድል እየፈጠረ የሚገኝ ዘርፍ ነው። 

በተጨማሪም ለግብርናው ዘርፍ የተፈጥሮ 
ማዳበሪ በመሆንና ለአካባቢው ሥነ-ምህዳርና 
ለምርታማነቱ የቀኝ እጅ ከሆነ ውሎ አድሯል። ምን 
ይሄ ብቻ ለተለያዩ የኃይል አማራጮችም አንዱ 
ግብዓት ሆኖ እያገለገለ ነው። ታዲይ ይህ ሁሉ ትሩፋት 
በአግባቡ ከተያዘ እንጂ ካልተያዘ ይዞት የሚመጣው 
ዳፋ ከዚህም በእጅጉ የከፋ ነው።

ይህንንም ከግምት ውስጥ በማስገባት ኢትዮጵያ 
የጀመረቻቸው የአረንጓዴ ዐሻራና የጽዱ ኢትዮጵያ 
ኢኒሼቲቮች ለዚህ ወሳኝ ሚና የሚጫወቱ ናቸው። 
ከቅርብ ጊዜ ወዲህ በዚሁ ዘርፍ በሀገር አቀፍም 
ሆነ በአዲስ አበባ ከተማ ደረጃ የተለያዩ ዘመቻዎች 
እየተደረጉ ይገኛሉ። በቅርቡም የአዲስ አበባ ከተማ  
ጽዳት አስተዳደር ኤጀንሲ በረጲ ደረቅ ቆሻሻ ማስወገጃ 
ሥፍራ የችግኝ ተከላ መርሃ ግብር አካሂዷል።

የአዲስ አበባ ከተማ ጽዳት አስተዳደር ኤጀንሲ  
ዋና ዳይሬክተር እሸቱ ለማ (ዶ/ር)፤ የከተማዋን 
ውበት ከመጠበቅ ጎን ለጎን ከተማዋን አረንጓዴና 
ለነዋሪዎቿ ምቹ እንድትሆን ማድረግ ተገቢ ብቻ 
ሳይሆን አስፈላጊ እንደሆነ ይናገራሉ።

በተጠናቀቀው በጀት ዓመት ተረፈ ምርትን 
መልሶ በመጠቀም ከአንድ ነጥብ አራት ቢሊዮን 
ብር በላይ ገቢ ተገኝቷል የሚሉት ዶክተር እሸቱ፤ 
ከ900 ሺህ ቶን በላይ ተረፈ ምርት ተሰብስቦ በዚህም 

ከተረፈ ምርት የሚወጡ የኢኮኖሚው ፈውሶች

በመደበኛነት ከሶስት ሺህ በላይ አዳዲስ የሥራ ዕድል 
መፍጠር መቻሉን ያብራራሉ።

ተረፈ ምርት ለበርካታ ዜጎች የሥራ ዕድል 
በመፍጠር እስከ ውጭ ምንዛሪ እስከማስገኘት 
የደረሰ አዲስ የኢኮኖሚ ምሶሶ እንደሆነ ያክላሉ። 
ከተሰበሰቡት ተረፈ ምርት አንድ አምስተኛ 
የሚሆነውን ወደ ኤሌክትሪክ ኃይልነት መቀየሩንም 
ያስረዳሉ።

የአዲስ አበባ ከተማ የጽዳት  አምባሳደር አርቲስት 
ሙሉነ ዘለቀ በበኩላቸው፤ ተረፈ ምርት በአግባቡ 
መያዝና አረንጓዴ ዐሻራ ማኖር  ለኢኮኖሚው፣ ለአየር 
ንብረት ለውጥ፣ ለግብርናው እንዲሁም ለተለያዩ 
ኃይል አማራጭ ከሚኖረው ጠቀሜታ  በተጨማሪ 
ለዲፕሎማሲው ዘርፍ ያለው ሚና ቀላል አለመሆኑ 
ይጠቁማሉ።

ጽዳት ከራስ ይጀምራል ሲባል ማነኛውም ሰው 
ከአለባበሱ ሳይሆን ከአእምሮው መጀመር አለበት 
የሚሉት አርቲስት ሙሉነ፤ ህብረተሰቡ ለጽዳትና 
ለአረንጓዴ ዐሻራ ቅድሚያ በመስጠት ማህበራዊና 
ኢኮኖሚያዊ ኃላፊነቱ ሊወጣ እንደሚገባ ይጠቅሳሉ። 
ተረፈ ምርትን በማህበር በመደራጀት ማንሳት 
ለበርካታ ሰዎች የዕለት ጉርስ መሆን ከጀመረ ቆየት 
እንዳለም ይናገራሉ።

ተረፈ ምርቶች ሀብት መሆን የሚችሉ 

በመሆናቸው  በጥንቃቄና በየዘርፉ ለይቶ 
በማስቀመጥ ለተፈለገው ዓላማ እንዲውል ማድረግ 
ይገባል ያሉት ደግሞ የረጲ ደረቅ ቆሻሻ ማስወገጃ 
ላንድ ፊል አስተዳደር ዳይሬክተር አቶ ነቢዩ ተስፋዬ 
ናቸው።

ተረፈ ምርት በአግባቡ ካልተያዘ በኢኮኖሚ ዘርፍ 
ከሚያደርሰው ጉዳት  በላይ በሰዎች ጤና ላይ ትልቅ 
ጠንቅ  ስለሚሆን የሚመነጩ ቆሻሻዎችን በአግባቡ 
ለይቶ ከማምጣት አንጻር አሁንም ተጨማሪ ሥራ 
ይጠይቃል።  ይህ ሁኔታ ከጊዜ ወደ ጊዜ እየተሻሻለ 
መምጣቱንም ያክላሉ።

በረጲ ደረቅ ቆሻሻ ማስወገጃ ስፍራ መልሶ ጥቅም 
ላይ የሚውሉ ተረፈ ምርቶች በራሳቸው ተነሳሽነት 
ገብተው የመለየት ሥራ የሚሠሩ ከአምስት ሺህ ሰዎች 
በላይ ሰዎች እንዳሉ የሚናገሩት አቶ ነቢዩ፤ የረጲ 
ደረቅ ቆሻሻ ማስወገጃ ሥፍራ በየዓመቱ ከ50 ሺህ 
ቶን በላይ የተፈጥሮ ማዳበሪያ ለማምረት እቅድ ይዞ 
የተንቀሳቀሰ ሲሆን  በተጠናቀቀው በጀት ዓመትም 
ከ60 ሺህ ቶን በላይ ማምረቱን ይገልጻሉ።

በአጠቃላይ ተረፈ ምርት ለኢኮኖሚው ዘርፍ 
ከፍተኛ ሚና እየተጫወተ ቢሆንም በአግባቡ 
ካልተያዘ የሚያስከትለው ጉዳት ከፍተኛ በመሆኑ 
ህብረተሰቡ ተረፈ ምርቶችን በአግባቡ መያዝ እና 
በተገቢው መንገድ ማስወገድ እንዳለበት ያሳስባሉ።

ዘላለም ግዛው 
  
አዲስ አበባ፡- የማክሮ ኢኮኖሚውን ማሻሻያ 

ምክንያት በማድረግ የንግድ ሥርዓቱን በማዛባት ወደ 
ሕገወጥነት የገቡ አካላት ከድርጊታቸው እንዲታቀቡ 
እና የተመቻቸላቸውን ሕጋዊ የአሠራር ሥርዓት 
ተከትለው እንዲተገብሩ የመንግሥት ኮሙኒኬሽን 
አገልግሎት አሳሰበ።    

የአገልግሎቱ ሚኒስትር ለገሰ ቱሉ (ዶ/ር)  ትናንት 
በሰጡት መግለጫ፤ የማክሮ ኢኮኖሚውን ማሻሻያ 
ምክንያት በማድረግ ወደ ሕገ ወጥነት በመግባት 
የንግድ ሥርዓቱን ለማዛባት የሚሞክሩ አካላት 
ከድርጊታቸው ሊታቀቡ እንደሚገባ ተናግረዋል።  
አሁን ባለው ነባራዊ ሁኔታ በማክሮ ኢኮኖሚው 
ማሻሻያ ምክንያት ምንም አይነት የዋጋ ጭማሪ 
ለማድረግ የሚያስችል ነባራዊ ሁኔታ እንደሌለም 
አመልክተዋል።  

ማሻሻያው በተሟላ መልኩ ወደተግባር ሲገባ 
ጥቂት የሆኑ ስግብግብ ነጋዴዎች በከተሞችና በክልል 
ከተሞች የሚፈጥሩት ሕገወጥነት እየተስተዋለ 
መሆኑን በመጥቀስ፤ እነዚህ አካላት ከድርጊታቸው 
ሊታቀቡ እንደሚገባ አሳስበዋል።  

ድርጊቱ ምክንያታዊ መሠረት የሌለው በመሆኑ 
ተቀባይነትም እንደማይኖረው የተናገሩት ለገሰ ቱሉ 
(ዶ/ር)፤  መንግሥት የቁጥጥር ሥራ በማከናወን 
ሱቆችን የማሸግና ነጋዴዎቹን  ለማድረግ እየተሠራ 
መሆኑን ጠቁመዋል።   አብዛኞቹ ነጋዴዎች 
የማሻሻያውን አስፈላጊነት በመረዳት ሥርዓቱን 
ተከትለው የንግድ እንቅስቃሴን በማከናወን ላይ 
እንደሚገኙም አስረድተዋል። 

ትግበራው   ፋይናንሻል መረጋጋት ለማምጣት፣ 
የልማት ፕሮጀክት ውጤታማነትን እንዲሁም 
የመንግሥትን ገቢ ለማሻሻል ያለመ መሆኑንም 
አመልክተዋል። 

በሌላ በኩል ከነሐሴ 29 እስከ ጳጉሜ 01 ቀን 
2016 ዓ.ም አንደኛው የአፍሪካ ከተሞች ፎረምን 
እንደምታስተናግድ ገልፀዋል። ፎረሙ ‹‹ዘላቂ 
የክትመት ምጣኔ ለአፍሪካ ትራንስፎርሜሽን አጀንዳ 
2063›› በሚል መሪ ሃሳብ የሚካሄድ ሲሆን 59 
የከተማና መሠረተ ልማት ሚኒስትሮች፣ 14 የአፍሪካ 
ከንቲባዎችን ጨምሮ ከሁለት ሺህ 640 በላይ ሰዎች 
ለመሳተፍ ምዝገባ ማድረጋቸውን ጠቁመዋል። 

አገልግሎቱ የንግድ 
ሥርዓቱን የሚያዛቡ 
አካላት ከድርጊታቸው 
እንዲታቀቡ  አሳሰበ

ዳግማዊት አበበ

ዜና ሀተታ

መገናኛ ብዙሃን  መረጃዎችን ለመሰነድና 
ለህብረተሰቡ ለማድረስ የሚያገለግል የመገናኛ ጣቢያ 
ወይም መሣሪያ ነው። መገናኛ ብዙሃን አንድ ሃሳብ 
ለህብረተሰቡ ሲያደርስ ያንን ማህበረሰብ የመጉዳትም 
የመጥቀምም ሥልጣን አለው።

በርካታ መገናኛ ብዙሃን መረጃን ከትክክለኛው 
ምንጭ በትክክለኛው ሰዓት በማሰራጨት ለሕዝቡ 
አስፈላጊውን መረጃ የሚያደርሱ ቢሆንም  አንድ 
አንድ በጣት የሚቆጠሩና ከሀገራዊ ጥቅማቸው ይልቅ 
የራሳቸው ኪሰ መሙላት የሚያሳስባቸው መገናኛ 
ብዙሃን ሕዝብን ከሕዝብ የሚያበጣብጥ መረጃን 
ሲነዙ ይስተዋላል። ለአብነትም በሩዋንዳ በሁቱና 
ቱትሲ ጎሳዎች መካከል የተከሰተው እልቂት በምሳሌነት 
ማንሳት ይቻላል።

ከሰሞኑ የአዲስ አበባ ከተማ አስተዳደር 
ኮሙኒኬሽን ቢሮ ከመገናኛ ብዙሃን ፣ ከኮሙኒኬሽን 

አመራሮችና ባለሙያዎች ፣ ከአርቲስቶች እንዲሁም 
ከማህበራዊ ሚዲያ ተጽዕኖ ፈጣሪ ግለሰቦች ጋር 
የ6ኛውን ዙር የአረንጓዴ ዐሻራ መርሃ ግብር የችግኝ 
ተከላ አካሂዷል።

አርቲስት እና የማስታወቂያ ባለሙያው የሆኑት  
ጥላሁን ጉግሳ ለኢፕድ እንደገለጹት ፤ ችግኝ መትከል 
ሀገርን በጠንካራ መሠረት ላይ ማቆም ማለት ነው። 
ኢትዮጵያ ሰፊ የደን ሽፋን ያላት ሀገር የነበረች ቢሆንም 
በተለያዩ ምክንያት ግን የደን ሽፋኗን እያጣችና ወደ 
በረሃነት እየተቀየረች መጥታለች።   ሆኖም ከቅርብ 
ዓመታት ወዲህ መንግሥት ባስጀመረው  የአረንጓዴ 
ዐሻራ ንቅናቄ ሀገሪቱ የደን ሽፋናኗን መልሳ እያገኘች 
ነው።

ባለፉት ዓምስት ዓመታት በግልም ሆነ በጋራ ችግኝ 
ሲተክሉ መቆየታቸውን የሚናገሩት አርቲስት ጥላሁን፤  
ከችግኝ ተከላው ባለፈ ግን በተሰማሩበት የሙያ ዘርፍ 
ሃሳቡን ለህብረተሰቡ ለማስረጽ በርካታ ሥራዎች 
መሥራታቸውን ይናገራሉ ።

እንዲህ አይነት ሀገራዊ ጉዳዮች ላይ በተሰማሩበት 
ሙያ መሳተፍ  ለሀገር በጎ ነገርን ማውረስ ነው የሚሉት 

አርቲስቱ፤ በአርቱ ሙያ ላይ ያሉ አካላት ደግሞ 
እንዲህ አይነት ሀገራዊ ንቅናቄዎችን ለሕዝቡ ለማድረስ  
በማንኛውም ዘርፍ ላይ ካለ አካል የበለጠ ሃላፊነት 
የሚጣልበት መሆኑንም ያመለክታሉ። 

ብሄራዊ ጥቅማችንን የሚያስከብሩ ጉዳዮች ላይ 
የመገናኛ ብዙሃን ባለሙያዎች የሚሠሩት ሥራ ጥሩ 
ቢሆንም አሁንም እንደሚቀረው የሚያነሱት አርቲስት 
ጥላሁን፤  የግንዛቤ የማስጨበጥ ሥራው ተጠናክሮ 
መቀጠል እንደሚኖርበት ይጠቁማሉ።

መገናኛ ብዙሃን ሕዝብን የማንቃት እና ሕዝብ 
ከልብ ተረድቶ በሀገራዊ ጉዳዮች ላይ እንዲሳተፍ 
የማድረግ ትልቅ ሃላፊነት አለበት የምትለው የአፋንሮሞ  
ጋዜጠኛዋ ዝናሽ ወላኔ ነች። እሷ እንደምትለው፤ 
የአረንጓዴ ዐሻራ ንቅናቄው  ላይም ሆነ ሌሎች የሀገራዊ 
ንቅናቄዎች ላይ በሙያዋ ትሳተፋለች።፡

ችግኝ ሲተከል የደን ሽፋን ማብዛት ብቻ ሳይሆን 
ከቡና እንዲሁም ከሌሎች ኤክስፖርት ከሚደረጉ 
ምርቶች የበለጠ ጥቅም የሚኖረው ነው  የምትለው  
ጋዜጠኛ ዝናሽ፤  ይንንም ለህብረተሰቡ ግንዛቤ 
በመፍጠር ህብረተሰቡ ከልቡ እንዲተገብረው 

መገናኛ ብዙሃን ለአረንጓዴ ዐሻራው ያላቸው ሚና
የማድረግ ሃላፊነቱ የመገናኛ ብዙሃን መሆኑን 
ታመለክታለች። 

  መገናኛ ብዙሃን ሃሳብን ነው የሚተክሉት 
የምትለው  ጋዜጠኛ ዝናሽ፤  ህብረተሰቡን ለበጎ ነገር 
የማንቃት ሚናው እጅግ ከፍተኛ ነው ። በጎ ነገር የአንድ 
ሰሞን ተግባር መሆን የለበትም ሃሳቡን በህብረተሰቡ 
ዘንድ ማስረጽም እንሚያስፈልግ ትጠቁማለች። 

   በማህበራዊ ሚዲያ  ተጽዕኖ ፈጣሪ የሆኑት 
መንሱር ጀማል በበኩላቸው፤ ብዙ ሰዎች  የአረንጓዴ 
ዐሻራ ችግኝ ተከላም ሆነ ሌሎች የብሄራዊ ጥቅም 
የሚያስገኙ ንቅናቄዎች ላይ መሳተፍን ከፖለቲካ 
ጋር ያገናኙታል። ሆኖም ሀገራዊ ጉዳዮች ላይ የራስን 
ዐሻራ ማኖር ከምንም ጋር የሚገናኝ ሳይሆን ለሀገር በጎ 
ማሰብ ነው።

  በሌላው ዓለም አንዲህ ያሉ በጎ ተግባራት 
ላይ መሳተፍ የሚያስመሰግን ነው የሚሉት መንሱር 
ጀማል፤ በማህበራዊ ሚዲያውም በተለይም ብዙ 
ተከታይ ያላቸው ሰዎች ሀገራዊ ጉዳይ ላይ ያተኮሩ 
ይዘቶችን በስፋት ሊሠሩ ይገባል ሲሉ ሃሳባቸውን 
ይሰጣሉ። 

የአዲስ ዘመን ማኔጂንግ ኤዲተር

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው። በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

የሀገራችን  የንግድ ሥርዓት  የሚገራው  አጥቶ  ከመጣበት  የተበላሸ   መንገድ  የተነሳ  ለዜጎች   
ፈተና ከሆነ ዓመታት ተቆጥረዋል ። ንግዱ የሆነ ነገር ኮሽ ባለ ቁጥር  ኮሽታዎች  ከሚፈጥሩት ችግር 
ባልተናነሰ   ሀገር እና ሕዝብን  ያልተገባ ዋጋ በማስከፈል  በብዙ መልኩ   የተበላሸ  ትርክት ባለቤት 
ነው።

በአንድ በኩል  የንግድ ሥርዓቱን የሚቆጣጠር ጠንካራ  ሀገራዊ ተቋም መፍጠር አለመቻሉ፤ በሌላ 
በኩል  ሀገራዊ የሞራል እሴቶቻችን እየተሸረሸሩ  መሄዳቸው ፣ እንደሀገር በንግዱ ዘርፍ   ኃላፊነት 
የማይሰማቸው  ስግብግብ ነጋዴዎች   እንዲበራከቱ ፣  በዚህም ዜጎች  ላልተገባ  ችግር እንዲዳረጉ 
አድርጓል ። 

  “በእንቅርት ላይ ጆሮ ደግፍ” እንደሚባለው  እነዚህን ነጋዴዎች  ከዓለም አቀፍ ውድድር  
ለመታደግ በመንግሥት በኩል  ሲወሰድ የነበረው  የፖሊሲ ከለላ ፤ ከነጋዴዎቹ ባህሪ አንጻር  
የተጠበቀውን ውጤት ከማምጣት ይልቅ ፤ በዘርፉ የሚስተዋሉ ችግሮችን   በማባባስ ፤ ሕዝብን 
ለበለጠ የኑሮ ውድነት አደጋ ተጋላጭ  አድርጓል።

ችግሩ  የንግድ እንቅስቃሴን  ከማዛባት ፤ ለሀገራዊ  የኑሮ ውድነት  ምንጭ   ከመሆን ባለፈ  ፤ 
አጠቃላይ  በሆነው  የሀገሪቱ  የኢኮኖሚ  እድገት  ላይ  ትልቅ ፈተና ሆኗል። እንደሀገር ለጀመርነው  
ለውጥም  ተግዳሮት በመሆን  ለለውጡ እና ለለውጥ ሃይሉ  ፈተና ከሆነ ውሎ አድሯል።  

  በዘርፉ  የሚስተዋለው  ሥርዓት አልበኝነት  ወደ ሀገር ውስጥ በሚገቡ ሸቀጦች ጥራትም ላይ 
ሆነ  በዋጋ  ስሌት ላይ  እየፈጠረ ያለው ተጽእኖ ሀገርን እንደሀገር ለብዙ ኪሳራ እየዳረገ ነው  ፤ ዜጎችም 
የሚፈልጉትን ሸቀጥ በተመጣጣኝ ዋጋ እንደ አቅማቸው ማግኘት እንዳይችሉም  ፈተና ሆኖባቸዋል። 

ችግሩ በሀገር ውስጥ የሚመረቱ  ምርቶች  ገበያ መር በሆነ   የዋጋ ስሌት   ገበያ ውስጥ ለዘለቄታው 
እንዳይገኙ  ከማድረግ ባለፈ ፤ በዘርፉ ተዋናዮች  በሚፈጠሩ ሰው ሠራሽ ችግሮች ዜጎች በሸቀጦች 
ግብይት ዙሪያ የተረጋጋ መረጃ እንዳይኖራቸው ፤ ሁሌም በስጋት እንዲኖሩ አስገድዷቸዋል።  

ከዚህም ባለፈ እንደሀገር በሚፈጠሩ መንገጫገጮች ወቅት ፤ የዘርፉ ተዋንያኖች  ሃላፊነት  
እንደሚሰማው ዜጋ  ከመንቀሳቀስ ይልቅ ፤መንገጫገጮችን እንደ  መልካም አጋጣሚ በመጠቀም  
ያልተገባ ጥቅም ለማግኘት የሚሄዱባቸው መንገዶች  ዜጎችን ለተጨማሪ ችግር ከመዳረግ ባለፈ የእለት 
ተእለት ሕይወታቸው በምሬት እንዲሞላ  አድርጓል።

በጥቂቶች እና በቤተሰቦቻቸው የሚዘወረው  የሀገሪቱ የንግድ እንቅስቃሴ ፤ በተለያዩ ወቅቶች  
በመንግሥት በኩል ችግሩን ለመፍታት የተደረጉ ጥረቶች ትርጉም የለሽ እንዲሆኑ አድርጓል። 
መንግሥት ችግሩን መፍታት አቅም የሌለው እስኪመስል ድረስ ፤ መንግሥትን ለብዙ ወቀሳዎች 
ዳርጓል።

ይህ እውነታ  ዛሬም መንግሥት የሀገሪቱን  የማክሮ ኢኮኖሚ  ለመታደግ ተግባራዊ እያደረገው 
ባለው የፖሊሲ ማሻሻያ ወቅት   በተጨባጭ  እየተስተዋለ ይገኛል። እነዚህ  ሕገወጥነትን  የገበያ መርህ 
እድርገው የሚንቀሳቀሱ  የዘርፉ ተዋንያኖች  በአንድ ምሽት  በሸቀጦች ላይ  ያልተገባ ዋጋ በመጫን   
ዜጎችን እየፈተኑ ነው ።  

ይህ ከትናንት ማንነታቸው የሚቀዳው  ሕገወጥነታቸው ፤  መንግሥት ተግባራዊ   እያደረገው 
ካለው  የንግድ ሥርዓቱን በነጻ ውድድር የሚመራ (ሊበራላይዝድ)  የማድረግ  እንቅስቃሴ አኳያ 
በቀጣይ ረጅም እድሜ ይኖረዋል ተብሎ ባይታሰብም ፤ አሁናዊ ተጽእኖው  ግን  በቀላሉ  የሚታይ 
አይደለም።

ይህንን ታሳቢ በማድረግ  አሁን ላይ እየተወሰደ ያለው  ርምጃ በራሱ የሚበረታታ ቢሆንም 
፤ችግሩን ለዘለቄታው ለመፍታት ለሚደረገው ሀገራዊ ጥረት  ስኬት  አስተማሪ  ፤ ሕገወጦችን  
ከማስጠንቀቅ እና ሱቆቻቸውን ከማሸግ ባለፈ  ዘርፉን  እየፈተነ ያለውን  የተበላሸ አስተሳሰብ   የሚገራ 
መሆን ይጠበቅበታል።

ርምጃው ከተለመደው  የሌባና ፖሊስ  ጨዋታ ወጥቶ  ፤  ሕገወጦች  የሕግን የበላይነት  በአግባቡ  
እንዲረዱ  ፤ በዚህም  ለሕግ የበላይነት ተገዢ እንዲሆኑ  የሚያስችል  ፤ ዜጎችንም ከዚህ  ዓመታትን 
ካስቆጠረ ከመጣ  ሀገራዊ ችግር  ለአንዴና ለመጨረሻ ጊዜ  የሚታደግ   ሊሆን ይገባል!

 ርምጃው በንግዱ ዘርፍ የሚስተዋለውን  ችግር   
ለአንዴና ለመጨረሻ ጊዜ  የሚያስወግድ ሊሆን ይገባል!

እስመለአለም

መንግሥት በቅርቡ ወደ ሙሉ ትግበራ ያሸጋገረው 
የማክሮ ኢኮኖሚ ማሻሻያ ዘርፈ ብዙ ጠቀሜታዎች 

እንዳሉት በሰነዱ ተገልጿል፤ በማሻሻያው ዙሪያ ማብራሪያ 
የሰጡ የሚመለከታቸው ሃላፊዎችና የምጣኔ ሀብት 
ባለሙያዎችም ይህንኑ በሚገባ አስረድተዋል::  

ማሻሻያው መተግበር መጀመሩን ተከትሎ ከዓለም 
አቀፍ የፋይናንስ ተቋማት ወደ 10 ቢሊዮን ዶላር የሚሆን 
ብድር የተገኘበት ሁኔታም ይህንኑ ያመለክታል::  ለልማቷ 
ከፍተኛ መጠን ያለው የውጭ ምንዛሬ ለሚያስፈልጋት ሀገር 
እነዚህ ተቋማት ፋይናንስ ማቅረብ መጀመራቸው በራሱ 
የማሻሻያው ሌላው ፋይዳ ተደርጎ የሚወሰድ ነው:: የእነዚህን 
ተቋማት ድጋፍ ተከትሎ ሌሎች አበዳሪ ተቋማትና ያደጉ 
ሀገሮች ተመሳሳይ የልማት ፋይናንስ ሊያቀርቡ የሚችሉበት 
ሁኔታም ሊከተል ይችላል ብሎ ማሰብም ጥሩ ነው::

ማሻሻያው ወደ ትግበራ መግባቱን ተከትሎ ብሄራዊ 
ባንክ ያወጣው የውጭ ምንዛሬ አስተዳደር ሥርዓት 
ማሻሻያም  ሕገወጥ የውጭ ምንዛሬ ግብይት እየተዳከመ 
እንዲሄድ፣ በመንግሥት ቁጥጥር ስር የቆየውም የውጭ 
ምንዛሬ አስተዳደር ሥርዓት በነጻ ገበያ እንዲመራ ማድረግ 
የሚያስችል ነው:: የውጭ ምንዛሬ በገበያ እንዲመራ 
መደረጉን የምጣኔ ሀብት ባለሙያዎች፣ ልማታቸውን 
ለማቀላጠፍና ለመሳሰሉት ተግባሮች የውጭ ምንዛሬ 
በእጅጉ የሚያስፈልጋቸው ተቋማትም ስር ነቀል  ርምጃ 
ሲሉ ገልጸውታል:: ጥቁር ገበያ በውጭ ምንዛሬ ግብይት 
ውስጥ እንዳሻው የሚሆንበትን ሁኔታ እንደሚቀይረውና 
ሀገርና ሕዝብ በውጭ ምንዛሬ በሚገባ ተጠቃሚ ሊሆኑ 
የሚችሉበትን ሁኔታ እንደሚያመጣ ታምኖበታል:: 

የማክሮ ኢኮኖሚ ማሻሻያው ይዞ የመጣው ቱሩፋት 
ትልቅ መሆኑ እንዳለ ሆኖ በአተገባበር ወቅት ሊፈጠሩ 
የሚችሉ ችግሮች ስለመኖራቸውም እየተነገረ  ነው ። 
ከእነዚህ ውስጥ አንዱ በሕገወጦች ሊፈጠር የሚችል  
የሸቀጦች እጥረት   ፤ ከዚህ የተነሳ ሊያጋጥም    የሚችል 
የዋጋ ንረት ነው። በርግጥም ችግሩ  ማሻሻያው መተግበር 
በተጀመረ ማግስት መታየት ጀምሯል።    እንደ ዘይት ባሉት 
ሸቀጦች ላይ ብቻ ሳይሆን በግብርና ምርቶች ላይም ሳይቀር 
ያልተገባ  የዋጋ ጭማሪው ታይቷል:: የኢንዱስትሪ ምርቶችን 
መደበቅም እየተስተዋለም ነው::

የምጣኔ ሀብት ባለሙያዎች እንደሚሉት፤ መንግሥት 
እንደ ማክሮ ኢኮኖሚ ማሻሻያ ያሉ መሰል ርምጃዎችን 
ሲወስድ የዋጋ ለውጥ ሊታይባቸው የሚችለው ከውጭ 
የሚመጡ እቃዎች ናቸው:: የግብርና ምርቶች የዋጋ ለውጥ 
ሊታይባቸው አይገባም፤ ከውጭ የሚመጡ የኢንዱስትሪ 
ምርቶችም ቢሆኑ ዋጋ ጭማሪ ሊታይባቸው የሚገባው 
ከስድስት ወር በኋላ ነው:: አሁን ግን መጋዘንና መደብር 
ውስጥ ባለው ምርት ላይ ነው ዋጋ እየተጨመረ ያለው፤ 
ለዚያውም ከፍተኛ መጠን ያለው ዋጋ:: 

እንዲህ አይነቱ ሕገወጥነት ተግባር  ፊትም ሀገርና 
ሕዝብን ይፈትን የነበረ፣ አሁን መፈተኑን የቀጠለ ነው:: ይህ 
ለምን ይሆናል ብሎ በመጠየቅ አሁንም ችግሩን ከመሠረቱ 
ለመፍታት መሥራት ያስፈልጋል:: ከዚህ አኳያ መንግሥት 
ችግሩን ለመከላከል ፈጥኖ የሄደበት መንገድ የሚበረታታ 
እና የሚደገፍ ነው።

ምርቶችን የደበቁ ፣ የዋጋ ጭማሪ ያደረጉ መደብሮች 
ወይም ንግድ ቤቶች ባለቤቶችን ከሕገወጥ ተግባራቸው 
እንዲታቀቡ ከማስገንዝብም አልፎ መደብራቸውን የማሸግ 
ተግባርም እየፈጸመ ነው:: ባልተገባ ተግባራቸው እየቀጣቸው 
እንዳለም በየቀኑ በሚወጡ መረጃዎቹ እያሳወቁ ነው:: 
በአንዳንድ አካባቢዎች ደግሞ ርምጃው ከዚህም ተሻግሮ 
ተደብቆ የተገኘ ምርትን በመውረስ በሸማቾች ማህበራት 
በኩል ለሕዝብ እንዲሸጥም ተደርጓል::  

ርምጃው በእዚህ ልክ እየተወሰደ እያለ፣ ከዚህም 
ሌሎች ሕገወጦች ትምህርት እንዲወስዱ ለማድረግ 
ርምጃው በመገናኛ ብዙሃን እንዲተላለፍ እየተደረገም፣ 
አሁንም ሕገወጥ ተግባሩ  ተጠናክሮ በአደባባይ መቀጠሉን 
እየተመለከትን፣ እየሰማን ነው:: ከዚህ መረዳት የሚቻለው 
ርምጃው የሚያም እንዲሁም በሁሉም አካባቢ ሕገወጥ 
ተግባሩን በሚመጥን መልክ እየተፈጸመ አለመሆኑንም 
ነው:: 

አሁንም ርምጃው በሁሉም አካባቢ በተጠናከረ መልኩ 
ማስቀጠል ያስፈልጋል ። ርምጃው  ወንጀሉ  ሊያስከትል 
ከሚችለው ሀገራዊ ጥፋጥ አንጻር የሚሰላ ሊሆን 

ሕገወጥ ድርጊቱን የሚመጥን ርምጃ 
ሊወሰድ ይገባል !  

ይገባል።   ሕገወጦች ተመልሰወው በተመሳሳይ ተግባር 
እንዳይሳተፌ  አስተማሪ መሆን አለበት::   ርምጃውን እንደ 
ድብብቆሽ ጨዋታ የሚመለከቱ፣ በእዚህ አይነት ወቅቶች 
በሚያጋብሱት ሀብት ያደርጉትን ያጡ ፤ የሰቡ ሕገወጦች 
በሀገሪቱ እንዳሉ የአደባባይ ሚስጥር ነው::  ይህ አይነቱ 
ድርጊት አሁን ላይ  መቆም አለበት:: መቆም ካለበት ደግሞ 
ወቅቱ አሁን ነው::

የሀገርን የዜጎችን እጣ ፈንታ ለመቀየር ፣   ተብሎ 
የተደረገን የማክሮ ኢኮኖሚ ማሻሻያ የሚያውክ ተግባር 
መፈጸም ማለት  ለሀገርም ፤ ለሕዝብም ቅንጣት ታህል 
አለማሰብ ነው:: ይህን አይነቱን ሕገወጥነት ለድርጊቱ 
በሚመጥን ርምጃ ነው ማስቆም የሚገባው:: እናም ይህን 
ማድረግ ይገባል:: 

ማሻሻያው በሁነኛ መሠረት ላይ የቆመ ነው:: 
መንገራገጭ ሊያጋጥመው ይችል ይሆናል እንጂ ወደ ኋዋላ 
ሊመለስ የሚያስገድደው ሁኔታ በኢትዮጵያ ተጨባጭ 
ሁኔታም የለም:: ሀገሪቱ ምጣኔ ሀብቷን ለማሳደግ የሕዝቡን 
ሕይወት ለመለወጥ ተግባራዊ ያደረገችው ማሻሻያ በምንም 
መልኩ ወደኋዋላ እንደማይመለስ ለጠላትም ለወዳጅም 
ማስገንዘብ የሚያስችል ርምጃ በእነዚህ ሕገወጦች ላይ 
በመውሰድም ትግበራውን አጠናክሮ መቀጠል ይገባል:: 
ትግበራው በሕገወጦች ሊያጋጥሙት በሚችሉ ችግሮች 
ለአፍታም እንዳይንገራገጭ እነዚህ ቀበኞች ሕጋዊ መስመር 
እንዲከተሉ ማድረግ ይገባል::  

ህብረተሰቡ በትግበራ ወቅት ሊያጋጥሙት የሚችሉትን 
የአቅርቦት ችግሮች ለመፍታት የሚደረጉ ጥረቶች 
የእነዚህን ሕገወጥ ነጋዴዎች ሴራ ለማምከን በሚያስችል 
መልኩ መከናወን አለባቸው:: የሸቀጥ አቅርቦት እየተጓጓዘ 
መሆኑ በመንግሥት በኩል በተደጋጋሚ ተጠቁሟል፤ 
ምርቶቹን በፍጥነት በሸማቾች ማኅበራት በኩል የድጎማው 
ተጠቃሚ ለሚሆነው ማህበረሰብ በአስቸኳይ እንዲደርስ 
ማድረግ ያስፈልጋል:: ይህ ሲሆን ነጋዴው ምርቱን ታቅፎ 
ስለማይቀመጥ ወደ መሸጥ ይገባል:: 

ሕገወጥ ነጋዴዎች የተለያዩ ምክንያቶችን በመደርደር 
ሰው ሠራሽ የዋጋ ንረት በመፍጠር ህብረተሰቡን ሲያቆስሉት 
ኖረዋል:: እነሱ በአንጻሩ በሕገወጥ ድርጊታቸው ከብረዋል:: 
ዛሬም በዚሁ በለመዱት መንገድ ቀጥለዋል:: ባለፉት 
ጊዜያት በትንሹም በትልቁም ምክንያት በምርቶች ላይ ዋጋ 
ሲጨምሩ ኖረዋል ፤ ይህን ሁሉ ሲያደርጉ የረባ ቅጣት 
አልደረሰባቸውም:: ቢደርስባቸው “የማንትስን ጠባሳ ያየ 
በእሳት አይጫወትም “ይሉ ነበር:: 

ይሄ ድርጊት አንድ ቦታ ላይ መቆም ነበረበት፤ ግን 
እንዲቆም አልተደረገም፤ አልቆመም:: ችግሩን የመፍታቱ 
ሥራ ከማስፈራራት፣ ሱቅ ከማሸግ፣  ብዙም የዘለለ 
አይደለም:: ይህ አሠራር በእጅጉ ተለምዷል:: በማክሮ 
ኢኮኖሚ ማሻሻያው ትግበራ ማግስት ሕገወጥ ነጋዴዎች 
ህብረተሰቡን በዋጋ ጭማሪ ለመበዝበዝ ሆ ብለው የተነሱት 
በተለመደው መንገዳቸው የሚሳካላቸው መስሏቸው ነው፤ 
በዚህ ወሳኝ ወቅት ከቀጠለው ሕገወጥ ድርጊት መረዳት 
የሚቻለውም ይህንኑ ነው:: 

የእነዚህ ሕገወጦች ድርጊት የሆነ ቦታ ላይ እንዲቆም 
፣ እንዲለዝብ ማድረግ ይገባል:: ለእዚህ ደግሞ ቀደም ብዬ 
እንደጠቀስኩትም ከዚህ ወቅት የተሻለ ጊዜ የለም:: አሁን 
በሕገወጥ ድርጊት በተሰማሩ ነጋዴዎች ላይ የፈጸሙትን 
ድርጊት የሚመጥን ርምጃ ሊወሰድባቸው ይገባል:: 

ማስፈራራት፣ ሱቅ ማሸግ ምናልባትም መውረስ 
ብቻቸውን በቂ አይደሉም፤ ከንግዱ ሥራ ውጪ ማድረግና 
በሌላ ሕግም መጠየቅ ድረስ የዘለቀ ርምጃ መውሰድ 
ያስፈልጋል::  ሕገወጦች ሲያመሩ መንግሥትም ማምረር 
ነው ያለበት:: እናም መንግሥት ያምርር እላለሁ::  

ህብረተሰቡም ኮሽታ ተፈጠረም አልተፈጠረም 
ነጋዴዎች በሚፈጥሩት ውዥንብር በመታለል ምርቶችን 
ለመሰብሰብ መሯሯጥ ውስጥ መግባት የለበትም:: “የገበያ 
ግርግር ለሌባ ይመቻል“ እንደሚባለው ነጋዴዎች ግርግርና 
ወከባ በማብዛት ያልተገባ ዋጋ ይጠይቃሉ፤ ምርት 
ይደብቃሉ:: ጥራት ያጎድላሉ:: ህብረተሰቡ በእዚህ አይነቱ 
ድርጊት ዘመናትን ተጎድቷል:: ይህ ድርጊት እንዳይቀጥል 
ማድረግ ይገባል:: 

ለእዚህም ባለፉት ዓመታት ከፈጠሩት ሕገወጥ 
ድርጊት ብዙ መማር ያስፈልጋል:: ከዚህ ይልቅ ሕገወጦችን 
ማጋለጥ፣ ምርት ለመግዛት አለመስገብገብ ፣ በማሻሻያው 
ላይ የግንዛቤ እጥረት ያለባቸውን ማስገንዘብ  ያስፈልጋል። 
ለሀገርም ለሕዝብም የሚበጀው ይኸው ነው:: 



ከ1ኛው ገጽ የዞረ

         አዲስ ዘመን    እሁድ ነሐሴ 5 ቀን 2016 ዓ.ምገጽ 4

ዜና

በማቅለል ከገንዘብ ተቋማት ጋር ያለው ግንኙነት 
የበለጠ የተቀላጠፈ እንዲሆን አስችሏል። የስራ ሂደትን 
በማቀላጠፍ እና ወጪን በመቀነስም ትልቅ  አስተዋጽኦ 
እያደረገ ይገኛል። 

ዳይሬክተሩ እንደሚሉት፤ ዲጂታል ባንኪንግ 
በገንዘብ ሲስተም ውስጥ ያልተካተቱ ሰዎችን እንዲካተቱ 
በማድረግም አካታችነትን ፈጥሯል። አብዛኛው ነገር ወደ 
ዲጂታል በመቀየሩ ሥራ እየቀለለ መጥቷል።    ዲጂታል 
ባንኪንግ አብዛኛውን ነገር ተጠቃሚው እራሱ ማድረግ 
የሚችልበትን እድል በመፍጠር ረገድ ውጤት አምጥቷል።  
በተጨማሪም የገንዘብ ተቋማቱም ላይ ትልቅ ለውውጥ 
እያመጣም ይገኛል።   

ሁሉም ነገር በጎ ጎን ብቻ አይኖረውም የሚሉት አቶ 
ብሩክ፤ በዲጂታል ባንኪንግ አሠራርም በጥንቃቄ ጉድለት 
ሊፈጠሩ የሚችሉ  ችግሮች ሊኖሩ እንደሚችሉ ይገልፃሉ።  
ጥንቃቄ በአግባቡ ካልተደረገ በዲጂታል መልኩ የሚከናወኑ 
ማጭበርበሮች ሊያጋጥሙ እንደሚችሉም ይገልጻሉ።

ዓለም ሙሉ ለሙሉ ዲጂታል እየሆነ በመምጣቱ ብዙ 
ፍላጎት ያላቸው አካላት ዲጂታል መንገዶቹን በማደናቀፍ 
እና ዝርፊያ በመፈጸም ላይ እንደሚገኙ ያስረዳሉ። ለዚህም   
በባንኮች በኩል ሊፈጠሩ የሚችሉ ማጭበርበሮችን 
የመከላከል የጥንቃቄ ሥራዎች እንደሚከናወኑ 
ያመለክታሉ።  የዲጂታሉን መንገድ ደህንነት ከመጠበቅ 
አንጻር  ብዙ ትልልቅ ኢንቨስትመንቶች እየተከናወኑ 
እንደሆነም ይናገራሉ።

የፋይናንስ ተቋማት ደንበኞች ማድረግ የሚገባቸውን  
መሠረታዊ ጥንቃቄዎች እንዲያደርጉ በየጊዜው ተደጋጋሚ 

ማሳሰቢያዎች እንደሚሰጡ አስታውሰው፤ ደንበኞች 
በተለይ የመጠቀሚያ የይለፍ ቃላቸውን ለማንም አሳልፈው 
ባለመስጠት፣ የሚጠቀሙባቸውን ኤሌክትሮኒክስ 
መሣሪያዎችን ከቫይረስ በመጠበቅ እና አላስፈላጊ 
የሆኑ ድረገጾችን ባለመክፈት ጥንቃቄዎችን ማድረግ 
እንዳለባቸው ያሳስባሉ። 

ከባንኮች ያልሆኑ በስልክ መልእክት በመላክ ወይም 
በመደወል  እንዲሁም የእድል ሎተሪ ደርሷችኋል በማለት 
የማጭበርበሪያ መንገዶች እንደሚፈጸሙ የሚገልጹት 
አቶ ብሩክ፤  ህብረተሰቡ ማንኛውም ከባንክ ጋር የተያያዘ 
መልእክት ሲደርሰው በመጠንቀቅ ገንዘቡን ከአደጋ 
መጠበቅ እንደሚችልም ይገልጻሉ።  

የምጣኔ ሀብት ተንታኝ የሆኑት አቶ ሸዋፈራሁ ሽታሁን 
በበኩላቸው እንደሚሉት፤ ዲጂታል ባንኪንግ ጠቀሜታው 
ሰፊ ነው። ዲጂታል ባንኪንግ በአግባቡ ውጤታማ 
እንዲሆን ሕብረተሰቡ በአጠቃቀሙ ላይ ያለውን እውቀት 
ማዳበር ያስፈልጋል።

በገጠራማ አካባቢዎች የሚኖሩ  ዜጎች እንዲሁም 
አርሶአደሩ የዲጂታል ባንኪንግ ተጠቃሚ እንዲሆንና  
ልምድና እውቀት እንዲኖረው መሠራት አለበት የሚሉት 
አቶ ሸዋፈራሁ፤ ዲጂታል ባንኪንግ ህብረተሰቡ ካለበት 
ሆኖ የባንክ አገልግሎት ተጠቃሚ  መሆን የሚችልበትን 
ትልቅ አማራጭ የሚፈጠር በመሆኑ አገልግሎቱ እንዲስፋፋ 
የማሕበረሰቡ እውቀት ማደግ አለበት።

ዲጂታል ባንኪንግ  ለተጠቃሚው ጊዜውን እና 
ገንዘቡን እንዲቆጥብ በማድረግ ዓለም በደረሰችበት 
ቴክኖሎጂ በቀላሉ እንዲጠቀም እድል የሚፈጥር መሆኑን 

የሚናገሩት አቶ ሸዋፈራሁ፤ አልፎ አልፎ  በሲስተም 
ችግር  ገንዘብ አለአግባብ ወደ ተጠቃሚ አካውንት ሊገባ 
እንደሚችል እና የተለያዩ ማጭበርበሮች ሊገጥሙ የሚችሉ 
በመሆኑ ተጠቃሚው ጥንቃቄ ማድረግ አለበት ይላሉ። 

አገልግሎቱን የሚሰጡ የፋይናንስ ባለሙያዎችም 
ተከታታይ ሥልጠና መውሰድ እንዳለባቸውም 
ይገልጻሉ። የእስራኤል ወጣቶች አሁን ላይ በሰሜን 
አሜሪካ የኮምፒውተር ፕሮግራሞችን እስከማበልጸግ 
መድረሳቸውን ይጠቅሳሉ።  ይህ ሊሆን የቻለው  እስራኤል 
የኢንፎርሜሽን ቴክኖሎጂ ትምህርትን በሥርዓተ 
ትምህርት ውስጥ አካታ በመስጠቷ እና ተከታታይ ሥልጠና 
በመስጠት መሆኑንም ይገልጻሉ።

የኢትዮጵያ ባንኮችም ለሠራተኞቻቸው ተከታታይ 
ሥልጠና በመስጠት ሲስተሙን በማሻሻል የላቀ አገልግሎት 
መስጠት  እንዳለባቸው ያመለክታሉ። ባንኮችም 
የዲጂታል ባንኪንግ ሲስተሙን በመጠበቅ ከባድ ኃላፊነት 
እንዳለባቸውና ዛሬ ላይ ቴክኖሎጂው መጠነኛ ስጋቶች 
ቢኖሩትም ትልቅ እድል መሆኑንም ይገልጻሉ።

በኢትዮጵያ ያለው የዲጂታል ባንኪንግ ተጠቃሚዎች 
ቁጥር እየጨመረ እንዲሁም ቴክኖሎጂውም ዓለም 
ከደረሰችበት የዲጂታል ቴክኖሎጂ እኩል ለመራመድ 
እያደገ መጥቷል። ሁሉም ነገር ዲጂታል በሆነበት በዚህ 
ዘመን የዲጂታል ባንኪንግ ትልቁን ድርሻ የሚይዝ በመሆኑ 
ተጠቃሚው እራሱን ከአጭበርባሪዎች እየጠበቀ ጊዜው 
ከሰጠው እድል በመጠቀም ጊዜውንና ገንዘቡን መቆጠብ 
እንዳለበት ያስረዳሉ።  

ከ1ኛው ገጽ የዞረ
የዲጂታል...

የተለያዩ ሥራዎች እየተሠሩ ነው። በተለይ በግብርናው 
ዘርፍ ምርትና ምርታማነትን የማሳደግ ሥራ ተሠርቷል።

ፖሊሲው ለግብርና ዘርፉ ብዙ እድሎችን የሚከፍት 
ነው፤ ማለትም የግብርና ምርትን በስፋት ለውጪ ገበያ 
በማቅረብ የምንዛሬ ክምችን ለማሳደግ ትልቅ ጠቀሜታ 
እንዳለው ያመለክታሉ።  የማክሮ ኢኮኖሚው ፖሊሲው 
በግብርናው በኩል የምርት የግብይት ከማስፋት ባለፈ 
ከውጪ ወደ ሀገር ውስጥ የሚገቡ ምርቶችን በሀገር ውስጥ 
በማምረት ምንዛሬን ለማስቀረት ትልቅ ፋይዳ እንዳለውም 
ያስረዳሉ። 

ፖሊሲው ኢትዮጵያ በቂ የሆነ ምርት በማምረት 
የሀገር ውስጥ ፍጆታን ከመቻል ባሻገር ምርት ለወጪ 
ገበያ በጥራትና በስፋት እንድታቀርብ፤ የዶላር  ምንዛሬ 
ክምችቷን እንድታሳድግ እንዲሁም የዋጋ ንረትን 
እንድታረጋጋ እገዛ እንደሚያደርግ ይጠቅሳሉ።

የማክሮ ኢኮኖሚ ማሻሻያ ፖሊሲ የሚያመጣውን 
ለውጥ ለማስቀጠል የተበታተነውን የምርት ግብይት ወደ 
ማዕከላዊ የገበያ ትስስር ማምጣት አስፈላጊ ነው።  የግብርና 
ምርትን አሰባስቦ በማዕከላዊ የገበያ ትስስር  እንዲቀርቡ 
ማድረግ የወጪ ንግድን እንደሚሳድግ ማንደፍሮ(ዶ/ር) 
ያብራራሉ።

የግብርና ኢኮኖሚክስ ባለሙያዎች ማህበር  
ፕሬዚዳንት እንዳሻው ሀብቴ (ዶ/ር)፤ የማክሮ ኢኮኖሚ 
ማሻሻያ ፖሊሲው የግብርን የምርት ግብይት ትስስር 
ለማስፋፋትና ምርታማነትን ለማሳደግ የሚጠቅም 
መሆኑን ይናገራሉ። 

ፖሊሲው ለግብርናው ምርት የግብይት ትስስር 
ለመፍጠር፣  የምንዛሬ ተመንን ለማስተካከል፤ የወጪና 
የገቢ ንግድን ለማመጣጠን፤ ኤክስፖርት መር ኢኮኖሚን 
ለማሳለጥ የተሻለ እድል እንደሚፈጥር ያስረዳሉ። 

‹‹ፖሊሲው በመጀመሪያ ዙር ይዟቸው የሚመጣ 
ፈታናዎች አሉ›› የሚሉት እንዳሻው (ዶ/ር)፤  የመንግሥት 
ፖሊሲው እውን ለማድረግ በተሻለ አቅም ሕግን የማስከበር 
ሥራ  ፈተናዎችን ከመሻገር ባለፈ  የወጪ ንግድ ተሳትፎን 
ማሳደግ እንደሚቻል ይጠቅሳሉ።

በግብርናው ዘርፍ ኢንቨስትመንት እና ምርትና 
ምርታማነትን ማሳደግ እንዲሁም ለተመረተው 
ምርት የግብይት ትስስር መፍጠር ከተቻለ ፖሊሲው 
የሚያስገኛቸውን እድገቶች እውን ለማድረግ ትልቅ ፋይዳ 
እንዳለው ያብራራሉ። 

ከውጪ የሚመጡ አዝርቶችን በመቀነስ የሀገር ውስጥ 
ምርታማነትን ማሳደግ፤ የገበያ ሰንሰለቱን ማሳጠር፣ በቂ 

ምርት ማምረት፤ ገበያ ማረጋጋትና ሌሎች አማራጮችን 
ለመጠቀም ማሻሻያው ትልቅ ጥቅም እንደሚሰጥ 
ይገልፃሉ። 

የግብርና ምጣኔ ባለሙያና ተመራማሪ ዳዊት 
አለሙ (ዶ/ር) በበኩላቸው እንደሚገልፁት፤ ኢትዮጵያ 
ተግባራዊ ያደረገችው የማክሮ ኢኮኖሚ ማሻሻያ ፖሊሲ 
ያላትን መሬት፣ ጉልበትና ምርታማነት ያገናዘበ ነው። 
ለሚመረተው ምርት የገበያ ትስስር መፍጠር ከተቻለ 
የተፈለገው ውጤት መምጣት ይችላል።  

ፖሊሲው በፍጥነት ለውጥ እንዲያመጣ ለማድረግ 
ሀገሪቱ ያላትን የመሬት፣ የጉልበት፤ የፋይናንስ አቅምን 
መገንባትና እየተመረተ ላለው ምርት ቀጥታና አጭር የገበያ 
ትስስር መፍጠር ተገቢ መሆኑን ያስገነዝባሉ።  

የተሻሻለው ፖሊሲ ለግብርው ምርት የተሻለ የግብይት 
ሥርዓት ለመዘርጋት፤ የወጪና የገቢ ንግድን ለማመጣጠን፤  
ፖሊሲው በራሱ የሚያስከትላቸውን ተግዳሮቶች 
ለመፍታት ትልቅ ጠቀሜታ አለው። በተጨማሪም ወደ 
ሀገር ውስጥ የሚገቡ ምርቶችን በመቀነስ ለውጪ ገበያ 
የሚቀርብን ምርት ለማሳደግ የሚያበረክተው ፋይዳ የላቀ 
መሆኑን ያስረዳሉ።

ፖሊሲው ተግባራዊ በመደረጉ የተከሰተውን የብር 

የመግዛት አቅም ማነስ ችግር ለመፍታት በግብርና ዘርፉ 
ላይ  ለተመረተ ምርት የተሻለ የግብይት ሥርዓት መዘርጋት 
አስፈላጊ መሆኑን የሚናገሩት ደግሞ  በግል ዘርፍ የግብር 
ምጣኔ አማካሪ  ደምስ ጫንያለው (ዶ/ር) ናቸው።

ኢትዮጵያ ተግባራዊ ያደረገችው የማክሮ ኢኮኖሚ 
ማሻሻያ ፖሊሲ እንደማንኛውም ለውጥ ጥንቃቄ 
የሚጠይቅ ነው። የብር የመግዛት አቅም በአጭር ጊዜ 
ውስጥ 80 በመቶ ተዳክሟል፤ ችግሩ የአጭር ጊዜ 
እንዲሆን በግብርና ዘርፍ ላይ ለተመረተው ምርት የገበያ 
ትስስር መፍጠር እንደሚያስፈልግ ያሳስባሉ።  

ምርቱ ተምርቶ ገበያ እስኪቀርብ ያለው ሰንሰለት 
የተለያዩ ችግሮች አሉበት፤ ችግሮችን በቀጥታ የግብይት 
ሥርዓት ፈትቶ ጥራት ያለው ምርት ለውጪ ገበያ ለማቅረብ 
ፖሊሲው ትልቅ ሚና ይጫወታል ሲሉ ይገልፃሉ።

እንደ ደምስ (ዶ/ር) ማብራሪያ፤ ሀገሪቱ ከፍተኛ 
የሆነ ምርት እያመረተች ነው። እየተመረተ ላለው ምርት 
የውጪና የሀገር ውስጥ የገበያ ትስስር ለመፍጠር በቅርቡ 
የተሻሻለው የማክሮ ኢኮኖሚ ፖሊሲ ተግባራዊነት 
መከታተል አስፈላጊ ነው። የተሳለጠ የግብርና ምርት ገበያ 
ከተፈጠረ ፖሊሲው የሚያመጣቸው በረከቶች ስኬታማ 
ይሆናሉ።

የኢኮኖሚ ማሻሻያው...

ሞገስ ጸጋዬ

አዲስ አበባ፡- ኢትዮጵያ የዓለም አቀፉ የክህሎት 
ማህበረሰብ አባል ሆና መቀላቀሏ የወጣቶችን ክህሎት በዓለም 
አቀፍ ደረጃ ለማሳደግ እንደሚረዳ የሥራና ክህሎት ሚኒስቴር 
አስታወቀ።

ኢትዮጵያ የዓለም አቀፍ የክህሎት ማህበረሰብ አባል 
መሆኗን አስመልክቶ የሥራና ክህሎት ሚኒስትር ሙፈሪሃት 
ካሚል እንደገለጹት፤ ላለፉት ዓመታት የዓለም አቀፍ የክህሎት 
ማህበረሰብ መስፈርቶችን  አዘጋጅቶ የተለያዩ የአፍሪካና የዓለም 
ሀገራትን በአባልነት ሲቀበል ቆይቷል። በዚህም  ኢትዮጵያ 
የዓለም አቀፍ የክህሎት ማህበረሰብ 88ኛ አባል ሀገር ሆና 
ተቀላቅላለች።

ኢትዮጵያ አባል መሆኗ በክህሎት ምህዳር ውስጥ ትልቅ 
ፋይዳና ትርጉም እንዳለው በመጥቀስ፤ ወጣቶች ክህሎታቸውን 
እንዲያሳድጉ እና ተወዳዳሪ እንዲሆኑ እገዛ እንደሚያደርግ 
አመልክተዋል።    በተለይ የወጣቶች  ሙያና ክህሎት ቦታ 
እንዲኖራቸው የሚያስችል መድረክ በመሆኑ ለወጣቶች ትልቅ 
ጠቀሜታ እንዳለው አስረድተዋል።

ኢትዮጵያ ለጥቁርና ለመላው ግፉዓን ሕዝቦች ነጻነት ፋና 
ወጊ የሆነች ሀገር ናት ያሉት ወይዘሮ ሙፈሪሃት፤ አባል መሆኗ 
ጠቀሜታው አፍሪካዊ ጭምር መሆኑን አስገንዝበዋል። የአፍሪካ 
ህብረት የ2063 አጀንዳን ቀርጾ እንደ አህጉር እየተንቀሳቀሰ 
እንደሚገኝ ጠቅሰው፤ አፍሪካውያን በዓለም አቀፍ ደረጃ 
በክህሎት ዐሻራ ማሳረፍ ሂደት ውስጥ ኢትዮጵያ የራሷን ሚና 
እየተጫወተች እንደምትገኝ ተናግረዋል። 

እንደ ሚኒስትሯ ገለፃ፤ አባልነቱ ከተቀረው ዓለም 
የሚፈጠሩ ተጨማሪ እድሎችን ለማግኘት የሚያስችል እና 
አዲስ አውድ የሚፈጥር ነው። ከመላው ዓለም የሚመጡ 
የተለያዩ የህብረተሰብ ክፍሎች በየሁለት ዓመቱ በአንድ ላይ 
ተገናኝተው የሚያካሂዱት መድረክ በመሆኑ የክህሎት ሽግግር፣ 
ወጣቶች የልምድ ልውውጥ ለማድረግ የሚያስችሉ እድሎችን 
ይፈጥራል። 

አባል ለመሆን ከሁለት ዓመት በላይ ጠንካራ ሥራ 
መሠራቱን ጠቅሰውም፤ በዚህም ጥሩ ውጤትም ማግኘት 
መቻሉን ጠቁመዋል። ኢትዮጵያ በአሁኑ ጊዜ በዓለም አቀፍ 
የክህሎት ማህበረሰብ ውስጥ ከአባልነት በላይ በአመራርነት 
የምታገለግልባቸው መድረኮች እንዳሉም አመላክተዋል። 

የ2024 የዓለም ክህሎት ውድድር በፈረንሳይ እንደሚካሄድ 
ጠቁመው፤ ኢትዮጵያ የውድድር ኮሚቴ ውስጥ በቋሚ ኮሚቴነት 
መወከሏን ተናግረዋል። እንዲሁም በአስተዳደ መዋቅር ውስጥ 
ተወክላ አስተዋጽኦ እያበረከተች ትገኛለች ብለዋል።

ፈረንሳይ በሚካሄደው የክህሎት ውድድር ላይ ኢትዮጵያ 
በሶስት መሠረታዊ የሥራ መስኮች ለመወዳደር ዝግጅት 
እያደረገች ነው ያሉት ሚኒስትሯ፤ በጣውላ ሥራ ዘርፍ፣ 
በኢንፎርሜሽን ቴክኖሎጂ (አይቲ) እና በማሽን ማምረት ዘርፎች 
ላይ ሙያተኞች ዝግጅት እያደረጉ ነው። ለኢትዮጵያ የመጀመሪያ 
መድረክ በመሆኑ በቂ ልምድና ትምህርት እንደሚቀሰምበት 
ጠቁመዋል።

  የዓለም አቀፉ የክህሎት 
ማህበረሰብ አባል መሆን 

የወጣቶችን ክህሎት 
ለማሳደግ ይረዳል

ከ1ኛው ገጽ የዞረ
እንባ ያበሰ...

ወደ ፓሪስ ተጠባባቂ ሆኖ የተጓዘው ጀግና አትሌት 
ሳይጠበቅ ታላቅ ታሪክ በወርቅ ቀለም ፅፎ ደመናውን 
ይገፋል ብሎ ተስፋ የሰነቀ አልነበረም። በእንዲህ አይነት 
አስቸጋሪ ጊዜዎች ግን ድንገት ብቅ ብሎ የዘመመውን 
የሚያቀና ጀግና የማይነጥፋባት የብርቅዬዎቹ አትሌቶች 
ምድር ዛሬም ሰው አላጣችም። ኢትዮጵያውያን የወርቅ 
ሜዳሊያ በተራቡበት ኦሊምፒክ ባለቀ ሰአት ደርሶ 
የራሱንም የሌሎችንም እንባ ያበሰ፣ ከወርቅ የከበረ የወርቅ 
ሜዳሊያን ያጠለቀ የማራቶን ፈርጥ ከተፍ ብሎ ታደጋት። 

ጀግናው አትሌት ኃይሌ ገብረስላሴ በክብር 
እንግድነት ተገኝቶ ባስጀመረው የኦሊምፒክ የማራቶን 
ፍልሚያ ታምራት ቶላ ተአምር ሠራ። የ2022 የዓለም 
የማራቶን ቻምፒዮኑ አትሌት ታምራት የ33ኛ ዓመት 
የልደት በዓሉን በሚያከብርበት ቀን ዋዜማ በ33ኛው 
ፓሪስ ኦሊምፒያድ እጅግ ፈታኝ የነበረውን የማራቶን 
ውድድር ዓለምን ባስደመመ ጀብደኝነት 2:06:26 በሆነ 
የኦሊምፒክ ክብረወሰን ድል አደረገ። ኢትዮጵያም 
ከ2000 የሲድኒ ኦሊምፒክ የጀግናው አትሌት ገዛኸኝ 
አበራ ድል በኋላ ሌላ የኦሊምፒክ የማራቶን ንጉሥ 
አገኘች። 

በታሪካዊው አትሌት አበበ ቢቂላ የሮም ኦሊምፒክ 
የማራቶን የባዶ እግር ገድል፣ የቶኪዮ ኦሊምፒክ ዐሻራ፣ 

በማሞ ወልዴ የሜክሲኮ ኦሊምፒክ የማይረሳ ድል 
ቀጥሎ ገዛኸኝ አበራ ላይ ያቆመ ቢመስልም በፀኑ ድንቅ 
አትሌቶቻችን የማያባራ ሚና በሴን ወንዝ ዳርቻ በውቧ 
ከተማ ጎዳናዎች ቀጥሏል። ታምራት ቶላ አዲሱ ዘውድ 
ተረካቢ ሆኗል።

  አዲሱ ጀግና አረንጓዴ ቢጫ ቀዩ ሰንደቃችን 
በፓሪስ ያማሩ ጎዳናዎች እንዲያንፀባርቅ ባለፉት ቀናት 
ኢትዮጵያውያን በኦሊምፒኩ ያሳለፏቸውን መጥፎ 
ትዝታዎችን ሁሉ የሚክስ ሆኗል። እስከ ውድድሩ 
የመጨረሻ ኪሎ ሜትሮች ተጨማሪ ሜዳሊያ 
ለማስመዝገብ እልህ አስጨራሽ ትግል ያደረገው ሌላው 
ኢትዮጵያዊ ደረሠ ገለታ 2:07:31 በሆነ ሰዓት 5ኛ 
ሲያጠናቅቅ፣ ጀግናው አትሌት ቀነኒሳ በቀለ የመጨረሻ 
የኦሊምፒክ ተሳትፎውን በ2:12:14 ሰዓት በመግባት 39ኛ 
ደረጃን ይዞ ፈፅሟል። ለአሸናፊነት ሲጠበቁ አቋርጠው 
ለመውጣት የተገደዱ ታላላቅ አትሌቶችን በፈተነው 
ፍልሚያ ቀነኒሳ በ42 ዓመቱ ውድድሩን ለመጨረስ 
ያሳየው ፅናት አድናቆት አትርፎለታል።

  ቤልጂየማዊው አትሌት ባሽር አብዲ በ2:06:47 
ሰአት የብር ሜዳሊያ አሸናፊ በሆነበት ብርቱ ፉክክር 
ኬንያዊው ቤንሶን ኪፕሩቶ 2:07:00 በሆነ ሰአት የነሐስ 
ሜዳሊያው ተቋዳሽ ሆኗል። 

"በኢትዮጵያ የማራቶን ቡድን ውስጥ ተጠባባቂ 
ነበርኩ፣ ሲሳይ ጉዳት ሲያጋጥመው ግን ሀገሬን በታላቁ 
መድረክ የመወከል እድል አገኘሁ፣ ከዚያም በሚገባ 
ተዘጋጀሁ፣ አንድ ቀን ህልሜን እንደማሳካ አውቅ 
ነበር፣ ያቀን ዛሬ በመሆኑ ደስተኛ ነኝ፣ እጅግ ኩራት 
ተሰምቶኛል" በማለት ባለድሉ ታምራት ከውድድሩ በኋላ 
ለዓለም አቀፉ ኦሊምፒክ ኮሚቴ ድረ-ገፅ አስተያየት 
ሰጥቷል።

የሩብ ክፍለ ዘመን የኢትዮጵያውያን የኦሊምፒክ 
ማራቶን የድል ርሃብን ያስታገሰው ውጤት መመዝገቡን 
ተከትሎ "በፓሪስ 2024 ኦሊምፒክ ጀግናው አትሌት 
ታምራት ቶላ  በማራቶን ውድድር ላይ ወርቅ በማግኘት 
ሰንደቅ ዓላማችንን  በድጋሚ ከፍ አድርጓል። እንኳን ደስ 
አላችሁ!" በማለት የኢፌዴሪ ጠቅላይ ሚኒስትር ዐቢይ 
አሕመድ (ዶ/ር) በማህበራዊ ትስስር ገፃቸው ደስታቸውን 
ገልፀዋል።

"ታምራት ቶላ!! ለሕዝባችን የሚገባውን ደስታና 
ኩራት አመጣህለት!! የዛሬው ድል ልዩ ትርጉም አለው። 
ፈጣሪ ይባርክህ!!" በማለት ደስታቸውን የገለፁት 
የኢፌዴሪ ፕሬዚዳንት ሣህለ ወርቅ ዘውዴ ናቸው። 
ሌሎች በርካታ ከፍተኛ የመንግሥት የሥራ ኃላፊዎችም 
ደስታቸውን ገልፀዋል።



ገጽ 5

 ነፃ ሃሳብ
አዲስ ዘመን   እሁድ ነሐሴ 5  ቀን 2016 ዓ.ም

ፖለቲካ እና ልዩ ልዩ 

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ ኤፍ ኤምን 

ከባልደረቦቻቸው ጋር በመሆንም አቋቁመዋል።  በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል።      ከአአዩ በቋንቋና ታሪክ 

የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ ህመም ተስተጓጉሏል። ጥልቅ 

ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።        

በቁምላቸው አበበ ይማም (ሞሼ ዳያን)
fenote1971@gmail.com

ኮሽ ባለ ቁጥር ዋጋ ለመጨመር በጥፍሩ ቆሞና 
አሰፍስፎ የሚጠብቀው ስግብግበ ነጋዴ ሰሞነኛውን 
የገንዘብ ፖሊሲ ለውጥ ወይም የውጭ ምንዛሬ ግብይት 
በገበያ ይወሰን ማለቱን ተከትሎ ቀደም ብሎ ያስገባውን 
መሠረታዊ ሸቀጥ መደበቅና ከገበያ ማጥፋት እና ያልተገባ 
ዋጋ ጭማሬ ላይ ተጠምዶ ገበያውን እያመሰውና 
እያስራበው ይገኛል።

በዚህም ሸማቹ እየተማረረና ለብሶት እየተዳረገ 
ይገኛል። በዚህ የተነሳ የንግድና ቀጣናዊ ትስስር ሚኒስቴር 
ሕጋዊ እርምጃ መውሰድ ጀምሯል። እስከ ነሐሴ አንድ ቀን 
ድረስ ያላግባብ ዋጋ በጨመሩና ሸቀጦችን ያከማቹ 42 
የንግድ መደብሮች ፍቃዳቸው እንደተነጠቀ አስታውቋል። 
መንግሥት ተመሳሳይ ጥፋት በፈጸሙ 7 ሺ 312 የንግድ 
መደብሮች ላይ ደግሞ የማሸግ ርምጃ መውሰዱን 
ገልጸዋል። 286 ሕገወጥ የተባሉ ነጋዴዎችም በእስራት 
እንደተቀጡ ሚኒስቴሩ አመልክቷል::

በተያያዘ፣  በአዲስ አበባ ከተማ አስተዳደር በጉለሌ 
ክፍለ ከተማ ውስጥ የምግብ ዘይት ደብቀው ከተገኙ 
ነጋዴዎች የወረሰውን 800 ሺህ ሊትር ዘይት ለ10 የሸማቾች 
ኅብረት ሥራ ማኅበራት ማከፋፈሉን አስታውቋል። 
ደጋግሜ እንደምለው የኑሮ ውድነት ፣ የዋጋ ግሽበት ፣ 
ሥራ አጥነት ፣ ድህነትና ሌሎች ኢኮኖሚያዊ ችግሮች 
ብሔርና ሃይማኖት የላቸውም። አማራ ፣ ኦሮሞ፣ ሲዳማ 
፣ ሱማሌ ፣ ትግሬ ፣ ወዘተረፈ አይደሉም። ኦርቶዶክስ፣ 
እስላም ፣ ክርስቲያን ፣ ዋቄ ፈና ፣ ወዘተረፈ አይደሉም ። 

ኢትዮጵያዊ ከፍ ሲልም ሰው ናቸው። እነዚህ 
የኢኮኖሚ መሠረታዊ አላባውያን ማለትም የዋጋ ግሽበቱና 
የሥራ አጥነቱ ቢያንስ ባለነጠላ አኃዝ እንዲሁም የኢኮኖሚ 
ዕድገቱ ጤናማ ከሆነ ሕዝብን በአዎንታ ሳይነጋገር 
አንድ ያደርጋሉ። ሕዝብን ለድጋፍ ለአንድነትና ለፍቅር 
ያነሳሳሉ። በተቃራኒው እነዚህ መሠረታውያን ጤናማ 
ካልሆኑ የዋጋ ግሽበቱ አሻቅቦ የኑሮ ውድነቱ ከተባባሰ፤ 
የሥራ አጥነቱ ካሻቀበና ኢኮኖሚያዊ ዕድገቱ ፍትሐዊ 
ካልሆነ ሕዝብን በአሉታዊ ማለትም ለተቃውሞና ለአመጽ 
በአንድነት ያነሳሳሉ። ይህ ኢኮኖሚያዊ ስኬታችንም ሆነ 
ውድቀታችን ከፖለቲካው በላይ ጉልበት እንዳለው 
ያስረዳል። ከፖለቲካችን በላይ ለኢኮኖሚያችን ልዩ 
ትኩረት መስጠት ግድ የሚለው ለዚህ ነው።

 በተለያዩ ሰበቦችና ምክንያቶች የተቀሰቀሱ ቀውሶች 
ፖለቲካዊ ካባ ይደረብላቸው እንጂ በውስጠ ታዋቂነት 
የኢኮኖሚያዊ ብሶትና ተስፋ መቁረጥ ቅርሻዎች ናቸው። 
የዋጋ ንረቱንና የኑሮ ውድነቱን ለማርገብ የሚደረገው 
ጥረት የችግሩን ስፋትና ጥልቀት የሚመጥን፣ አጥጋቢና 
ወጥ አለመሆኑን ለታዘበ ፣ ለዘላቂ መፍትሔ ተጨባጭ ፣ 
ግልጽና ተፈጻሚ የአጭርና የረጅም ጊዜ ዕቅድ ካልተነደፈ፤ 
የተለያዩ ጥያቄዎች ለማንሳት ያስገድዳል።

የኑሮ ውድነቱንና የዋጋ ግሽበቱ በዚህ ከቀጠለ 
ከጽንፈኝነትና የሴራ ፖለቲካ በላይ የህልውና አደጋ ፤ 
የኑሮ ውድነቱ የደህንነትና የጸጥታ ስጋት የመሆን አሉታዊ 
አቅሙ በቅጡ ግንዛቤ ተይዞበታል !? የኑሮ ውድነት 
ወላፈኑስ ያለ ልዩነት እኩል ዜጋውን እየተሰማው ነው 
!? የመንግሥት ባለስልጣናትስ የኑሮ ውድነት እንደ 
ተራው ሕዝብ ይሰማቸዋል !? ካልተሰማቸው እንዴት 
የመፍትሔው አካል ይሆናሉ !? እንዴትስ ለመፍትሔው 
ፖለቲካዊ ቁርጠኝነት ሊኖራቸው ይችላል!?

ሁለት አስር ዓመታትን ያስቆጠረው የዋጋ ግሽበትና 
የኑሮ ውድነት የዜጋውን ኑሮ በብርቱ እየፈተነው፤ 
ከኢኮኖሚያዊ ችግርነት ወደለየለት ማህበራዊና ፖለቲካዊ 
ቀውስነት እንዳይባባስ እያሰጋ ይገኛል ። በእንቅርት 
ላይ ጀሮ ደግፍ እንዲሉ ኢኮኖሚው ከለውጡ በፊት 
ከአቅሙና ከልኩ በላይ በብድርና በእርዳታ መልክ 
የጎረሰው፤ባለፉት ስድስት ዓመታት ከተቀሰቀሱ ግጭቶች 

ብልሹው የግብይት ሥርዓት የገንዘብ ፖሊሲውን እንዳያጨናግፈው 
ጋር ተጃምሎ የዋጋ ግሽበቱንና የኑሮ ውድነቱ የዜጋውን 
ኑሮ እየፈተነው ይገኛል።

በአናቱ የውጭ ምንዛሬ እጥረት፣ የተራዘመ የግብይት 
ሰንሰለት ፣ ከገበሬ ማሳና ከጉልት እስከ ጅምላ አከፋፋይ 
የተሰገሰገ ደላላ ፣ የገነገነ ሙስና ፣ በግብይት ሰንሰለቱ 
የተንሰራፋው ሥርዓት አልበኝነት ፣ ዋጋን በአድማ 
መወሰን ፣ ምርትን በመደበቅ ሰው ሰራሽ እጥረት 
መፍጠር፣ የፍላጎትና የአቅርቦት 
አለመጣጣም፤ የኑሮ ውድነቱን 
ለመከላከል በመንግሥት መዋቅር 
ዘንድ ወጥ የሆነ ፖለቲካዊ ቁርጠኝነት 
አለመኖር ፣ የሎጅስቲክስ አገልግሎቱ 
ቀልጣፋ አለመሆን ፣ ወደብ አልባ 
በመሆናችን በየዓመቱ ቢሊዮኖችን 
የምናወጣ እና ስለመብቱ የሚቆረቆርና 
የሚጠይቅ ጠንካራ ሸማች አለመፈጠሩ 
እንደ ዚምባብዌና ቬኒዞይላ ባይሆንም 
በሰዓታት ልዩነት ለሚተኮስ ከፍተኛ 
የዋጋ ግሽበት እንዲዳረግ ሆኗል።

የውጭ ምንዛሬ በነጻ ገበያ ይወሰን 
መባሉን ተከትሎ በፍጆታ ሸቀጦች ላይ የሚታየው የዋጋ 
ግሽበት በሌሎች ምርቶችና አገልግሎቶች ላይ ግሽበትንና 
የኑሮ ውድነቱን እያባባሰው ይገኛል ። የዓለም አቀፍ በረራ 
የቲኬት ዋጋንና የፓስፓርት ክፍያን ታሪፍ ማሻሻያ ልብ 
ይሏል። አምስት ሊትር የምግብ ዘይት ሰሞኑን 1500 ብር 
መግባቱ ሳያንስ፤ ሲያሻው ከገበያ ይጠፋል። ስንዴን ወደ 
ውጭ ለመላክ እየተዘጋጀን ባለንበት የስንዴ ፊኖ ዱቀት 
በኪሎ ወደ 100 ብር ተተኩሷል። ገና ሲቆርሱት ዱቂት 
የሚሆን ዳቦ 10 ብር ገብቷል ። ጤፍ እንደዚሁ በኪሎ 
155ና ከዚያ በላይ ገብቷል። ቡና በኪሎ ወደ 500 
በር አሻቅቧል። ሽንኩርት 80 ፣ ቲማቲም አጠቃላይ 
አትክልትና ፍራፍሬ አልቀመስ ብሏል። አቡካዶ በኪሎ 
70 ብር ፣ ቢጨምቁት ጠብ የማይለው አንድ ኪሎ ሎሚ 
180 ብር ገብቷል። እህልና ጥራጥሬውም ብሶበታል። 

በዚህ ሳቢያ በመዋቅራዊና በተቋማዊ ችግር የተነሳ 
ጽኑ ታማሚ ሆኖ ለኖረው ኢኮኖሚ ሌላ ራስ ምታት 
ሆኖበታል። የለውጡ መንግሥት ባለፉት ስድስት 
ዓመታት የኑሮ ውድነቱንና የዋጋ ግሽበቱን ወደ ነጠላ 
አኃዝ ለማውረድ ያደረገው ጥረት የሚፈለገውን ያህል 
ውጤት ሊያስገኝ አልቻለም። አልበርት አነስታይን፤” 
ችግሩ በፈጠረው አስተሳሰብ፤ ችግር መፍታት አይቻልም:: 
“እንዳለው ከሳጥኑና ከተለመደው አተያይ ወጣ ብሎ 
መፍትሔን ማማተር ግድ የሚሉ አሳሳቢ ወቅት ላይ 
ስለሆን ነው ሰሞነኛው የገንዘብ ፖሊሲ ተግባራዊ 
የተደረገው።

ሥነ ምግባር የጎደላቸው አንዳንድ የመንግሥት 
አመራሮች በዚህ ሕገ ወጥ የግብይት ሥርዓት ተሳታፊ 
ሆነው መገኘታቸው ችግሩን እንዳወሳሰበው በዚያ 
ሰሞን የጸረ ሙስና ኮሚሽን ባካሄደው መድረክ ይፋ 
ሆኗል። የኦሮሚያ ክልል ርዕሰ መስተዳድር ኦቦ ሽመልስ 
አብዲሳ ባለፈው በተካሄደው ጨፌ ኦሮሚያ ይሄን ሀቅ 
ደግመውታል። ከዚህ ውይይት በፊት የብሔራዊ መረጃና 
ደህንነት አገልግሎት ከሕዝብ በደረሰው ጥቆማና ባደረገው 
ክትትል መሠረት በየመጋዘኑ ተከዝነውና ተደብቀው 
የሚገኙ የምግብ ዘይት ፣ የስንዴ ዱቄት ሌሎች መሠረታዊ 
ሸቀጦችን ለመያዝ ሲንቀሳቀስ በየአካባቢው ያለ አመራር 
ለመተባበር እንዴት እግሩን ይጎትትና ለማደናቀፍም 
ይጥር እንደነበር መግለጹ የኮሚሽኑን ግኝት ተጨባጭ 
ያደርገዋል። መንግሥት መዋቅሩን ካላጣራ ችግሩ ተባብሶ 
የሥርዓቱም የሀገሪቱም አደጋ መሆኑ አይቀርም።

ይሄን ሥርዓት አልባ የግብይት አሰራር መንግሥት 
በማያዳግም ሁኔታ በሕግ አግባብ ሥርዓት ሊያሲዘው 

ካልቻለ፤ ከማሳና ከጉልት እስከ ጅምላ አከፋፋይ 
የተሰገሰገውን ደላላ ከግብይት ሰንሰለቱ ካላስወጣ፤ 
በድጎማ ከውጭ የሚገባን ዘይትና ስንዴ ስርጭትን 
እስከ ታችኛው መዋቅር ድረስ ካልተከታተለ፤ የሶማሌ 
ክልል ሰሞኑን እንዳደረገው በመሠረታዊ ሸቀጦች ላይ 
ተመንና የትርፍ ሕዳግ ካልተቀመጠ ፤ ገበያውን ለውጭ 
ኩባንያዎች ክፍት ባደረገው መሠረት ኩባንያዎችን 
አሳምኖና አግባብቶ ማስገባት ካልቻለ፤ የንግድ ውድድርና 
የሸማቾች ጥበቃ ባለስልጣን ከንግድና ቀጣናዊ ትስስር 
ሚኒስቴር ጉያ ወጥቶ ስልጣኑና አደረጃጀቱ ተሻሽሎና 
ተጠናክሮ እንደገና ካልተደራጀ ፤ በግብይት ሒደቱና 
ሰንሰለቱ የሚስተዋለው አጉራዘለልነትና ውንብድና በሕግ 
የበላይነት ሥርዓት እንዲይዝ ካልተደረገ ፤ ችግሩ ተባብሶ 
ተባብሶ ወደለየለት የጸጥታና የደህንነት ችግር እንዳይባባስ 
ያሰጋል ።

የዋጋ ግሽበቱ ከ30 በመቶ በላይ ተተኩሶና በየቀኑ 
እየተባባሰ ባለበት፤ የኑሮ ውድነቱ ከእጅ ወደ አፍ 
የነበረውን ኑሮ የማይቀመስ ካደረገው፤ የስራ አጡ ቁጥር 
ከዕለት ወደዕለት እየተባባሰ እንዴት ስለኢኮኖሚያዊ 
ስኬት ማውራት ይቻላል። እንዴት ስለብልጽግና ማለም 
ይታሰባል። ከፍ ብሎ ለመግለጽ እንደተሞከረው ይሄን 
ኢኮኖሚያዊ ትብታብ አሁን ላለው መንግሥት በእዳ 
የተላለፈለት እንጂ ለብቻው የፈጠረው አይደለም። 
ሆኖም ይሄን ትብታብ የመፍታት ኃላፊነት ትክሻው ላይ 
ወድቋል።   የጦርነቱ ጫናም ቀላል አይደለም። ኮቪድና 
የራሽያ ጦርነት የፈጠረው የዋጋ ግሽበትም ተጽዕኖው 
ከባድ ነው።

በባህሪው ገበያ/ኢኮኖሚ ድንጉጥ ነውና ። አይደለም 
ጦርነትና የግጭት አዙሪት የተሳሳተ ፖሊሲና የገበያ 
ትንበያ/speculation/ገበያን ያስበረግጋል። ይሄን ችግር 
ይበልጥ አሳሳቢ ያደረገው ሸማቹ ሕዝብ የመንግሥት 
ቁርጠኝነት በሙላት ሲገለጥ አለማየቱ ነው። በዚህ የተነሳ 
ከዛሬው ነገ እንዳይከፋ አስፈርቶታል። አስጨንቆታል። 
የኑሮው ጉዳይ ልዩ ትኩረት ይሻል። በተለይ በግብይት 
ሥርዓቱ የሕግ የበላይነትን የማስፈን ጉዳይ ለነገ የሚባል 
ጉዳይ አይደለም። ከአቅርቦትና ከፍላጎት አለመመጣጠን ፤ 
ከኮቪድና ከራሽያ ጦርነት ዳፋ ፤ በሀገራችን ከሚስተዋሉ 
ቀውሶችና ግጭቶች ባልተናነሰ ለኑሮ ውድነቱ መባባስ 
ግንባር ቀደም ተጠቃሹ ሥርዓት አልባ የሆነው የግብይት 

ሥርዓት ነው ።ለዚህ ነው በግብይት ሥርዓቱ የሕግ 
የበላይነት ይረጋገጥ እየተባለ የሚወተወተው ስርዓት 
ይበጅ የሚባለው ።

መንግሥት ችግሩን በዘላቂነት ለመፍታት ከብር 
ለውጥ ጀምሮ ምርትንና ምርታማነትን ለማሳደግ ኩታ 
ገጠም ግብርናን ፣ የቆላ ስንዴን ፣ የግብርና ሜካናይዜሽንን 
ለማስፋፋት ፣ የአረንጓዴ አሻራን ለማሳካት ጥረት 
እያደረገ ነው። ሆኖም ምርት ማሳደግ ብቻውን መፍትሔ 
አይሆንም። ብልሹው የግብይት ሥርዓት ካልታረም፣ 
ደላላው ከገበያው ካልወጣ ፣ የኢኮኖሚ አሻጥረኞችን 
በሕግ ሥርዓት ማስያዝ ካልተቻለ፤ ማህበራዊ ስብራታችን 
ካልታጀለ ምርታማነታችን የቱንም ያህል ቢያድግ ከዚህ 
አዙሪት መቼም ቢሆን ሰብረን መውጣት አንችልም። 

ይሄ ችግር በመንግሥት የተናጠል ጥረት ብቻ 
አይፈታም። ዩኒቨርሲቲዎች ፣ እንደ የኢኮኖሚክስ 
ባለሙያዎች ያሉ ማህበራት ፣ የንግድና የዘርፍ ማህበራት 
ምክር ቤት ፣ የሃይማኖት ተቋማት ፣ እንደ የኢትዮጵያ 
ሸማቾች መብት ተቆርቋሪ ድርጅት ያሉ የሲቪል 
ማህበረሰብ ድርጅቶችና ሌሎች ባለድርሻ አካላት 
ተቀናጅተውና ተናበው መስራት ይጠበቅባቸዋል ። 
በተለይ ዩኒቨርሲቲዎችና እንደ የኢኮኖሚክስ ባለሙያዎች 
ማህበር ያሉ ተቋማት ይሄን ችግር ለመፍታት ጥናትና 
ምርምር በማድረግ የፖሊሲ ሃሳብ ማመላከትና 
ማመንጨት ይጠበቅባቸዋል ።

ይሄን ሁሉ ተቋም ተሸክመን የዋጋ ግሽበትና 
የኑሮ ውድነት እንዴት እንደ ስፔስ ሳይንስ እስከ መቼ 
እንደተወሳሰበብን ይቀጥላል ። በእርግጥ የዋጋ ግሽበቱና 
የኑሮ ውድነቱ የተፈጠረው በምርት እጥረት ነው ፣ 
በግብይት ሥርዓት ችግር ፣ እሴት በማይጨምር ደላላ ፣ 
በውጭ ምንዛሬ እጥረት ፣ በአልጠግብ ባይ ነጋዴዎች ፣ 
በዩክሬንና በራሽያ ጦርነት ፣ በኮቪድ 19 የተነሳ የተፈጠረና 
በቅጡ ያላገገመ የሎጁስቲክ ስብራት፤ ወዘተረፈ ነው!? 
መልሱን በጥናት ማግኘት የማያዳግም መፍትሔ 
ለማስቀመጥ ይረዳል። በተረፈ ችግሩንና ተጠያቂነቱን 
ያለአድራሻ ማስቀመጥና ጣት መቀሳሰር ከተዘፈቅንበት 
አረንቋ አያወጣንም ።

መንግሥት የግብይት ሥርዓቱን ስድ መልቀቁ የኑሮ 
ውድነቱንና የዋጋ ግሽበቱን አባብሶታል። ስለሆነም 
በሕግና በአደረጃጀት ነገ ዛሬ ሳይል ሥርዓት ሊያሲዘውና 
የቁጥጥርና የክትትል አሰራር ሊዘረጋ ይገባል። የመኖሪያና 
የንግድ ቤት ኪራይ የኑሮ ውድነቱን ከሚያባብሱ ችግሮች 
ዋናው ነውና ተመን ሊወጣለት ይገባል። በመሠረታዊ 
ሸቀጦች የትርፍ ሕዳግና የዋጋ ተመን ሊወጣ ግድ ይላል። 
በአዲስ አበባ ዩኒቨርሲቲ የኢኮኖሚክስ ትምህርት ክፍል 
መምህር ዶክተር ብርሃኑ ደኑ ሰሞኑን ለአትዮጵያ ፕሬስ 
ድርጅት እንደገለጹት፤ በሀገሪቱ ውስጥ የንግድ ሥርዓቱ 
ፈር የለቀቀ እንዲሆንና የኑሮ ውድነትና የዋጋ ግሽበት 
እንዲባባስ ከሚያደርጉ ምክንያቶች አንዱና ዋነኛው 
በገበያ ሥርዓቱ ውስጥ የሸቀጦች የትርፍ ህዳግ ገደብ 
አለመቀመጡ ነው::

በመሆኑም በየጊዜው እየጨመረ የመጣውን የኑሮ 
ውድነትና የዋጋ ግሽበት ለማረጋጋት መንግሥት የሸቀጦች 
የትርፍ ህዳግ ገደብ ሊያስቀምጥ ይገባል ብለዋል:: ሌላው 
ለሸማቾች ሲል ዘይት ፣ ስንዴና ሌሎች መሠረታዊ የምግብ 
ሸቀጦች ከቀረጥ ነጻ እንዲገቡ ቢያደርግም የቁጥጥርና 
የክትትል ሥርዓት ስለአልዘረጋ ገበያው ሊረጋጋ 
አልቻለም። መንግሥት በዚህ ፖሊሲው ከ27 ቢሊዮን 
ብር በላይ ቢያጣም ለሸማቹ ጠብ ያለ ነገር የለም። ይህ 
ከፍ ብሎ ለመግለጽ እንደተሞከረው፤ የሕግ ክፍተት 
መኖሩን ያሳያል ። ስለሆነም በማያዳግም ሁኔታ ሥርዓት 
ሊበጅለት ይገባል።

ሻሎም ! አሜን።

መንግሥት የግብይት 
ሥርዓቱን ስድ መልቀቁ 
የኑሮ ውድነቱንና የዋጋ 
ግሽበቱን አባብሶታል። 

ስለሆነም በሕግና 
በአደረጃጀት ነገ ዛሬ ሳይል 

ሥርዓት ሊያሲዘውና 
የቁጥጥርና የክትትል 

አሰራር ሊዘረጋ ይገባል



አመለወርቅ ከበደ

እንደመልካችን ሁሉ የየራሳቸን ፀጋ የተለያየ ነው:: 
አንዳንዶቻችን በመስጠት፣ ሌሎች ደግሞ በማስተባበር 
እና መንገድ በማሳየት ይዋጣልናል:: የሚያስተባብሩ ሰዎች 
እንደሚሰጡ ሰዎች ገንዘብና ንብረታቸውን ባይሰጡም 
ጊዜያቸውን እና ሃሳባቸውን መስዋእት ማድረጋቸው 
አይቀርም:: አጠቃቀማችን ይለያይ ይሆናል እንጂ በምድር 
ላይ ላለን ለእያንዳንዳችን እኩል የተሰጠን ነገር ቢኖር 
ጊዜና ሃሳብ ነው::

የራሳችንን ጊዜ በመሰዋት፣ በራስ ተነሳሽነት ቀን 
የጣላቸውን፣ ሕይወት ፊቷን ያዞረችባቸውን ሰዎች 
እንዲረዱ ማድረግ እና መንገድ መጥረግ በእውነትም 
መሰጠት ነው:: የበጎ አድራጎት ስራን በማስተባበር፣ ሃሳብ 
በማመንጨት በርካቶች በእነሱ ምክንያት የሕይወት 
ፀሐይን ገልጠው እንዲመለከቱ ያስቻሉ እንደ ወይዘሮ 
አልማዝ ለገስ ያሉ ግለሰቦች በከተማችን፣ በሰፈራችን 
አይጠፉም::

ወይዘሮ አልማዝ ሰፈራቸው ላይ ባጋጠማቸው 
አንድ ክስተት ምክንያት ወደ ማስተባበር ሥራ ሊቀላቀሉ 
ቢችሉም፤ የኑሮ መንገድ ሆኖባቸው ለበርካቶች በተለያየ 
ዘርፍ በማስተባበር ያለምንም ክፍያ ሠርተዋል:: በሰሩት 
የማስተባበር ሥራም በ2009 ዓ.ም በከተማ ደረጃ ተሸላሚ 
ሊሆኑ ችለዋል:: 

ትውልድና እድገት
ወይዘሮ አልማዝ ለገሰ የተወለዱት በጉራጌ ዞን ሶዶ 

ወረዳ፤ ልዩ ስሙ ሶጃጄ በሚባል አካባቢ 1958 ዓ.ም ነው:: 
ለወላጆቻቸው ሁለተኛ ልጅ መሆናቸውን የሚገልጹት 
ወይዘሮ አልማዝ፤ በተወለዱበት አካባቢ የቆዩት ለሶስት 
ዓመታት ብቻ ነው:: ‹‹በሶስት ዓመቴ ከተወለድኩበት 
አካባቢ ወደ ሐረር ከተማ ስለተወሰድኩ እድገቴ ሐረር 
ከተማ ነው፤ ስለዚህ የሐረር ሰው ነኝ ማለት እችላለሁ::›› 
ይላሉ::

ወይዘሮ አልማዝ በእናታቸው እቅፍ ተቀማጥለው 
አላደጉም፤ እንደውም እርሳቸው እንደገለፁልን፤ 
እናታቸው ጥላቸው የሄደችው በልጅነታቸው ነበር:: 
በዚህ ምክንያት ያደጉት አክስታቸው ቤት ነበር:: አሁን 
የሚጠሩበት የአባት ስም ማለትም አቶ ለገሰ የስጋ 
አባታቸው መጠሪያ ስም አይደለም፤ የሚጠሩትም 
ባሳዳጊያቸው ስም መሆኑን ነግረውናል::   

የመጀመሪያ እና የሁለተኛ ደረጃ ትምህርታቸውን 
የተከታተሉት ሐረር ከተማ አሰበ ተፊሪ ትምህርት ቤት 
ነው:: በትምህርታቸው በጣም ጎበዝ እንደነበሩ የሚናገሩት 
ወይዘሮ አልማዝ፤ ከአንደኛ እስከ አምስተኛ ባሉት 
ደረጃዎች ካልወጡ ያለቅሱ እንደነበር ገልፀውልናል:: 
በትምህርታቸው ጎዝና ጠንካራ ተፎካካሪ የነበሩ ቢሆም፤ 
ትምህርታቸውን መቀጠል የቻሉት እስከ ዘጠነኛ ክፍል 
ብቻ ነበር:: በወይዘሮ አልማዝ እምነት ከወላጆቻቸው 
ጋር ማደግ አለመቻላቸው በትምህርታቸው ላይ ከፍተኛ 
ተጽዕኖ አሳድሮባቸዋል::

ባለታሪኳ እንደሚሉት፤ አክስታቸው ጋር 
በሚያድጉበት ወቅት ታናናሾቻቸውን የአክስታቸውን 
ልጆች የሚያሳድጉት እርሳቸው ነበሩ:: ባደጉበት 
የዘመድ ቤት በርካታ ልጆችን ለማሳደግ መገደዳቸው 
የስነልቦና  ጫና ውስጥ ከቷቸው ነበር:: ስለዚህ ምንም 
እንኳን በትምህርታቸው ጎበዝ የነበሩ ቢሆንም፤ ዘጠነኛ 
ክፍል ላይ ትምህርታቸውን ለማቋረጥ ተገደዱ:: አሁን 
ያሳደጓቸው የአክስታቸው ልጆች እህትና ወንድሞቻቸው 
እነርሱ ሆነዋል::

ልጅ ከማሳደግ ቀጥለው ከነበሩበት ሐረር ከተማ 
ትምህርታቸውን ለመቀጠል ወደ አዲስ አበባ ከተማ 
ቢመጡም፤ እንዳሰቡት አልሆነላቸውም:: በዚህም የተነሳ 
የኑሮ አቅጣጫቸውን ለመቀየር ተገደዱ:: ‹‹ትምህርቴን 
ለመቀጠል ከሐረር አዲስ አበባ ወዳለችው ሌላኛዋ 
አክስቴ መጣው:: ከመጣሁ በኋላ አዲስ ከተማ ተብሎ 
በሚጠራው ሰፈር ትምህርቴን ጀመርኩ:: ነገር ግን 
የከተማዋ ሁኔታ አልተመቸኝም ይላሉ::

ትምህርት ቤት ያለው ሁኔታ ከእርሳቸው አስተዳደግ 
እና ሁኔታ ጋር የሚሄድ አልነበረም:: ወይዘሮ አልማዝ 
እንደተናገሩት፤ ‹‹ የአዲስ አበባ ልጆች የኑሮ ዘይቤ ከእኔ 
ጋር የሚሄድ አልነበረም:: ይህም ትምህርቴን እንዳቋርጥ 

የሕይወት ገጽታ 
        አዲስ ዘመን   እሁድ ነሐሴ 5 ቀን 2016 ዓ.ም 

ማህበራዊ

ወደ ገጽ 7  ዞሯል

አስገደደኝ::  ከዛ ትምህርቴን አቋርጬ ሥራ መሥራት 
ጀመርኩ::›› ይላሉ::  

ትምህርታቸውን አቋርጠው ወደ ሥራ መግባታቸውን 
ቢገልጹም፤ የጀመሩትም ሥራ እንዳሰቡት ውጤታማ ሊሆን 
ባለመቻሉ ትዳር መሰረቱ:: በትዳራቸውም ሶስት ልጆችን 
አፍርተዋል::

በጎ አድራጎት 
ወይዘሮ አልማዝ የበጎ አድራጎት ሥራን መሥራት የጀመሩት 

በ1984 ዓ.ም ነበር::ጊዜው በኢትዮጵያ የኤች.አይ.ቪ ቫይረስ 
ተስፋፍቶ የነበረበት ወቅት ነው:: በዛ ዘመን በርካታ የቫይረሱ 
ተጠቂዎችን ወይዘሮ አልማዝ ከጓደኞቻቸው ጋር በመሆን ቤት 
ለቤት በመሄድ ገላቸውን በማጠብ፣ በመንከባከብ እንዲረዱ 
እንዲፈቀድላቸው ለወረዳው ጥያቄ አቀረቡ:: በሌላ በኩል 
ደግሞ አሳዳጊ የሌላቸውን እና ወላጆቻቸው ለማሳደግ አቅም 
ያነሳቸውን ልጆችን ከየወረዳው በመመልመል ለሴቶችና 
ህጻናት ቢሮ እርዳታ እንዲያገኙ ማቅረብ ጀመሩ::

ወይዘሮ አልማዝ የበጎ አድራጎት ሥራ የጀመሩበትን 
አጋጣሚ ሲያስታውሱ፤ ‹‹እኔ የበጎ አድራጎት ሥራን 
የጀመርኩበት አጋጣሚ በ1984 ዓ.ም በአንዲት ሴት ምክንያት 
ነው:: ከባሏ ጋር ከጅግጅጋ ተፈናቅለው መጥተው ነበር:: 
ባልና ሚስቱ የሚኖሩት እኔ በምኖርበት ሰፈር የግለሰብ ቤት 
ተከራይተው ነበር:: እናም ሁለቱም የኤች. አይ. ቪ ቫይረስ 
ተጠቂ ናቸው:: ነገር ግን ባልየው በሽታው እንዳለበት አውቆ 
እንክብካቤ የጀመረ ቢሆንም ለሚስቱ አልነገራትም:: 

ሚስትየዋ በሽታው በጣም ስለጸናባት ታማ እቤት ተኛች:: 
ተፈናቀይ ስለነበሩ የሚረዳቸው ዘመድ እንኳን አልነበራቸውም::  
ልጅም የላቸውም ነበር:: ተከራይተው የሚኖሩበት ቤት 
መውጫ እና መግቢያ  ስለነበር፤ በዛ የሚያልፉ ሰዎች ሚስትየዋ 
መታመሟን ያስተውላሉ፤ እዚህ ቤት እኮ ብርቄ ታማለች ተብሎ 

ሲወራ ሰማሁ:: እኔ ከልጅነቴ ጀምሮ የማስተባበር ነገር 
ይሳካልኛል:: የሰፈሩን ሰው ማስተባበር ጀመሩኩ::›› 
በማለት ሁኔታውን ያስታውሳሉ:: 

 "ያኔ ሁለት ብር ዋጋ ነበራት::" የሚሉት 
ባለታሪኳ፤ ጎረቤቶቻቸውን አስተባብረው በሰበሰቡት 
ገንዘብ ታማሚዋን እንድትታከም ወደ ዘውዲቱ 
ሆስፒታ ወሰዷት:: ወይዘሮ አልማዝ እንደሚናገሩት፤ 
ሲያስተባብሩላት የነበረችው ሴት የኤች. አይ.ቪ ተጠቂ 
እንደነበረች ሴትየዋም ሆነች እነርሱ አያቁም ነበር:: 
‹‹ዘመድ የላትም የመጣችው ከክፍለ ሀገር ነው፤ ብለው 
ብቻ ነበር:: ከወረዳ አንድ ሰው ተጨምሮ እርሳቸውና 
አንዲት ጓደኛቸው ሆነው፤ ዘውዲቱ ሆስፒታል 
ከወሰዷት በኋላ ሶስቱም፤ እንደቤተሰብ ሆነው 
እየተመላለሱ ሲያስታምሟት ቆዩ:: በመጨረሻም 
ሴትየዋ በደሟ ውስጥ ኤች .አይ. ቪ ቫይረስ  እንዳለ 
እንደተነገራቸው ይገልጻሉ::

እንደ ወይዘሮ አልማዝ ገለፃ፤ በዛ ጊዜ ፈርተው 
እንዳይሸሿት ምን መደረግ እንዳለበት ወይይት 
አደረጉ:: እርሳቸውን ጨምሮ ለሰባት ሴቶች ስልጠና 
ተሰጣቸው:: ለሶስት ቀን ስልጠናውን ከወሰዱ 
በኋላ፤ ለታማሚዎቹ ማስታመሚያ የሚሆን ሶፍት፣ 
በረኪና እና ሳሙና እንዲሁም ቦርሳ እንደተሰጣቸው 
ይናገራሉ:: የተሰጣቸውን ይዘው በበሽታው 
ለተጎዱ ቤት ለቤት እየሄዱ እንክብካቤ መስጠት 
መጀመራቸውን ይናገራሉ::

በእዛ ሰዓት ስለበሽታው ለማህበረሰቡ የነበረው 
ግንዛቤ ዝቅተኛ ከመሆኑ የተነሳ ታማሚዎቹ፤ 
ገመናቸው እንዳይወጣ በጣም ይደበቁ ነበር ሲሉ 
በወቅቱ በግንዛቤ እጥረት ምክንያት የበሽታው 

ተጠቂዎች ምን ያህል እንደሚጎዱ ያስረዳሉ:: በኤች. 
አይ.ቪ ቫይረስ የተጎዱትን በመንከባከብ 12 ዓመት 
መስራታቸውን የሚናገሩት ወይዘሮ አልማዝ፤ ምንም 
አይነት ክፍያ እንዳልነበራቸው ገልፀውልናል:: ሳሙና 
እንኳን እንዳልነበራቸውም ይገልፃሉ::

ወይዘሮ አልማዝ በኤች. አይ. ቪ ቫይረስ የተጎዱትን 
በመንከባከብ ለ12 ዓመታት ከሰሩ በኋላ፤‹‹ ዘ-ቡር›› 
በሚባል በአንድ በጎ አድራጎት የምግብ ድርጅት ሁለት 
መቶ ብር እየተከፈላቸው መስራት ጀመሩ:: ድርጅቱ 
አቅመ ደካማ ለሆኑ ቤተሰቦች ዘይት፣ ቅንጬ፣ ዱቄት፣ 
ቦቆሎ እና ሌሎች የምግብ አይነቶችን ይሰጣል:: 
የእርሳቸው ተራ በወር በሚደርስበት ወቅት እህሉ 
የሚሰጣቸው ሰዎች በትክክል እህሉ ለሁሉም ቤተሰቦች 
ለእያንዳንዳቸው በሥርዓት መድረሱን ይከታተላሉ::

እርሱ ብቻ ሳይሆን እንክብካቤ ለማድረግ የ31 
ቤተሰቦችን ታሪክ ማወቅ እንዳለባቸው የሚናገሩት 
ወይዘሮ አልማዝ፤ የእርዳታ እህሉ በሚሰጥበት ወቅት 
እያንዳንዳቸው መውሰዳቸውን ለማረጋገጥ ሁሉም  
ወስደው እስኪያልቁ ይጠብቁ እንደነበር ያስረዳሉ:: 
ያልመጡ ካሉም እቤት ለቤት እንደሚያደርሱ 
በመጠቆም፤ በእዚህ ሥራ አራት ዓመት እየሰሩ 
መቆየታቸውን ይናገራሉ:: 

ወይዘሮ አልማዝ ለበጎ ተግባር ሲያስተባብሩ ዘርፍም 
ሆነ ድንበር የማይገድባቸው ደፋርና ቁርጠኛ ሴት 
ናቸው:: አሁን ከሀገር ውጭ ያሉ ሰዎችን በማስተባበር 
በሰፈራቸው ለሰባት አቅም ደካማ ቤተሰቦች ድጋፍ 
እንዲደረግ እያገዙ ናቸው:: ይህንን ሲያደርጉ አቅመ 
ደካማ ቤተሰቦችን የሚረዱ ግለሰቦች ከሚኖሩበት 
ባህር ማዶ በሁለት ዓመት ሆነ በአንድ ዓመት ሲመጡ 

ብዙዎችን ያነቃቃች ሴት

ወይዘሮ አልማዝ ለገሰ

በኤች. አይ.ቪ ቫይረስ የተጎዱትን 
በመንከባከብ 12 ዓመት መስራታቸውን 

የሚናገሩት ወይዘሮ አልማዝ፤ ምንም 
አይነት ክፍያ እንዳልነበራቸው 
ገልፀውልናል:: ሳሙና እንኳን 
እንዳልነበራቸውም ይገልፃሉ

ከገጽ 6 የዞረ 

ብዙዎችን ያነቃቃች...
ተረጂዎቹን እንዲጎበኟቸው ያደርጋሉ:: የተላከውን ገንዘብ 
በአግባብ መጠቀም አለመጠቀማቸውንም ይከታተላሉ:: 
ከተረጂዎች የሞተም ካለ ሪፖርት እንደሚያደርጉ 
ያስረዳሉ:: ባለታሪኳ አርቆ አስተዋይ፤ ከዛሬ አልፎ ለነገ 
መቆጠብ የስልጣኔ እና የጥንካሬ አንዱ መለያ መሆኑ 
ስለገባቸው፤ እነዚህ ድጋፍ የሚደረግላቸው ሰዎቸ ቁጠባ 
እንዲጀምሩ አስደርገዋል:: 

‹‹አብዛኞቻችን ለጤና ብለን ገንዘብ የመቆጠብ 
ባህላችን ብዙም የዳበረ አይደለም:: ጤና መድህን 
ክፍያው በዓመት አንድ ጊዜ ብቻ ነው፤ ስለዚህ ለአቅመ 
ደካሞች ከሰው ፊት ወጥተው ከሚለምኑ እንዲቆጥቡ 
እና ጤና መድህን እንዲገቡ እመክራቸዋለው›› ሲሉ 
ይናገራሉ:: ወይዘሮ አልማዝ በእርሳቸው በኩል ድጋፍ 
የሚደረግላቸው ሰዎችም የጤና መድህን እንዲያወጡ  
አድርገዋል:: እነዚህ ሰዎች የቁጠባ ልምድ እንዲኖራቸው 
ነገ ክፉ ቀን ሊመጣ ይችላል በማለት መቶም ይሁን ሁለት 
መቶ ብር እንዲቆጥቡ እያደረጉ መሆኑንም ይናገራሉ::

አንዳንድ ሰዎች ሌሎችን የመርዳት አቅም እና ፍላጎት 
ቢኖራቸውም ማንን መርዳት እንዳለባቸው ፤ በምን መልኩ 
መርዳት እንዳለባቸው ባለማወቅ ይቸገራሉ:: በተቃራኒው 
ደግሞ አቅም ባይኖራቸውም የመርዳት ክህሎት ኖሯቸው 
መንገድ በማሳየት የተካኑ እንደ ወይዘሮ አልማዝ አይነት 
ሰዎችም አሉ:: እነዚህን ተመሳሳይ ዓላማ ኖሯቸው ነገር 
ግን በተቃራኒ አቅጣጫ የቆሙ ሰዎች ተገናኝተው በጋራ 
ሲሰለፉ ነገሮች መስመር ይይዛሉ፤ ውጤቱም ምርጥ 
እንደሚሆን አያጠያይቅም::

ባለታሪካችን እነዚህ ሰባት ቤተሰቦች እርዳታ 
ከሚያደርጉላቸው ከባህር ማዶ ካሉ አካላት ጋር 
ሊያገናኙዋቸው የቻሉት በታላቅ ልጃቸው በኩል እንደሆነ 
ያሰረዳሉ:: ልጃቸው በቤተክርስትያን የምትተዋወቀው 
ጓደኛ ነበራት የሚሉት ወይዘሮ አልማዝ፤ የእርሱ ዘመዶች 
በኢትዮጵያ ለተወሰኑ ሰዎች ድጋፍ ማድረግ እንፈልጋለን 
እና እስኪ እንደዚህ ዓይነት ሰዎች ካሉ ጠቁመን ይሏታል:: 
በወቅቱ እሱም ስላላወቀ ታላቋን ልጃቸውን ጠየቃት 
እና እርሷ ደግሞ በበኩሏ እርሳቸው እንዲያስተባብሩ 
እንደጠየቀቻቸው ይገልፃሉ:: 

‹‹ልጄ አንቺ ብዙ ሰው ስለምታውቂ ምናልባት ሊረዳ 
የሚችል አንድ አምስት ሰው አዘጋጂ አለችኝ :: ስማቸውን 
ስነግራት የስማቸውን ዝርዝር በቴሌ ግራም ላከችለት››፤ 
ሲሉ አሁን መርዳት የቻሉበት መንገድ በምን መልኩ 
እንደተጀመረ ይገልጻሉ:: ወቅቱ አዲስ ዓመት እየተቃረበ 
እንደነበር አስታውሰው፤ የልጃቸው ጓደኛ የሰዎቹን ቤት 
ለማየት ጥያቄ አቀረበ:: የሁሉንም ቤት ወስዳው አሳዩት::  
ተረጂዎቹ ኦቲዝም የሆኑ እና የተለያየ ችግር ያለባቸው 
ነበሩ:: ሁሉንም ካየ በኋላ ፎቶ አንስቶ አሁን ድጋፍ 
እያደረገችላቸው ላሉት ሰዎች ወደ አሜሪካ ላከ ::

ወይዘሮ አልማዝ እንደሚናገሩት፤ አሜሪካ ያሉት 
ሰዎች ድጋፍ የሚደረግላቸውን ሰዎች ፎቶ ከተመለከቱ 
በኋላ፤ በእርሳቸው የባንክ ቁጥር ለተረጂዎች  ብር 
አስገቡላቸው:: ከዛን ያ በእርሳቸው የባንክ ቁጥር 
የገባላቸው የነበረውን ብር አውጥተው ለእያንዳንዳቸው 
ሁለት ሺህ ብር ሰጥዋቸው:: ተረጂዎቹም በጣም ደስ 
ብሏቸው አመሰገኑ:: አንዲት አሜሪካን ሀገር ሆና ድጋፍ 
የምታደርግላቸው ግለሰብ ለአዲስ ዓመት ወደ ኢትዮጵያ 
በመጣችበት ወቅት ለእያንዳንዱ ቤተሰብ የበዓል ስጦታ 
ብላ፤ በርበሬ፣ ዘይት ጨምሮ የተለያዩ ነገሮችን ከሰጠች 
በኋላ፤ ለእንጀራ እና ለዳቦ ብላ  አንድ አንድ ሺህ ብር 
ሰጠቻቸው:: ከዛ ጊዜ በኋላ በቋሚነት በየወሩ ገንዘቡ 
እንዲገባላቸው ተደረገ::

 ‹‹በሕይወት እስካለን ድረስ መታመም ሆነ የተለያየ 
ችግር ሊያጋጥም ይችላል:: እኔም ይሄን በማሰብ ድጋፍ 
የሚደረግላቸውን ሰዎች የባንክ ቁጥር በመላክ የሚላከው 
ገንዘብ ለእያንዳንዳቸው በግል እንዲደርስ አደረኩኝ›› 
ሲሉም የነበረውን ሁኔታ ያብራራሉ:: እርሱ ብቻ ሳይሆን 
አለመተማመንም ሊኖር ስለሚችል ወደ መስመር እየገቡ 
ሲመጡ ኃላፊነቱን ከእራሴ አወረድኩ ይላሉ:: አሁን 
እነዚህ ሰዎች ድጋፍ ማግኘት ከጀመሩ  ከአንድ ዓመት 
በላይ ሆኗቸዋል:: እስከ አሁን ምንም ሳይቋረጥ ድጋፍ 
እየተደረገላቸው ነው ይላሉ::

ወይዘሮ አልማዝ በወረዳው ለነዋሪው ተብሎ 
የሚመጡ ጉዳዮችን በኃላፊነት ተቀብለው ሰዎችን 
በመመልመል እና በመለየት የማስተባበር ሥራ ይሰራሉ:: 

አሁን በሀገር ደረጃ የሌማት ትሩፋት፣ የከተማ ግብርና 
የሚባሉ ተዘርግተው በግብርናው ዘርፍ የምግብ 
ዋስትናን የሚያረጋግጡ ሥራዎች እየተሰሩ ነው:: በእነዚህ 
ተግባራትም ትልቅ ለውጦች መመዝገባቸው ይነገራል:: 
ይህን ሥራ በማስተባበርም የወይዘሮ አልማዝ ሚና የጎላ 
ነው::

‹‹በሌማት ትሩፋት ላይ የማስተባበር ሥራ እሰራለሁ:: 
በዚህም  በአካባቢው ዶሮ የሌለው ማነው? የሚለውን 
በመለየት ለብሎክ አስተባባሪዎች የስም ዝርዝራቸውን 
አቀርባለሁ ሲሉ ይናገራሉ::

ግብርና
በወይዘሮ አልማዝ መኖሪያ ግቢ በተገኘንበት ወቅት፤ 

ከሙዝ ተክል ጀምሮ የተለያዩ የፍራፍሬ፣ የአትክልት እና 
የቅመማ ቅመም ተክሎችን በግቢው ተክለዋል:: ይህም 
ወይዘሮዋ በጎ ሥራ መሥራት ማስተባበር ብቻ ሳይሆን፤ 
በአረንጓዴ ልማት ጊቢያቸውን ማስዋብ እንደያዙ 
መገንዘብ ችለናል:: ለራሳቸው፣ ለሰፈሩ እና ለወረዳው 
ሞዴል መሆናቸው የሚነገርላቸው ባለታሪኳ፤ ‹‹ስሠራ 
"አልማዝ ገበሬዋ ነኝ" ስለብስ ደግሞ በአማረ መልኩ 
ነው::›› በማለት እራሳቸውን ይገልጻሉ::

የከተማ ግብርናን ለማስፋፋት በመንግሥት ደረጃ 
እየተሰራ መሆኑ የሚታወቅ ነው:: ወይዘሮ አልማዝ 
የከተማ ግብርና ሥራንም በአካባቢያቸው በማስተባበር 
አይተኬ ሚና ይጫወታሉ:: በአካባቢው ቦታ ያላቸውን 
እናቶች መኮትኮት ስለማይፈልግ  ሁለት ፓፓያ እንኳን 
ወስዳቹ ግቢያቹ ውስጥ ትከሉ እያሉ ሰዎች እንዲተክሉ 
እንደሚያበረታቱ ይገልፃሉ :: 

የልጅነት ዝንባሌ
‹‹እኔ ያደጉት ማህበራዊ መስተጋብሮች በሚበዙበት 

አካባቢ ነው:: ከልጅነቴ ጀምሮ የማስተባበር ተግባር 
የሚጠይቁ ስራዎች የመወጣት አቅሜ ከፍተኛ ነው::›› ሲሉ 
ከልጅነታቸው ጀምሮ የማስተባበር ስራ እንደሚወጣላቸው 
ያስረዳሉ:: በተፈጥሯቸው እንደማይፈሩ የሚናገሩት 
ባለታሪኳ፤ በእንደዚህ አይነት ስራዎች ደፍረው ሲሳተፉ 
ፈጣሪ ደግሞ እንደሚረዳቸው ይገልፃሉ:: ሁሉም ነገር 
እንደሚሳካላቸው ይገልፃሉ:: ‹‹ለምሳሌ ምግብ ዋስትና 
ወይም ሴፍቲኔት  ሲመጣ አልማዝ አስተባብሪልን፣ እስኪ 
ማንን መርዳት እንዳለብን ቤት አሳይኝ እያሉ ከወረዳ 
ይመጣሉ:: እኔ በብዛት የምሰራው ደመወዝ  የሌለው ሥራ 
ነው :: እግዚአብሔር ግን በእጅ አዙር ገቢ ይሰጠኛል::›› 
ሲሉም ይናገራሉ::

ወይዘሮ አልማዝ በአንድ ወቅት እግራቸውን ታመው 

እቤት ውስጥ መቆየት ግዴታ ሆኖባቸው ነበር:: ለአንድ 
ዓመት ያህል እግራቸው (ፓራላይዝድ) ሆኖ መንቀሳቀስ 
አቅቷቸው ከቤት አይወጡም ነበር:: እናም በወቅቱ 
ሰፈራቸው የኮብልስቶን ንጣፍ መንገድ ለመስራት ልየታ 
ከተደረገ በኋላ ሰዎቹ ትተው ሄዱ:: እርሳቸው ግን የልማት 
ቡድን አቋቁመው፤ በተደጋጋሚ ሄደው በመሞገት 
ሊሰራላቸው እንደቻለ ይገልፃሉ::

ወይዘሮ አልማዝ ሶስት ልጆች ያሏቸው ሲሆን፤ 
ለማስተባበር በሚወጡበት ወቅት ድሮ ልጆችን 
ጎረቤት ማስቀመጥ ስለሚቻል ብዙ አይቸገሩም ነበር:: 
የምትንከባከባቸው ሰራተኛቸው ናት:: ‹‹ድሮ እንደ አሁኑ 
ለቤት ሰራተኛ የሚከፈል ደመወዝ ውድ ስላልነበር 
ሰራተኛም ነበረኝ:: አሁን ደግሞ ወጥቼ የማስተባበር ሥራ 
ስሠራ ባለቤቴ በቤት ውስጥ ስራ ይረዳኛል:: ›› ይላሉ:: 

ወይዘሮ አልማዝ፤ በቤታቸው ምንም ሳይኖራቸው 
እንኳ ብዙ ሰው ይኖር እንደነበር ያስረዳሉ:: በሌላ በኩል 
ቡና ለመጠጣት ሰው ቤት በመሄድ በወሬ ጊዜያቸውን 
እንደማያጠፋም ይናገራሉ:: አንድ ቦታ እንኳን ቢሄዱ 
የሄዱበትን ዓላማ ፈጽመው በጊዜ የሚመለሱ መሆኑን 
ይናገራሉ:: 

ሌሎች ሙያዎች
ወይዘሮ አልማዝ በእጅ ስራም የተመሰከረላቸው 

ባለሙያ ናቸው:: ምንም እንኳን ተቀጥረው የሚከፈላቸው 
ደመወዝ ባይኖርም፣ ወጥተው ባይነግዱም፤ ቤታቸውን 
ለማስተዳደር ባለቤታቸው ከሚያገኙት ገቢ በተጨማሪ 
እርሳቸውም በቤት ውስጥ ሲሆኑ ዳንቴል እና ሌሎች 
ነገሮች ሰርተው በመሸጥ ገቢ ያገኛሉ::

‹‹እኔ አንድ ስራ ብቻ መስራት አልችልም፤ ምናልባት 
ልብስ እያጠብኩ ካልሆን፤ ማንኛውንም ስራ ስሠራ በጎን 
ዳንቴል እሰራለሁ፤ ጥጥ እፈትላለሁ፣ በተጨማሪም 
የቤት ውስጥ ጌጦችን እሰራለሁ:: በዳንቴል ስራ 
የሚፎካከረኝ የለም::›› ሲሉ በእጅ ሥራውም ተወዳዳሪ 
እንደሌላቸው ይገልጻሉ:: የመሶብ ልብስ ይሰራሉ፤ እቤት 
ውስጥ እንጀራ ይሸጣሉ፤ ዶሮም አርብተው ይሸጣሉ:: 
የሚያሳድጓቸው የባለቤታቸው እህት ልጆች ስላሉ 
እነሱም እንደሚረዷቸው ይገልፃሉ::

ቀጣይ ፍላጎት
ቀጣይ እቅዳቸውን የሚናገሩት ባለታሪኳ፤ በከተማው 

በውሃ ማፋሰሻ ቦዮች  የሚጣለውን ፕላስቲኮች እና ሌሎች 
ቆሻሻዎች መጣል ሊቀር ይገባል የሚል እምነት አላቸው:: 
በተጨማሪም በየመንገዱ የሚጸዳዱ ሰዎች ከድርጊታቸው 
እንዲቆጠቡ የራሳቸውን ድርሻ መወጣት ይፈልጋሉ:: 
ከከንቲባዋ ጎን ሆነው ህብረተሰቡን የማስተባበር ሥራ 
መስራት እንደሚፈልጉ ገልፀውልናል::

‹‹ይህን ተግባር ደግሞ የምጀምረው ከሰፈሬ ነው:: 
ኳስ የሚጫወቱ ህጻናት በማስተማር እንደሚጀምሩ 
በመግለጽ፤ ሶፍት ሲጥሉ እንዲያነሱ በማድረግ ፤ ሌላው 
ደግሞ በሰፈሩ የፕላስቲክ ብልቃጥ እና የተለያየ ደረቅ 
ቆሻሻ መጣያ ማዳበሪያ የማስቀመጥ እቅድ አለኝ::›› 
ብለውናል::

በቅንነት የሚሰሩ ሥራዎች ገንዘብ ባይገኝባቸውም 
እንኳን ለአዕምሮ እርካታ በመስጠት፣ በአካባቢው ሰዎች 
ተወዳጅነት በማስገኘት፣ እውቅና በማሰጠት ያሸልማሉ 
ብለዋል:: ወይዘሮ አልማዝም በሰሩት ሥራ የሚያገኙት 
ክፍያ ባይኖርም በእንቅስቃሴያቸው ብዙ የሕይወት 
ትምህርትና ልምድ እንዳስገኘላቸው ከንግግራቸው 
መረዳት አያዳግትም::

በሰሩት በጎ ተግባር ጡረታ ባይኖራቸውም እንኳን 
እውቅና ያገኙበት በመሆኑ እጅግ እንደሚደሰቱ 
የሚናገሩት ባለታሪኳ፤ በዚህም በሰሩት ሥራ በከተማ 
ደረጃ በማስተባበር ሥራ በ2009 ዓ.ም ከቀድሞው 
ከንቲባ አቶ ኩማ ደመቅሳ የሜዳሊያ እና የዋንጫ ሽልማት 
ተበርክቶላቸዋል:: የበጎ ፈቃድ ስራዎች ሲያስተባብሩ 
በሌሎች ደካማ እህቶች እና ወንድሞች ለመጠቀም 
ፍላጎት እንደሌላቸው በመግለፅ፤ ለእርሳቸው ፈጣሪ 
ያዘጋጀላቸውን ነገር ብቻ እንደሚጠቀሙ ይገልፃሉ:: 

‹‹አንዳንድ ችግሮች አይጠፋም የተደረገለት 
ሲያመሰግነኝ፤ ያልተደረገለት ደግሞ ልደብደብሽ::›› ይላል 
ሲሉ በስራቸው የሚያጋጥማቸው ተግዳሮት ይገልጻሉ:: 
‹‹እኔ ያኔ መልስ የለኝም፤ ልብሴን እንኳን ቢይዙት 
በዝምታ አልፋቸዋለው:: መጯጯህ አልወድም፤ ምን 
አይነት ሴትዮ ናት ይሉኛል::›› የሚሉት ወይዘሮ አልማዝ፤ 
ቆይቶ ሲጸጽታቸው ይቅርታ የሚጠይቋቸው መሆኑን 

ይናገራሉ:: ሌላው ከህብረተሰቡ ጋር የሚያጋጫቸውን 
ሥራ በፍጹም እንደማይሠሩ በመጠቆም፤ ሁሌም 
ፍላጎታቸው ህብረተሰቡን እና ወረዳውን  ማገልገል ብቻ 
መሆኑን ያስረዳሉ::

ሴትነት 
አዕምሮ የተሰጠው ለወንድ ብቻ አይደለም፤ ሴቶችም 

አዕምሮ ተሰጥቷቸዋል:: ሰነፍ ሴቶች ብዙን ጊዜ ሥራ 
የላትም፣ እሷ ቤት ብዙ ሰው ስላለ ነው ይሉኛል:: ሁሉም 
ሰው ማድረግ የሚፈልገው የራሱ የሆነ ፍላጎት አለው:: 
እንደኔ ደግሞ ሰዎችን አምጥቶ ማሰራትም መፍትሄ ነው 
ይላሉ:: ከእዚህ በተቃራኒው ደግሞ ብዙ አስተባብረው 
ከቤት ያወጧቸው እናቶች መኖራቸውን በመናገር፤ 
ከተለያዩ ሃይማኖት ተቋማት ጋር በመሆን ማህበር 
እንዲመሰርቱ ማድረጋቸውን ይናገራሉ:: 

ከሃይማኖት አባቶች ጋር በሚወያዩበት ወቅት፤ 
ሁልጊዜ ከመስጠት፤ ሴቶች ከሚሰጣቸው ነገር ላይ፣ 
ከሚያገኙት ገንዘብ ቁጠባ መጀመር አለባቸው:: ለምሳሌ 
ቁጠባ ቢመሰረት፣ 20 ሴት አባላት ቢሆኑ 19ኙ የቆጠቡትን 
አንዷ ተበድራ ትሰራበታለች ሲሉ ምክር መስጠታቸውን 
ይናገራሉ::

ቁጠባ ቢጀምሩ አሁን መበደር የሚቻልበት ሁኔታ አለ:: 
በማለት የራሳቸውንም ልምድ አካፈልዋል:: ድሮ ዳንቴል 
ሲሠሩ ‹‹እራስሄድ›› ከሚባል ድርጅት ብር ተበድረው 
ክር ይገዙና በሳምንት እየመለሱ፤ ክፉ ጊዜያቶችን 
መሻገር እንደቻሉ ይናገራሉ:: በእርሳቸው ምክረ ሃሳብ 
ላይ በመመርኮዝ፤ የቁጠባ ማህበር ለመመስረት ተወሰነ:: 
እናም ከ15 እስከ 20 ሴቶች ተመዘገቡ፤ ገንዘብ አያያዝ እና 
ወጪ አወጣጥ ላይ የሶስት ቀን ስልጠና ተሰጣቸው:: አንድ 
ሺህ 500 ብር ለሁሉም አባላት ተሰጠ:: በዛ ገንዘብ ቁጠባ 
ጀመሩ:: አሁን የአባላቶቹ ቁጥር 80 ደርሷል:: 

አሁን እርሳቸውም የማህበሩ አባል ናቸው:: አስተባባሪ 
እና ገንዘብ ያዥም ናቸው:: የማህበሩ አባል በመሆናቸው 
23 ሺህ ብር ተበድረው 40 ዶሮ ገዝተው እያረቡ ነው:: 
የተበደሩትንም ገንዘብ በየወሩ ያስገባሉ:: እንደ ባለታሪኳ 
ሁሉ፤ የማህበሩ አባላትም እንደዚህ አይነት ሥራ መሥራት 
በመቻላቸው ለወይዘሮ አልማዝ ምስጋናቸው ከፍ ያለ 
እንደሆነ ይገልጻሉ::

"በፊት ከነበረው ትውልድ የአሁን ሴቶች ነቅተዋል:: 
በፊት እኮ የራሳቸውን መታወቂያ ቀበሌ ሄደው  
ለማውጣት ቀበሌውን የማታውቅ ሴት ወይም እናት 
ነበረች::"  የሚሉት ወይዘሮዋ አሁን ትልቅ ለውጥ አለ 
በማለት ያስረዳሉ:: 

ወይዘሮ አልማዝ በርካታ ቦታዎች ላይ የማስተባበር 
ሥራ የሚሰሩ ቢሆንም፤ የፕሮግራም መደራረብ 
እያጋጥማቸውም:: ምናልባት በሌላ ሰው ምክንያት 
መደራረብ ቢያጋጥማቸውም በቀጥታ እንደማይመቻቸው 
ይናገራሉ እንጂ፤ በእርሳቸው ምክንያት ነገሮች እንዲደናቀፉ 
በፍፁም እንደማይፈቅዱ ያስረዳሉ:: በበርካታ ቦታዎች 
ላይ ዘላቂ በሆነ መልኩ ማስተባበራቸውም አንደኛው 
የአንደኛውን ጊዜ እንደማይሻማ ያስረዳሉ::

በዓላት በሚደርስበት ወቅት ማእድ የማጋራት ሥራ 
ላይ ስለማስተባበር ከቤት ሥራ ጋር ተያይዞ መጨናነቅ 
ሊኖር የሚችልበት ሁኔታ አለ:: አሁንም ከታሰበበት ጠዋት 
11 ሰዓት በመነሳት እስከ ሁለት ሰዓት ከቤት እስከሚወጣ 
ድረስ መስራት ይቻላል:: ማእድ ማጋራትን በተመለከተ 
የተለያዩ የምግብ አይነቶችን በማስተባበር እንደሚሰበስቡ 
ይገልጻሉ::

ባለሀብቶችን በማስተባበር ገንዘብ ይሰበሰባል፣ 
ባለሱቆች ጋር በመሄድ  የፈለጉትን የእቃ አይነት እንዲሰጡ 
የማግባባት እና የተሰጠውን እቃ በመሰብሰብ፤ ከሰፈር 
ደግሞ አቅመ ደካሞችን የመለየት ሥራ እንደሚሰሩ 
ያብራራሉ::ወይዘሮ አልማዝ ከማስተባበር ጎን ለጎን፣ 
በንፋስ ስልክ ክፍለ ከተማ የወረዳ አምስት ምክርቤት 
አባል ናቸው:: በተጨማሪም ቋሚ ኮሚቴ ሆነው እያገለገሉ 
ይገኛሉ:: 

ለበርካታ ዓመታት በበጎ ፈቃድ ሲያስተባብሩ 
እንደመቆየታቸው የእርሳቸውን አርአያ የሚከተላቸው 
ሰውም አላጡም:: የመጨረሻ  ልጃቸው በእርሳቸው 
እንደወጣች የሚናገሩት ወይዘሮዋ፤ የማስተባበር ሥራ 
ላይ ፈጣን ናት ይላሉ::‹‹ከሰፈርም ብዙ ሴቶች በዚህ ሥራ 
እየወጡ ነው:: እድሜዬም እየገፋ፣ የጤና ጉዳይም አሳሳቢ 
እየሆነብኝ እንደውም አሁን እንደጡረታ ብዙ ነገሮች ላይ 
ከመስራት ገብ እያልኩ ነው::›› ሲሉ ይገልጻሉ::  

    
 

"በፊት ከነበረው 
ትውልድ የአሁን ሴቶች 
ነቅተዋል:: በፊት እኮ 

የራሳቸውን መታወቂያ 
ቀበሌ ሄደው  

ለማውጣት ቀበሌውን 
የማታውቅ ሴት ወይም 

እናት ነበረች"



ባህልና ቱሪዝም 
ኢኮኖሚ

  ገጽ 8     አዲስ ዘመን   እሁድ ነሐሴ 5 ቀን 2016 ዓ.ም

ዳግም ከበደ 

ኢትዮጵያ በዓለም በቱሪስት መስህብ ሀብት 
ከሚታወቁ ሀገራት ተርታ ትሰለፋለች። ቀደምት የሰው 
ልጅ ስልጣኔ ደረጃን የሚያመለክቱ ቅርሶች፣ የምድራችንን 
የተፈጥሮ ስብጥርና ውበት የሚያሳዩ ሀብቶች፣ ማህበራዊ 
መስተጋብርንና የኑሮ ዘይቤን የሚያመለክቱ ባህላዊ 
እሴቶችን የያዘች ስለመሆኗ የሚያሳዩ አያሌ ብዝሃ 
ቅርሶች ባለቤት ነች። 

ከእነዚህ ሀብቶች ውስጥ ደግሞ በዓለም አቀፍ 
ቅርስነት የተመዘገቡ ይገኛሉ። በሰው ልጅ ወካይ 
ቅርስነት ብዛት ያላቸው መስህቦችን በማስመዝገብ 
ረገድም ከዓለማችን ጥቂት ሀገሮች ውስጥ ተርታ 
ትመደባለች።

ኢትዮጵያ በያዝነው ዓመት ብቻ አራት 
የሚደርሱ ቅርሶችን በተባበሩት መንግሥታት 
የትምህርት፣ የሳይንስና የባህል ድርጅት (ዩኔስኮ) 
የሚዳሰሱና የማይዳሰሱ ቅርሶችን አስመዝግባለች። 
ከእነዚህ ውስጥ የጌዲዮ ማህበረሰብን ባህል፣ የኑሮ 
ዘይቤ፣ ጥበብ እና ከተፈጥሮ ጋር የመኖር ብልሃት 
የሚያሳየው ‹‹የጌዲዮ ባህላዊ መልከዓ ምድርና 
ደን አጠበቀበቅ ስርዓት›› ተጠቃሽ ነው። የብዝሀ 
ተፈጥሮ ስብጥር የያዘው የቀይ ቀበሮ መገኛው፣  
የአየር ንብረት ስርዓት የሚያስጠብቁ ደኖች ያሉበት 
የባሌ ተራሮች ብሄራዊ ፓርክም ሌላኛው በዩኔስኮ 
የተመዘገበ የተፈጥሮ ሀብት ነው።

ይህ ዓመት ከእነዚህ ሀብቶች በተጨማሪም 
ኢትዮጵያ በባህልና በአርኮዮሎጂ ዘርፍ ሁለት 
ተጨማሪ ቅርሶችን ያስመዘገበችበት ነው። አንዱ 
የዓለም ቅርስ የሀረሪ ማህበረሰብን ባህላዊ እሴት 
የሚያሳየው ወጣቶች የሚተጫጩበት፣ ደማቅ 
ባህላዊና ሃይማኖታዊ ትእይንት የሚካሄድበት የሸዋል 
ኢድ ክብረ በዓል ነው። እነዚህ ቅርሶች ኢትዮጵያ 
ገና በጥልቅ ያልተዳሰሱ፣ በመስህብነታቸው ወደር  
የማይገኝላቸው አያሌ ቅርሶች መገኛ መሆኗን 
ያመለከቱ ናቸው። ዓለም አቀፍ ጎብኚዎችም 
ትኩረታቸውን ወደ ኢትዮጵያ እንዲያደርጉና የጉዞ 
እቅድ እንዲያወጡ ገፊ ምክንያት የሚሆኑ ሀብቶችም 
ናቸው። 

የ2016 ዓም ሳይጠናቀቅ ዩኔስኮ 
ለኢትዮጵያውያን ያሰማው ሌላኛው ብስራት ደግሞ 
በአርኪዮሎጂ ዘርፍ የተመዘገበው የመልካቁንጡሬ 
ባልጩት አርኪዮሎጂና ፓሊዮንትሮፖሎጂ መካነ-
ቅርስ ስፍራ ነው። ይህ ቅርስ ኢትዮጵያ በዓመቱ 
ካስመዘገበቻቸው አራት ቅርሶች ውስጥ አንደኛውና 
የመጨረሻው ሲሆን፣ ከሰሞኑም በልዩ ልዩ የመገናኛ 
ብዙሃን ሰፊ ትኩረት ተሰጥቶት ተመልክተናል። 
የዝግጅት ክፍላችንም ከሳምንት በፊት በዩኔስኮ 
እውቅና ያገኘውን ይህ ቅርስ የተመዘገበባቸውን 
መስፈርቶችና  በውስጡ የያዛቸውን  እውነታዎች 
ይመለከታል።  

የቱሪዝም ሚኒስቴር ባሳለፍነው የሐምሌ ወር ሰፊ 
መሰናዶ በማዘጋጀት ሶስት ነጥብ ሁለት ሚሊዮን ዓመት 
እድሜ ያላትን እና ከዛሬ 50 ዓመት በፊት በኢትዮጵያ 
አፋር ክልል በአርኪዮሎጂና ፓሊዮንትሮፖሎጂ 
ተመራማሪዎች የተገኘችውን የድንቅነሽ ሉሲ እዮቤልዩ 
በዓል ማክበሩ ይታወሳል። ይህ በዓል ከመጠናቀቁ 
በፊት ነበር የመልካቁንጡሬ ባልጩት አርኪዮሎጂና 
ፓሊዮንትሮፖሊጂ መካነ ስፍራ  በዩኒስኮ መመዝገቡ ይፋ 
የተደረገው።

ጠቅላይ ሚኒስትር ዶክተር ዐቢይ አሕመድ 
የመልካቁንጡሬ የዩኒስኮ ይፋዊ ምዝገባ ከመካሄዱ 
አስቀድሞ ‹‹ቀደምት የሰው ልጆች መገኛ የሆነችውን 
ድንቅ ሀገር ጎብኙ›› በማለት ጥሪ ማቅረባቸው ይታወሳል።  
ጠቅላይ ሚኒስትሩ ድንቅ ሀገር በሆነችው ኢትዮጵያ 
በርካታ የዓለም ቅርሶች መኖራቸውን ተናግረው፤ ይህን 
መጥቶ መጎብኘት እንደሚያስፈልግ አስገንዝበዋል።

ይህንን ይፋዊ ምዝገባና እውቅና አስመልክቶም 
የቱሪዝም ሚኒስትር አምባሳደር ናሲሴ ጫሊ በቅርቡ 
በህንድ ኒውዴሊህ በተካሄደውና ቅርሱ በዓለም ቅርስነት 
እንዲመዘገብ ላደረገው ጉባኤ  በላኩት መልእክት ይህ ቅርስ 
የተመዘገበው ሉሲ የተገኘችበት 50ኛ ዓመት በሚከበርበት 

መልካቁንጡሬ- በዓለም ቅርስነት የተመዘገበ 
12ኛው የኢትዮጵያ ቅርስ 

ወቅት መሆኑ ለኢትዮጵያውያን ትልቅ ትርጉም ያለው 
እንደሆነ ተናግረዋል። በእርግጥም ኢትዮጵያ ምድረ 
ቀደምት መሆኗን ለዓለም ተጨማሪ ማረጋገጫ የሰጠ 
መሆኑንም አመልክተዋል። ቅርሱ ተጠብቆ እንዲቆይም 
የኢትዮጵያ መንግሥት አስፈላጊውን ሁሉ እንደሚያደርግ 
በመልእክታቸው ላይ ማረጋገጫ ሰጥተዋል።

የዝግጅት ክፍላችን የመካነ-ቅርስ ስፍራ 
መመዝገብን አስመልክቶ ዩኔስኮ ሀብቱን በየትኛው 
ዘርፍ እንደመዘገበው፣ ምን አይነት መስፈርቶችን 
እንዳሟላና ስፍራው ምን ምን ሀብቶችን እና 
ግኝቶችን እንዳካተተ የቅርስ ባለስልጣን ጠይቆ 
ነበር። በዚህም የባለስልጣኑ የሕዝብ ግንኙነት 
ቡድን መሪ እና የሥራ አስፈፃሚው ተወካይ  
ወይዘሮ አዳነች አሻግሬ የሚከተለውን መረጃ 
አድርሰውናል።

እንደ ሕዝብ ግንኙነት ቡድን መሪዋ ገለፃ፤ 
የመልካ ቁንጡሬ ባልጩት አርኪዮሎጂና 
ፓሊዮንትሮፖሎጂ መካነ-ቅርስ ስፍራ በህንድ 
ኒው ደልሂ ከሐምሌ 21 ቀን እስከ ሐምሌ 31 
ቀን 2024 በተካሄደው የዩኔስኮ የዓለም-ቅርስ 
ኮሚቴ 46ኛ ዓመታዊ መደበኛ ጉባዔ በዓለም-
አቀፍ ቅርስነት ተመዝግቧል:: የመልካ ቁንጡሬ 
ባልጩት አርኪዮሎጂና ፓሊዮንትሮፖሎጂ 
መካነ-ቅርስ ስፍራ በኦሮሚያ ብሄራዊ ክልላዊ 
መንግሥት በቀርሳ ማሊማ እና በሰዋታ አዋሽ 
ወረዳዎች የሚገኝ ሲሆን፤ ከኢትዮጵያ ዋና ከተማ 
አዲስ አበባ 50 ኪሎ ሜትር ርቀት ላይ በአዋሽ 
መልካ ከተማ ከአዋሽ ወንዝ ድልድይ አለፍ ብሎ 
፣ 2 ኪሎ ሜትር ወደ ቀኝ ገባ ብሎ የላይኛው 
አዋሽ ተፋሰስ ዳርቻ ላይ ይገኛል:: መልካ ቆንጡሬ 
የስምጥ ሸለቆ ዋና አካል ሲሆን ከባህር ጠለል 
በላይ በ2000 ሜትር ከፍታ ላይ ይገኛል:: 

ወይዘሮ አዳነች የተቋማቸውን ምርምር እና 
ጥናት ውጤትን  ዋቢ አድርገው እንደተናገሩት፤ 
መካነ-ቅርሱ ለመጀመሪያ ጊዜ የተገኘው እ.ኤ.አ 
በ1963 ጀራርድ ዴከር በሚባል በሆላንድ የስነ-
ውሃ ጥናት (Hydrologist) ባለሙያ ነው። በ1964 
ለመጀመሪያ ጊዜ በሳይንሳዊ ዘዴ በፈረንሳዊ 
የአርኪዮሎጂ ባለሙያ ጄራርድ ፓሉድ በተመራ 
የጥናት ቡድን ጥናትና ምርምር ተካሂዷል:: ከዚህ 
ወቅት ጀምሮ በዓለም ላይ በሚገኙ ተመራማሪዎች 
ጥናት የተደረገበት ሲሆን፤ መካነ-ቅርሱ ካለው 
እምቅ የጥናትና ምርምር አቅም አንጻር በዓለም-
ቅርስነት በዩኔስኮ ጊዜያዊ (tentative list) 
ዝርዝር ውስጥ እ.ኤ.አ 2012 ጀምሮ እንዲመዘገብ 
መደረጉን ያስረዳሉ:: 

‹‹የኢትዮጵያ ቅርስ ባለስልጣን ቅርሱን 
በዓለም-ቅርስነት ሊያስመዘግበው የሚያስችሉትን 
ስራዎችን ሲያከናውን ቆይቷል›› ያሉት የሕዝብ 
ግንኙነት የቡድን መሪዋ፤ ከእነዚህም መካከል 
የቅርስ መምረጫ ሰነድ (Nomination Dossier)፣ 
የቅርስ አስተዳደር ሰነድ (Site Management 

Plan) እና የወሰን ክለላ በማዘጋጀት ለዩኔስኮ 2011 ዓ.ም 
መላኩን ይገልጻሉ:: በተቋሙ በተላከው ዶሴ ላይ ከዩኔስኮ 
አስተያየት እና የማስተካከያ ግብዓቶች ከተገኙ በኋላ 
ከአይኮሞስ እና አይዩሲን /International Council 
of Monuments and Sites እና The International 
Union for Conservation of Nature/ የተውጣጣ አንድ 
የገምጋሚ ቡድን ወደ ኢትዮጵያ መጥቶ የመስክ ግምገማ 
እንዲያካሂድ ተደርጓል፤ ከዚያም የመልካ ቁንጡሬ 
ባልጬት መካነ-ቅርስ እ.ኤ.አ ከሐምሌ 21 ቀን እስከ 
ሐምሌ 31 ቀን 2024 ዓ.ም በህንድ  ኒው ደልሂ በተካሄደ 
የዩኔስኮ ዓለም አቀፍ-ቅርስ ኮሚቴ 46ኛ መደበኛ ጉባዔ 
ላይ በዓለም-አቀፍ ቅርስነት እንዲመዘገብ ተደርጓል:: 

እንደ ሕዝብ ግንኙነት ባለሙያዋ ገለፃ፤ የመልካ 
ቁንጡሬ ባልጩት አርኪዮሎጂና ፓሊዮንትሮፖሎጂ 
መካነ-ቅርስ ዩኔስኮ ካስቀመጣቸው አስር የቅርስ መምረጫ 
መስፈርቶች መካከል ሦስቱን መስፈርቶች ማለትም 
መስፈርት 3 ፣ መስፈርት 4፣ እና መስፈርት 5 በማሟላት 
በዓለም-አቀፍ ቅርስነት እንዲመዘገብ ተደርጓል::

 የእነዚህ መስፈርቶች አንድምታም የተባበሩት 
መንግሥታት የትምህርት የሳይንስና የባህል ድርጅት 

ዩኔስኮ አንድ ቅርስ በዓለም አቀፍ ቅርስነት ሲመዘግብ 
ከመስፈርቱ ባሻገር የቅርሱ የላቀ ሁለንተናዊ እሴት 
(Outstanding Universal Value)፣ የቅርሱ እውነተኛ 
ፋይዳ (Authenticity) እንዲሁም ሙሉእነት (integrity) 
ታሳቢ ይደረጋል:: 

የሕዝብ ግንኙነት ቡድን መሪዋ ወይዘሮ አዳነች 
ይህ መካነ-ቅርስ ከዚህ እንደሚከተለው በቀረበው የላቀ 
ሁለንተናዊ እሴት መመረጡን አስረድተው፤ መስፈርቶች 
በቀጣይ በዝርዝር የምንመለከታቸውን ፋይዳዎች 
መያዙንም ነግረውናል።  እነዚህ ዝርዝሮች የዩኔስኮን 
አስር የቅርስ መምረጫ መስፈርቶች መካከል እንደሆኑም 
አስረድተውናል።

መስፈርት ሦስት (Criteria III) 
ለሰው ልጅ ህያው ወይም የጠፋ ባህል ወይም 

የስልጣኔ ደረጃን ለመዘከር የሚያስችል ፋይዳ ያለው 
መሆኑ፣ ከዚህ መስፈርት አንጻር የመልካ ቁንጡሬ 
ባልጩት አርኪዮሎጂና ፓሊዮንትሮፖሎጂ መካነ-ቅርስ 
በሰው ዘር አመጣጥ ጥናት የሚታወቁ ህያው እና የጠፉ 
ባህሎችን የሚዘክሩ ቅሬተ አካላትን የያዘ ከመሆኑም በላይ 
ጥንታዊው ሰው ይጠቀምባቸው የነበሩ የድንጋይ ዘመን 
ቴክኖሎጂ በማበል የሚታወቁትን አራቱን የድንጋይ ዘመን 
ቴክኖሎጂዎች አንድ ላይ አጣምሮ ይዞ የሚገኝ ብቸኛ 
መካነ-ቅርስ በመሆኑ ነው:: 

መስፈርት አራት (Criteria IV) 
ይህ መስፈረት በሰው ዘር አመጣጥ ታሪክ ጉልህ 

ደረጃዎችን ለሚያሳይ የቴክኖሎጂ ወይም የመልክዓ-
ምድር አቀማመጥ ጥናት የላቀ ፋይዳ ያለው መሆኑ፣ ከዚህ 
መስፈርት አንጻር የመልካ ቁንጡሬ ባልጩት አርኪዮሎጂና 
ፓሊዮንትሮፖሎጂ መካነ-ቅርስ ስፍራ በሰው ዘሮች 
ጥናት የሚታወቁ ቅሪተ አካላትን፣ ቅሬቶችን የያዘ ሲሆን 
ከሁለት ሚሊዮን ዓመት ጀምሮ የነበረውን ያልተቆራረጠ 
ዝግመተ-ለውጥ የሚያሳዩ የሳይንስ ግኝቶችን የያዘ ስፍራ 
ነው:: በአካባቢው በጥንት ዘመን የነበረውን አየር ንብረት 
(Paleo-enviorment and climate) ለማጥናት የሚረዳ 
ልዩ ፋይዳ ያለው በመሆኑ ነው:: 

መስፈርት አምስት (Criteria V) 
ይህ መስፈርት የሰውን ልጅ ባህል ወይም የሰውና 

የተፈጥሮ መስተጋብር፣ የሰዎችን ሠፈር የሚዘክር ፋይዳ 
ያለው ሲሆን በተለይም ይህ ባህላዊ ፋይዳ በማይቀለበስ 
ለውጥ ተፅዕኖ ተጋላጭ በመሆኑ የላቀ ፋይዳ ያለው 
መሆኑ፣ 

የመልካ ቁንጡሬ ባልጩት አርኪዮሎጂና 
ፓሊዮንትሮፖሎጂ መካነ-ቅርስ የጥንታዊ ሰዎች ለድንጋይ 
መሳሪያነት የተጠቀሙበት ቴክኖሎጂን የሚወክሉ ቅሬቶች 
እና የጥንት ሰዎችን አሰፋፈር የሚያሳየው ጥንታዊ 
አሠፋፈር በማይቀለበስ ለውጥ ተፅዕኖ ተጋላጭነት 
የሚያሳይ መካነ-ቅርስ ስፍራ በመሆኑ ነው:: 

በአጠቃላይ የመልካ ቁንጡሬ ባልጩት አርኪዮሎጂና 
ፓሊዮንትሮፖሎጂ መካነ-ቅርስ ከአዲስ አበባ 50 ኪሎ 
ሜትር ርቀት ላይ የሚገኝና የተለያዩ ቅሬተ አካላትን የያዘ 
ሙዚየም ያለው ኢትዮጵያ የሰው ዘር መገኛ መሆኗን 
ይበልጥ የሚያጠናክር እና እምቅ አቅም ያለው የጥናትና 
ምርምር ስፍራ ሲሆን፤ ለአዲስ አበባ ባለው ቅርበት እና 
ቅርሱ ከያዘው የላቀ ሁለንተናዊ እሴት አንጻር ተመራጭ 
የቱሪስት መስህብ እና ድንቅ የቅርስ ሀብት ነው::

እንደ መውጫ
ኢትዮጵያን ምድረ ቀደምት ካሰኛት ምክንያቶች 

አንደኛው የሰው ዘር መገኛ መሆኗ ነው። በሀገሪቱ ከሰባት 
ሚሊዮን ዓመት ጀምሮ እስከ 200 ሺህ ዓመታት የተለያዩ 
የሰው ልጅ ዝርያዎች ሳይቆራረጡ የተገኙባት ብቸኛ ሀገር 
ነች። 

የኢትዮጵያ ቅርስ ባለስልጣን መረጃ 
እንደሚያመለክተው፤ ከዛሬ 50 ዓመት በፊትን 
ከተገኘችው ድንቅነሽ (ሉሲ) ባሻገር ኢትዮጵያ 
እውነተኛዋ የሰው ዘር መገኛ ምድረ ቀደምት መሆኗን 
የሚያስረዱ በፓሊዮአንትሮፖሎጂ ምርምር የተገኙ ቅሪተ 
አካሎች በሀገሪቱ ይገኛሉ። ከዚህ ውስጥ ዛሬ በስፋት 
የዳሰስነው የመልካ ቁንጡሬ ባልጩት አርኪዮሎጂና 
ፓሊዮንትሮፖሎጂ መካነ-ቅርስ አንዱ ነው። ይህ ሀብት 
የጥንታዊ ሰዎች ለድንጋይ መሳሪያነት የተጠቀሙበት 
ቴክኖሎጂን የሚወክሉ ቅሬቶች እና የጥንት ሰዎችን 
አሰፋፈር ያሳያል።

የመልካ ቁንጡሬ 
ባልጬት መካነ-ቅርስ እ.ኤ.አ 

ከሐምሌ 21 ቀን እስከ
 ሐምሌ 31 ቀን 2024 ዓ.ም 
በህንድ  ኒው ደልሂ በተካሄደ 

የዩኔስኮ
 ዓለም አቀፍ-ቅርስ 

ኮሚቴ 46ኛ መደበኛ ጉባዔ 
ላይ በዓለም-አቀፍ ቅርስነት 

እንዲመዘገብ ተደርጓል 

ሳምንቱን በታሪክ    
ስፖርት እና መዝናኛ 

         አዲስ ዘመን  እሁድ ነሐሴ 5 ቀን 2016 ዓ.ም

ዋለልኝ አየለ

በሀገራዊ ውለታቸው ልክ አልተዘመረላቸውም:: 
ኢትዮጵያን በዓለም አስተዋውቀዋል:: ኢትዮጵያ 

በዓለም የምትታወቅበትን 13ኛ ወር በዓለም አቀፉ ቋንቋ 
እንግሊዘኛ አስተዋውቀዋል:: እኚህ የቱሪዝም አባት 
ሀብተሥላሴ ታፈሰ ናቸው:: የታሪክ አጋጣሚ ሆነና 
የዓመቱ 12ኛው ወር በሆነው በወርሐ ነሐሴ የመጀመሪያ 
ሳምንት ከዚህ ዓለም በሞት ተለይተዋል:: በዛሬው 
ሳምንቱን በታሪክ ዓምዳችን እኚህን የቱሪዝም አባት 
እናስታውሳለን:: ከዚያ በፊት እንደተለመደው ሌሎች 
የዚህ ሳምንት ታሪካዊ ክስተቶችን በአጭር በአጭሩ 
እናስታውስ:: 

ከ62 ዓመታት በፊት በዚህ ሳምንት ሐምሌ 29/ 
1954 ዓ.ም ደቡብ አፍሪካዊው የነፃነት ታጋይና ፖለቲከኛ 
ኔልሰን ማንዴላ በፖሊስ ቁጥጥር ስር ታሰሩ:: ከዚያች 
ቀን ጀምሮ ማንዴላ 27 ዓመታትን እስር ቤት ውስጥ 
አሳልፈዋል:: በመጨረሻም ከእስራት ነፃ ወጥተው፣ 
የታገሉለት ዓላማ ድል አድርጎ፣ እርሳቸውም የደቡብ 
አፍሪካ የመጀመሪያው ጥቁር ፕሬዚዳንት መሆን ችለዋል:: 

ከ79 ዓመታት በፊት በዚህ ሳምንት ሐምሌ 30 ቀን 
1937 ዓ.ም (በአውሮፓውያኑ የዘመን ቀመር 1945) 
በሁለተኛው የዓለም ጦርነት ወቅት የጃፓኗ ሂሮሽማ 
ከተማ ‹‹ሊትል ቦይ››  በተባለው የአሜሪካ ጦር ኃይል 
ቦምብ ተደበደበች:: ከሂሮሽማው ጥቃት ሁለት ቀናት 
በኋላ (ነሐሴ 3 ቀን 1937 ዓ.ም ማለት ነው) ደግሞ 
ናጋሳኪ የተባለችው ሌላኛዋ የጃፓን ከተማ ‹‹ፋት ማን›› 
በተባለው የአሜሪካ የጦር ኃይል ቦምብ ተደበደበች:: 
ሁለቱ ድብደባዎች ከ129 ሺህ እስከ 226 ሺህ ለሚሆኑ 
ጃፓናውያን ህልፈት ምክንያት ሆነዋል::  

 ከ35 ዓመታት በፊት በዚህ ሳምንት ነሐሴ 1 ቀን 
1981 ዓ.ም  አዲስ አበባ ከተማ ውስጥ መንገድ እንዲሁም 
አስኮ አካባቢ ደግሞ በስማቸው የመኖሪያ ሰፈር 
የተሰየመላቸውና የአሜሪካ የሕዝብ ተወካዮች ምክር 
ቤት አባል የነበሩት ጆርጅ ቶማስ ሚኪ ሌላንድ እንዲሁም 
ሌሎች አሜሪካውያንና ኢትዮጵያውያን በአውሮፕላን 
አደጋ ሞቱ::

አደጋው የደረሰባቸውም ስደተኞችን ለመጎብኘት 
ከአዲስ አበባ ወደ ምዕራብ ኢትዮጵያ (ጋምቤላ) 
በአውሮፕላን ሲጓዙ የተሳፈሩበት አውሮፕላን ተከስክሶ 
ነው:: ጆርጅ ቶማስ ሚኪ ሌላንድ በሰብዓዊ እርዳታ 
ተግባራት ታዋቂ የነበሩ ፖለቲከኛ ስለመሆናቸውም 
ታሪክ ያስረዳል::   

በዝርዝር ወደምናየው የቱሪዝም አባት ሀብተሥላሴ 
ታፈሰ ታሪክ እንለፍ:: 

የነሐሴ ወር የመጀመሪያ ሳምንት ላይ እንገኛለን:: 
የነሐሴ ወር በኢትዮጵያ ተፈጥሯዊ ክስተቶች የሚበዙበት 
ነው:: ብዙ የባህልና ቱሪዝም ሁነቶች የሚከናወኑበት 
ነው:: ወዲህ ደግሞ የአዲስ ዘመን መቀበያ ዋዜማ ነው:: 
የተሰናባች ዓመት የመጨረሻው ወር ነው:: በዚህ ወር 
ውስጥ ባህላዊና ተፈጥሯዊ እንቅስቃሴዎች አሉ:: 

ይህን የኢትዮጵያን መለያ ቱሪዝም ያስተዋወቁ  
ጀግና ሀብተሥላሴ ታፈሰ ናቸው:: የታሪክ ግጥምጥሞሽ 
ሆኖ ሕይወታቸው ያለፈው በዚሁ ነሐሴ ወር መጀመሪያ 
ሳምንት ነው:: 

በተለይም ‹‹Thirteen Months of Sunshine›› 
የሚለው የእንግሊዘኛ ቃል ኢትዮጵያን ለዓለም 
አስተዋውቋል:: የእንግሊዘኛ ፕሮግራሞች ማስጀመሪያ 
ነበር:: ይህን የእንግሊዘኛ ቃል አስገብተው ወደ በይነ 
መረብ ጎራ ቢሉ ኢትዮጵያን በዓለም ያስተዋወቁ ብዙ 
አይነት ጥናቶች፣ መጣጥፎች፣ ዜናዎችና መጻሕፍትን 
ያገኛሉ:: 

ይህ ቃል ለ50 ዓመታት ያህል የኢትዮጵያ መሪ 
ቃል ሆኖ አገልግሏል:: አሁን ‹‹ምድረ ቀደምት›› በሚል 
ተተክቷል:: ዳሩ ግን ኢትዮጵያን ለዓለም አስተዋውቋልና 
እነሆ ታሪክ ሲዘክራቸው ይኖራል:: 

ሀብተሥላሴ ከአባታቸው ከፊታውራሪ ታፈሰ 
ሀብተሚካኤል እና ከእናታቸው ከወይዘሮ ሙላቷ 
በላይነህ በ1919 ዓ.ም በአዲስ አበባ ከተማ ተወለዱ:: 
ሀብተሥላሴ ገና ሕፃን ሳለ አባቱ ፊታውራሪ ታፈሰ 
የጠረፍ አካባቢ አስተዳዳሪ ሆነው ተመደቡ:: በዚህም 

የቱሪዝሙ አባት

 ሀብተሥላሴ ታፈሰ

ምክንያት ፊታውራሪ ሀብተሥላሴ ጎረቤታቸው የሆኑ 
የውጭ ሀገር ጥንዶች (ሩስያዊት ሚስት እና ግሪካዊ 
ባል) ሕፃኑን ሀብተሥላሴን ለጥቂት ጊዜያት ያህል 
እየተንከባከቡ እንዲጠብቁላቸው በአደራ ሰጥተዋቸው 
ወደተመደቡበት ሥራቸው ሄዱ:: ሀብተሥላሴን በአደራ 
የተቀበሉት የባህር ማዶ ሰዎች ሁለት ልጆች ነበሯቸው:: 

ሀብተሥላሴ ከወላጆቻቸው የተለዩት ገና በሁለት 
ዓመት ዕድሜያቸው ነበር:: ከጥቂት ጊዜያት በኋላ 
ፋሺስት ኢጣሊያ ኢትዮጵያን በመውረሯ ሀብተሥላሴን 
ለመንከባከብ በአደራ የተቀበሉት ባልና ሚስት ሕፃኑን 
ሀብተሥላሴን ይዘው ወደ ግሪክ ሄዱ:: ብዙም ሳይቆይ 
ሁለተኛው የዓለም ጦርነት ተቀስቅሶ ግሪክ በፋሺስት 
ኢጣሊያና በናዚ ጀርመን መዳፍ ስር ወደቀች:: በዚያ 
የጦርነትና የመከራ ዘመን ባለአደራዎቹ የሀብተሥላሴ 
አሳዳጊዎች ሀብተሥላሴን ከልጆቻቸው እኩል 
እየተንከባከቡ ማሳደጉን ቀጠሉበት:: ሀብተሥላሴ 
ከሕፃንነቱ ጀምሮ ንቁ፣ ታታሪና ብልህ ስለነበር ንቃቱንና 
ታታሪነቱን ተጠቅሞ አሳዳጊ ቤተሰቦቹን ያግዝ ነበር::

በሁለተኛው የዓለም ጦርነት ወቅት የሀብተሥላሴ 
አባት ፊታውራሪ ታፈሰ በስደት አውሮፓ ውስጥ ነበሩ:: 
ፊታውራሪ ታፈሰ ልጃቸውን ሀብተሥላሴን በቀይ 
መስቀል አማካኝነት አፈላልገው ስላገኙት በጦርነቱ 
መገባደጃ ላይ ወደ ኢትዮጵያ ይዘውት ተመለሱ:: 

ብላቴናው ሀብተሥላሴ የመጀመሪያ እና የሁለተኛ 
ደረጃ ትምህርቱን የተማረው ግሪክ ውስጥ ነው:: 
ዕድሜው 15 ዓመት እስኪሆን ድረስ የሚናገረው የግሪክና 
የሩስያ ቋንቋዎችን ነበር:: ወደ ኢትዮጵያ ከተመለሰ በኋላ 
ተፈሪ መኮንን ትምህርት ቤት በመግባት ለአንድ ዓመት 
ያህል የአማርኛ ቋንቋ ትምህርት ተማረ::    

በመቀጠልም ግብፅ ወደሚገኘው ቪክቶሪያ ኮሌጅ 
በማቅናት ለሁለት ዓመታት ትምህርቱን ሲከታተል ከቆየ 
በኋላ እ.አ.አ በ1950 አሜሪካ ሄዶ ከሚኒሶታው ካርልተን 
ኮሌጅ በስነ መንግሥት እና ዓለም አቀፍ ግንኙነት ዘርፍ 
ተመርቆ ወደ ኢትዮጵያ ተመለሰ:: 

ወጣቱ ሀብተሥላሴ ወደ ኢትዮጵያ እንደተመለሰ 
የተመደበው በውጭ ጉዳይ ሚኒስቴር ነበር::  እስከዕለተ 
ሞታቸው ድረስ ካልተለዩት የቱሪዝም ሥራ ጋር 
የተዋወቁት በዚህ ወቅት ነበር:: በወቅቱ የሥራ ሚኒስትር 
የነበሩት ልዑል ራስ መንገሻ ስዩም ከወጣቱ ሀብተሥላሴ 
ጋር ለሥራ ጉብኝት ወደ አውሮፓ ተጓዙ:: በአውሮፓ 
የቱሪዝም ዘርፍ እንቅስቃሴ የተደነቁት ሚኒስትሩ፤ 
ኢትዮጵያ በቱሪስቶች ዘንድ ተወዳጅ ሊሆኑ የሚችሉ 
በርካታ ሰው ሰራሽና የተፈጥሮ ሀብቶች ባለቤት 
እንደሆነችና በዘርፉ ጠንክሮ ከተሰራ ብዙ ሀብት 
ማፍራት እንደሚቻል ለወጣቱ ሀብተሥላሴ ገለፁለት::

ከአውሮፓ እንደተመለሱም ሚኒስትሩ ልዑል ራስ 
መንገሻ ሃሳባቸውን ለንጉሠ ነገሥት ቀዳማዊ አፄ ኃይለ 
ሥላሴ በአጭር ማስታወሻ አቀረቡ:: ንጉሠ ነገሥቱም 
ሃሳቡን ወዲያው ተቀብለው ለሥራው የሚመጥን ሰው 
ሚኒስትሩ እንዲያቀርቡ ነገሯቸው:: የሚኒስትሩ ምርጫ 
ሀብተሥላሴ በመሆኑ ወደ ቤተ መንግሥት ተጠርቶ 
የኢትዮጵያን የቱሪዝም ኢንዱስትሪ እንዲያቋቁም በንጉሰ 
ነገሥቱ ታዘዘ::

ሀብተሥላሴ ግን በቱሪዝም ዘርፍ የትምህርትም 
ሆነ የሥራ ልምድና ዝግጅት እንደሌለው ለንጉሰ ነገሥቱ 
በትህትና አስረዳ:: ሥራው ለወጣቱ ሀብተሥላሴ 
እንደማይሳነው የተገነዘቡት ንጉሠ ነገሥት ቀዳማዊ 
አፄ ኃይለሥላሴ ‹‹ … ግዴለም ትችላለህ! ስራው ቶሎ 
ይጀመር!›› በማለት አጭር መመሪያ ሰጡት:: የንጉሰ 
ነገሥቱን ትዕዛዝ ተቀብለው ሥራ የጀመሩት አቶ 
ሀብተሥላሴ ታፈሰ ውሎ አድሮ በሀገር ውስጥና በውጭ 
ሀገራት ታዋቂ ያደረጋቸውን ሙያ የጀመሩት ይህን 
በመሰለ አጋጣሚ ነበር:: 

አቶ ሀብተሥላሴ ሥራውን ከግብ እንዲያደርሱ 
የተጣለባቸው ኃላፊነት ቀላል አልነበረም:: በዘርፉ 
የትምህርትም ሆነ የሥራ ልምድና ዝግጅት አለመኖር 
ከዘርፉ አዲስነትና ከሌሎች ችግሮች ጋር ተደምሮ 
ሥራውን ሲጀምሩት ከባድ አድርጎባቸው ነበር::  
ስለጉዳዩ በአንድ ወቅት በሰጡት ቃለ ምልልስ ‹‹ … 
በዘርፉ ከመጀመሪያው (እ.ኤ.አ. ከ1954) ጀምሮ 
አገልግያለሁ:: በወቅቱ ከውጭ ሀገር ወደ ኢትዮጵያ 

የነበረን ወይም ያለን ተቋም ወይም ድርጅት ተቆጣጥሮ 
ማንቀሳቀስ ብቻ ሳይሆን ሥራ የመፍጠር ችሎታቸው 
ነው:: የኢትዮጵያን የቱሪዝም ሀብት ለውጭና ለሀገር 
ቤት ተመልካቾች ማሳወቅ (ፕሮሞሽን)ን መሰረታዊ 
ዓላማው አድርጎ ሲንቀሳቀስ የነበረው የቱሪዝም ድርጅት 
ሥራውን ለማከናወን አቅም ባነሰው ወቅት ገንዘብ 
ሊያስገኝ የሚያስችለውን የኢትዮጵያ ቱሪስት ንግድ 
ሥራ ድርጅትን አቋቋሙ:: ዛሬ ይህ ድርጅት የአገሪቱን 
ቅርስና ባህል ከማስተዋወቁ በተጨማሪ ብዙ ትርፍ 
የሚያስገኝ ተቋም ሆኗል:: በመቀጠልም ከፕሮሞሽኑ 
ሥራ ጋር ተደጋጋፊ የሆነውን የሀገር ባህል ዕቃዎች 
ማምረቻ ድርጅትን አቋቋሙ:: የመኪና ኪራይ ድርጅት 
እንዲመሰረት ያደረጉትም እርሳቸው ናቸው:: እነዚህ 
ድርጅቶች ገቢ ከማስገኘታቸው ባሻገር ለብዙ ዜጎች 
የሥራ ዕድል የፈጠሩ ናቸው::

በስራቸው ምክንያት ያልደረሱበት የኢትዮጵያ 
አካባቢ እንደሌለ የተናገሩት አቶ ሀብተሥላሴ፣ ‹‹ … 
በእግር፣ በፈረስ፣ በግመል፣ በሄሊኮፕተር፣ በአውሮፕላን 
ሁሉ ተዘዋውሬ ከ100 በላይ ሰው ያልረገጣቸው የኤርትራ 
ደሴቶችን አይቻለሁ:: ትልቅ ሀብት ናቸው:: ቢያውቁበት 
በሚሊዮን የሚቆጠር ገንዘብ መሰብሰብ ይችሉ ነበር:: 
በጋምቤላ በኩል ጂካው ድረስ ሄጃለሁ:: የደቡብ ሱዳን 
ጠረፍ ነው:: በኤርትራ በኩል ቤንአመር ድረስ ወዳለው 
የጠረፍ ቦታ ደርሻለሁ:: ቤንሻንጉልን በሙሉ እስከ ሱዳን 
ድረስ አዳርሻለሁ:: መሥራት ካስፈለገ ማየትና ማወቅ 
ግድ ይሆናል:: ካየንና ካወቅን በኋላ ማውራት ይቻላል … 
›› በማለት ተሞክሯቸውን አካፍለዋል:: 

የሒልተን ሆቴልን ጨምሮ የኢትዮጵያ ምግብ 
ዝግጅት ኢንስቲትዩት እንዲሁም ለፕሮሞሽን ሥራ 
የዋሉ አያሌ ዲዛይኖች እና መፅሔቶች አቶ ሀብተሥላሴ 
በቀጥታ ተሳትፈውባቸው ሥራ ላይ ከዋሉ በርካታ 
ፕሮጀክቶች መካከል የሚጠቀሱ ናቸው::

በአሁኑ ወቅት ‹‹የ13 ወር ፀጋ›› የሚለው የኢትዮጵያ 
የቱሪዝም መጠሪያ ‹‹ምድረ ቀደምት (Land of 
Origins)›› በሚል ስያሜ ተተክቷል:: ‹‹ … ‹የ13 ወር ፀጋ› 
የሚለው የኢትዮጵያ የቱሪዝም መለያ ለብዙ ጊዜያት 
ያገለገለ ነው:: አሁን መቀየር አለበት› የሚሉ ሰዎች አሉ:: 
ይቀየር ቢባል ምን ይሰማዎታል?›› ተብለው ተጠይቀው 
አቶ ሀብተሥላሴ ‹‹ … ሁልጊዜ አንድ ነገር ሲፈጠርና 
የሚበልጠው ሲገኝ ያንን ማየቱ ተገቢ ነው:: አሁን ከዚያ 
የበለጠ ከተገኘ ደግሞ ቶሎ መተካት ነው:: ምንም ችግር 
የለውም›› ብለዋል:: 

አቶ ሀብተሥላሴ በርካታ ሽልማቶችንም አግኝተዋል:: 
በ2009 ዓ.ም የዋንጫና የወርቅ የደረት አርማ (Pin) 
ሽልማት በወቅቱ የኢ.ፌ.ዴ.ሪ ጠቅላይ ሚኒስትር በአቶ 
ኃይለማርያም ደሳለኝ ተበርክቶላቸዋል:: የባሕልና 
ቱሪዝም ሚኒስቴር በበኩሉ የገንዘብ ሽልማትና እውቅና 
ሰጥቷቸዋል:: ከዚህ በተጨማሪም በቅርስና ባሕል ዘርፍ 
የ2007 ዓ.ም ‹‹የበጎ ሰው ሽልማት›› ተሸላሚ ሆነዋል:: 

እኝህ የቱሪዝም አባት ባደረባቸው ሕመም በሀገር 
ውስጥና በውጭ ሀገር የሕክምና ክትትል ሲያደርጉ 
ቆይተው ነሐሴ ሦስት ቀን 2009 ዓ.ም በተወለዱ በ90 
ዓመታቸው ከዚህ ዓለም በሞት ተለይተዋል:: ሥርዓተ 
ቀብራቸው ነሐሴ ሰባት ቀን 2009 ዓ.ም በመንበረ ፀባዖት 
ቅድስት ሥላሴ ቤተ ክርስቲያን ተፈፅሟል::  

እንደመጣሁ በውጭ ጉዳይ ሚኒስቴር ውስጥ እሠራ 
ነበር:: ከዚያም በግድ ይህንን የቱሪዝም ሥራ እንድሠራ 
አዘዙኝ:: ገባሁበት:: ከባድ ሥራ ነው:: ያን ጊዜ ካሜራ ወደ 
ኢትዮጵያ አይገባም ነበር:: ሲገባም ጉምሩክ ይይዘዋል:: 
ፈቃድ ከማስታወቂያ ሚኒስቴር ማውጣትም ያስፈልግ 
ነበር:: በዚህ ሰበብ ሁለት ጊዜ ታስሬያለሁ:: ፎቶግራፍ 
ለምን ታነሳለህ ብለው ነው ያሰሩኝ:: ያን ጊዜ ፎቶግራፍ 
የሚያነሳ ሰው ሰላይ ተደርጐ ይታሰብ ስለነበር ነው …›› 
ብለዋል:: 

ሀብተሥላሴ  የኢትዮጵያን የቱሪዝም ኢንዱስትሪ 
የማቋቋሙን ተግባር ከዳር ለማድረስ ጥረታቸውን 
ጀመሩ:: ቦታ፣ ቅርስ፣ ባህልና ሌሎች ሀብቶችን አስጎብኝቶ 
ገንዘብ ማግኘት መቻል በወቅቱ ቀልድ ይመስል ነበርና 
ስለስራው ስኬታማነት የተጠራጠሩ ብዙዎች ነበሩ:: 

ይሁን እንጂ የአቶ ሀብተሥላሴ ያላሰለሰ ጥረት 
ፍሬ እንዲያፈራ አስቻለ:: ስራውም ከድርጅቱ እድገት 
ጋር እየሰፋና እያደገ በመሄዱና ዓለም አቀፍ እውቅና 
በማግኘቱ አቶ ሀብተሥላሴም የማዕረግ እድገት 
አገኙ፤ በመጀመሪያ የድርጅቱ ምክትል ሚኒስትር 
ቀጥሎም ሚኒስትር ዴኤታ ሆኑ:: የድርጅቱን የሥራ 
መመሪያዎች አዘጋጅተው ፈር ከማስያዛቸው በተጨማሪ 
ኢንዱስትሪው ዘመናዊ አደረጃጀት እንዲኖረው አደረጉ:: 

ስራው ዕድገት እያሳየ ቢሄድም ብዙ መሰናክሎች  
መኖራቸውም አልቀረም:: የበጀት እጥረትና የግንዛብ 
ማነስ ተጠቃሽ ችግሮች ነበሩ:: ስለዚህ ጉዳይ ሲያብራሩም 
‹‹ … ሁልጊዜም እየተጠራሁ ወቀሳ ይቀርብብኝ ነበር:: ቤተ 
ክህነት ተጠርቼ ‹በቴሌቪዥን ለምን እንዲህ ተናገርክ?› 
እባላለሁ፤ የሀገር ውስጥ ገቢ ይጠሩኝና እወቀሳለሁ:: 
በዚያን ጊዜ ከቀረጥ ነፃ ሱቅ ከፍተን ነበር:: የእኛ ቢሮ 
ከመንግሥት ቢሮዎች ሁሉ ሀብታም የሚባለው ነበር:: 
በወቅቱ የቱሪዝም በጀት 220 ሺህ ብር ስለነበር ‹በዚህ 
በጀት እንዴት ሀገርን ማሳደግ ይቻላል?› እያልኩ 
ከጃንሆይ ጋር እጨቃጨቅ ነበር:: አንድ ጊዜ ቁልፉን ይዤ 
ሄድኩና ጃንሆይ ይህንን መሥሪያ ቤት ለሒሳብ ሹም 
ይስጡት፤ ደመወዝ ከመክፈል ውጪ ሌላ ሥራ መሥራት 
አልቻልኩም አልኳቸው:: የቀረጥ ነፃ ፈቃድ ስጡኝ ብዬ 
ጃንሆይን ጠየቅሁ:: በኋላ የገንዘብ ሚኒስትሩ መጡና 
‹እኛ ኮንትሮባንድ መቆጣጠር አቅቶናል፤ ሀብተሥላሴ 
ደግሞ አናታችን ላይ ኮንትሮባንድ ለመፍጠር ይፈልጋል› 
አሉኝ:: ንጉሡም ‹ሥራህ መቆጣጠር ነው እንጂ ሥራ 
አይሥራ ነው የምትለው ወይስ መቆጣጠር አልችልም 
ነው?› ብለው ጠየቋቸውና ተፈቀደልኝ::

ሥራው ሊጀመር ሲል ደግሞ ገንዘብ ስለጠፋ የአባቴን 
ካርታ ወስጄ አምስት ሺ ዶላር ተበደርኩ:: በሚሊዮን 
የሚቆጠር ብር ማግኘት ተቻለን:: በአንድ ወቅት 
ከመላው ኢትዮጵያ የእኛ መሥሪያ ቤት ነበር ሀብታም 
የነበረው:: አንድ ሚኒስትር ሲሾም በጊዜው እንዲነግድ 
አይፈቀድለትም ነበር:: ለእኛ ተፈቅዶ ነበርና ብዙ ገንዘብ 
አስገብተናል:: የአፍሪካ ኢኮኖሚክ ኮሚሽን ሕንፃ ተሠርቶ 
ሥራ ሲጀምር የእኛ መኪናዎች ነበሩ የሚያገለግሉት:: 46 
መኪናዎች ነበሩን:: እኔ እንደ ሾፌር፣ እንደ አስጐብኚ፣ 
እንደ ፎቶግራፍ አንሺ እየሆንኩ ሠርቻለሁ:: በኋላ ምቀኛ 
በዛና ‹የቀረጥ ነፃ ገንዘብ ወደ መንግሥት ይግባ› አሉ:: 
ያ አሠራር በርካታ ሰዎች በዘርፉ መሰማራት እንዲችሉ 
የሚያደርግ ነው …›› በማለት ገልጸዋል::

የኢትዮጵያ መለያ ሆኖ ለብዙ ዓመታት ያገለገለውን 
‹‹የ13 ወር ፀጋ›› ስያሜውን እንዴት እንደመረጡት 
ሲያስረዱ እንዲህ ብለው ነበር::

‹‹ … እኔ ያደግሁት ውጭ ሀገር ነው:: የትም ዓለም 
ላይ 13 ወር የለም:: ፒራሚድ ሲታይ ግብፅ ነው:: አይፈል 
ታወር ሲታይ ፈረንሣይ ነው:: የነፃነት ሐውልት ሲታይ 
አሜሪካ አለ:: እኛ የምንታወቅበት የለንም ነበር:: ሁሉ ነገር 
ከዘር፣ ከሃይማኖት ጋር የተያያዘ ነበር:: ሳላውቀው አንድ 
ወቅት ላይ ‹የ13 ወር ደመወዝ ይሰጠን› ብዬ ጠየቅሁ:: 
ወዲያው ይህንን ሃሳብ ወደ ቱሪስት መሳቢያነት መቀየር 
እንደሚቻል አሰብኩ:: ሌላው ሁሉ ከዘር ከሃይማኖት 
ጋር የሚያያዝ ነበር:: ላሊበላን ባደርግ ኢትዮጵያ በሙሉ 
ክርስቲያን ባለመሆኑ ችግር ነበረበት:: የአሥራ ሦስት 
ወር ፀሐይ ግን ከምንም ነገር ጋር አይገናኝም:: ምንም 
የፖለቲካና የሃይማኖት ንክኪ የለውም … ››

አቶ ሀብተሥላሴን የተለዩ የሥራ መሪ የሚያደርጋቸው 

                     አዲስ ዘመን  እሁድ ነሐሴ 5 ቀን 2016 ዓ.ም

ሙሉጌታ ብርሃኑ

ስለ ጻፈው እንጻፍለት…ስላነበበውም እናንብብለት። 
ህይወት እንደ ጎጆ ናትና ጋዜጠኛውም አንዲት ጎጆ 
ሠርቶ አቁሞ ነበር:: ሁሉም ሰው የራሱ የሆነ የህይወት 
ጎጆ ቢያቆምም፤ የመጣበትን ዓላማ ሳይረዳ ለቀረ 
“ተወለደ… ኖረናም ሞተ!” ከሚል የግርግዳ ላይ ጥቅስ 
በስተቀር ምንም አይኖረውም:: በሞተበት ቅጽበትም 
ደሳሳዋ ጎጆ ትፈርሳለች:: እንደ ሙሉጌታ ሉሌ ያሉትን 
ግን በዚህ ጎጆ ውስጥ ትተውልን የሚሄዱት ቅርስና 
ውርስ አላቸው::

ሙሉጌታ ሉሌ ጋዜጠኛም ደራሲም ነበር:: ከአዲስ 
ዘመን ጋዜጣ እስከ ኢሳት ቴሌቪዥን ድረስ በነበረው 
ህይወቱ የሠራት ጎጆ አቤት ማማሯ! ግዝፈት ውበቷ! 
የምታሰኝ ነበረች:: ውስጥና ውጯን ሁሉ በብዕሩ ቀለም 
አሸብርቋታል:: የብዕሩ ተአምር ብዙ ነው:: ታዲያ 
ግን ጋዜጠኛው የብዕር መድፍ ተኳሽና አስተኳሽ 
ነውና እንደ አንድ ሰው ስሙም አንድ አልነበረም:: 
ከአንዱ ብዕሩ ላይ “ተርቡ”፣ ከሌላኛው ደግሞ 
“ስንሻው”፣ ወዲህ ይልናም “ስልቁ”፣ ብሎ ብሎም 
“ጸጋዬ ገብረመድኅን አርአያ” ብሎ አረፈው:: ጉድ ነው 
እንደገናም ይቀጥላል…

በሙሉጌታ ሉሌ ጎጆ…በዚህች ጎጆ ውስጥ 
የምናገኘው የመጀመሪያው ነገር ጋዜጠኝነት ነው:: 
የሀገራችን የጋዜጠኝነት ዕድሜ ሲለካ የሜትር ገመዱም 
ሆነ ውሀልኩ ጋዜጣ ነው። ምክንያቱም ከጋዜጠኝነት 
ሁሉ በፊት የነበረው  የመጀመሪያ ነገር ጋዜጣ ነውና:: 
ሙሉጌታም በመጀመሪያ ሥራው በጋዜጣ፣ ስሙም 
ከጋዜጣ ላይ ነበር:: ከአይረሴዎቹ ባለውለታዎች 
ከዛሬይቱ ኢትዮጵያ፣ አዲስ ዘመንና ከኢትዮጵያን 
ሄራልድ እንዲሁም ከመነን መጽሔት  ውስጥ ብቅ 
ብለው ከጎመሩ ፍሬዎች አንዱም ሙሉጌታ ሉሌ 
ነው። ድምጹ አይሰማም ነበር። ብዕሩ ግን ሞገደኛና 
መግነጢሳዊ ኃይል ነበረው። ቱሁትና ታዛዥ ነው፤ 
ግን ደግሞ እውነትን ከጋረዱበት በብዕሩ የነብርን ቁጣ 
ያሳያል። በቃላቱ የአንበሳን ብራቅ ጩኸት ያሰማል። 
በጋዜጠኝነት ላይ የሚጫነውን ቀንበር ለመሸከም 
አንገቱን አይሰጥም። ልቡን በአሜኬላ እየወጉት 
እንደምንም ክንዱን አፈርጥሞ በጨበጠው ብዕር ነጻ 
ፕሬስን፣ የነጻነት ዓለምን ለመሥራት ከመፍጨርጨር 
አይገታም። ፊትና ኋላ፣ ግራና ቀኝ ነገሮችን አብጠርጥሮ 
በማወቅም የሚስተካከለው አነበረም። እርሱም 
የእውነትን ብርሃን አስፈንጥቆ የጋዜጠኝነት ጮራ 
ሆኗል። በእርሱ ፈለግ የቆሙ ብዙዎችንም አስከትሏል። 
በጋዜጠኝነቱ እንደ ጋዜጠኛ፣ በጸሐፊነቱ ብዕር 
አንጣቢ፣ በታሪክ የታሪክ ሊህቅ፣ በፖለቲካ ዕውቀቱም 
ወደር አልባ ተንታኝ ነበር። ታዲያ ይኼ ሰው ከወዴትስ 
ተገኘ?

የባለጎጆው የታሪኩ መነሻና መጀመሪያ፤ ከጀግና 
አብቃይዋ ከጎጃም ክፍለ ሀገር፣ ከዝነኞች እናት ከቢቸና 
መንደር ውስጥ ነው። መስከረም 24 ቀን 1933ዓ.ም፤ 
ከእናቱ ወ/ሮ ወርቅነሽ ጎሹ እና ከአባቱ ሉሌ ደስታ ከዚሁ 
ተወልዶ ለታላቅ የህይወት ዘመቻ ታጨ። አስኳላን ግን 
ከዚያ ስፍራ አላገኛትም ነበር። ከልጅነቱ ጋር አብሮ 
ወደ አምቦ ከተማ አቀና። በአምቦ ከተማ በቀዳማዊ ኃ/ 
ሥላሴ ትምህርት ቤትም የአንደኛ ደረጃ ትምህርቱን 
አጠናቆ ወጣ። ወጣትነቱን ይዞም ከአምቦ ወደ ደብረ 
ብርሀን፣ ከቀዳማዊ ኃ/ ሥላሴም ወደ  ኃይለማርያም 
ማሞ ሁለተኛ ደረጃ ትምህርት ቤት ተሸጋገረ። በዚያም 
ሁለተኛ ደረጃን ፈጸመው። በ1950ዓ.ም ሙሉጌታ 
ሉሌ ወደተሠራበት ወደ ሌላኛው ቅጥር ገባ። ወደ 
ናዝሬት የመጽሐፍ ቅዱስ አዳሪ ትምህርት ቤት ነበር። 
ህይወትን ሲያነባት፣ ዕውቀትን ሲገነባትና አዋቂነትን 
ሲላመዳት እዚህ ደርሷል። ቀደም ሲል ተልዕኮውን 
ፈጽሞ እንደተሰናበታቸው ሦስቶቹ ሁሉ ትምህርቱን 
ቢጨርስም የናዝሬትን ቅጥር ለቆ አልሄደም። 
የተማረውን በተማረበት የማወራረድ ዕድሉን አግኝቶ 
በመምህርነት በዚያው ቀጠለ። ተማሪው አስተማሪ፣ 
ተቀባዩም ሰጪ ሆነ። ከብዙ ህይወት ብዙ ዕውቀት 
በአንዲቷ ጎጆው ውስጥ ሁሉንም በእውን ገልጦ 
የተመለከታቸው  በናዝሬት አካዳሚ ውስጥ በነበረው 
ቆይታው ስለመሆኑ የራሱም ምስክርነት ነው።

 ከጋዜጠኛው ጎጆ

 ጋዜጠኛውና ጋዜጠኛነት...አስቀድሞ በ1955ዓ.ም 
በምስራች ድምጽ ሬዲዮ ጣቢያ ውስጥ በጋዜጠኝነት 
ቢሠራም የብዕሩን ፍሬ ግን ለጋዜጣና መጽሔቶች 
ይልክ ነበር:: በጊዜው በአዲስ ዘመን ጋዜጣ ላይ 
እየሠሩ የነበሩት እነ ብርሀኑ ዘሪሁንና ጳውሎስ ኞኞም 
በጽሁፎቹ ተማርከው ያደንቁት ነበርና ተቀላቅሎ ቋሚ 
ባልደረባቸው እንዲሆን ግብዣ አቀረቡለት:: ሙሉጌታ 
ሉሌም በ1960ዓ.ም በይፋ አዲስ ዘመንን ተቀላቀለ:: 
በአማርኛ እየጻፈ ለአዲስ ዘመንና ለሌሎች ጋዜጣና 
መጽሔቶች፣ በእንግሊዝኛ እየጻፈም ለሄራልድ ያቀብል 
ነበር:: ወርቃማ ብዕሮቹም እየፈነጠቁ መውጣት 
መታየት ጀመሩ::

በዚህቹ የአዲስ ዘመን ጋዜጣ ላይ ብዕሩን እያነሳ 
ጓዳ ጎድጓዳዋን አስሶባታል:: በጸሐፊነት ብቻም 
ሳይሆን በአዘጋጅነትም ሠርቶባታል:: ከታች በአምዶቹ 
ከላይ በኃላፊነቱ በኩርታ ታይቶባታል:: በጊዜው 
ጋዜጣ አግኝቶ በእጅ መያዝ ብርቅ ነበር። የሙሉጌታ 
ሉሌን ጽሑፎች አግኝቶ ማንበቡም ለአንባቢው 
አስደሳች ነው። "ሙሉጌታ ሉሌ አቀርቅሮ ሲያነብ 
አሊያም ብዕር ይዞ ሲጽፍ እንጂ ሌላ ነገር ሲያደርግ 
አይታይም" ይሉታል፤ ቀርበው የተመለከቱት ሁሉ። 
ስለብዙ ጉዳዮች ያለው አጥልቆ የሚያስቀዝፍ 
ዕውቀቱ ተንቀሳቃሽ የዓለም  መዝገብ አድርጎታል። 
እንደሚናገሩለትም አንዲት መጽሐፍ ብቻ አንብቦ ስለ 
አንድ ነገር አወቅኩ አይልም:: ከዚህም ከዚያም ያነባል:: 
ያውቃል:: በዚህም በዚያም ይጽፋል። ያስነብባል። 
በጊዜው ለመረጃም ሆነ ለመዝናናት ሰው ሁሉ 
የሚጎርፈው ወደ ጋዜጣና መጽሔቶች ነበር። ከእነዚያ 
ሁሉ ውስጥም የሙሉጌታ ሉሌ ስምና ብዕር ዕለት 
ዕለት ቢያንስ ከአንዱ ጋር ይወጣል። ዛሬስ ስለምን 
ጉዳይ ምንስ ብሎ ይሆን ማለቱም ያለ ነው። በመነን 
መጽሔት ውስጥም አዘጋጅ ሆኖ የግዙፍ ብዕሩን አሻራ 
ሲያኖር ቆይቷል። እንደገናም በ1968ዓ.ም በግዳጅ 
ወደ ኤርትራ ተጉዞ “ኢትዮጵያ” በተሰኘችው ሳምንታዊ 
ጋዜጣ በዋና አዘጋጅነት መምራት ጀመረ:: በዚያው 
በኤርትራ በተጀመረው የቀይ ኮከብ ዘመቻ ወቅትም 
በበዓሉ ግርማ ሲመራ የነበረውን የጋዜጠኞችን ቡድን 
በምክትልነት ሲያቀናጅ ነበር:: ከዚህ በኋላም ትልቁን 
የሥልጣን ዙፋን ለመረከብ በቃ:: በ1975ዓ.ም ሙሉጌታ 
ሉሌ የኢትዮጵያ ፕሬስ ድርጅት ሥራ አስኪያጅ ሆነ::

እያነጻ የሚታነጽበት የጋዜጠኝነት ጎጆው በጋዜጠና 
መጽሔቶች ላይ ብቻ የታጠረ አልነበረም:: ከዓለም 
አቀፍና ብሔራዊ የሬዲዮ ጣቢያ የሚነሱ ሞገዶች 
የእርሱን ድምጽ ተሸክመው ከሕዝቡ ጆሮ አድርሰዋል:: 
ከምስራች ድምጽ ሬዲዮ ጣቢያ ሆኖ ስለ በርካታ 
ጉዳዮች በርካታ ዝግጅቶችን አሰናድቷል:: በኢትዮጵያ 
የቴሌቪዥን መስኮት ውስጥም ላላነሱ ጊዜያት 
ታይቷል:: በኢትዮጵያ ቴሌቪዥን ኔትዎርክ(ኢትኤን) 
እንዲሁም በኢትዮጵያ ሳተላይት ቴሌቪዥንና 
ሬዲዮ(ኢሳት) በመሥራት ሁለገብ ጋዜጠኛ መሆኑን 
አሳይቷል:: በእያንዳንዱ ቦታና ጊዜም ከእሳት ፍም 
አመድ ላይ የተቀመጠውን የሀገራችንን ጋዜጠኝነት 
ነጻ ለማውጣት መድከም አይታክትም ነበር:: ስለ 

ሁሉም ነገሮች ያለው ዕውቀት ደንደስ ያለ በመሆኑ 
ከብዙ የሀገራችን ጉምቱ ጋዜጠኞች በዚህ የተለየ 
ስለመሆኑ ብዙኋኑ ይስማማበታል:: አዕምሮው በሳል፣ 
እጁ የጠነከረ፣ ብዕሩም ረዥም ነበር:: ከጋዜጣ እስከ 
መጽሔቶች የማይደርስበት አልነበረም:: ከዚህም 
ተሻግሮ በ1970ዎቹ በማስታወቂያ ሚኒስቴር ስር 
በነበረው በፕሬስ መምሪያ በኃላፊነት የሥልጣን ወንበር 
ላይ ተቀመጠ:: 

ሙሉጌታና ሉሌና አብዮቱ…በደርግ መንግሥት 
የውድቀት ማግስት ሀገር ምድሩ ሁሉ አብዮት ነበር:: 
የጀበናና ሲኒውም ጨዋታ ሁሉ ስለ አብዮትና 
አብዮታዊነት ነው:: ጭምምታው ከሹክሹክታው ጋር 
ይተራመሳል:: እዚያ የሥልጣን ወንበሩ ላይ ቁጭ ብሎ 
የሚሆነውን ለሚመለከተውና የፖለቲካውን የዝንብ 
እርጉዝ አበጥሮ ለሚያውቀው ሙሉጌታ ሉሌ ሁሉም 
ነገር ግልጽ ነበር::  ከ16 ዓመታት በፊት የፈነዳው 
አብዮት መጥፊያው ደርሶ ነበር:: ነገሩም አልቀረለት 
የ1966ዓ.ም አብዮት ከስሞ የ1983ዓ.ም ሌላኛው 
አብዮት ፈነዳ:: ከአብዮት ወደ አብዮት… የተወረወረች 
ኮከብ እንደ መብረቅ ወርዳ ማጭድ ሰበረች:: የደርግ 
መንግሥት ገንቦ ወጥቶ የኢህአዴግ ማሰሮ ተተከለ:: 
ሙሉጌታም ለእርሱ የመጀመሪያው የነበረውን ሸኝቶ 
ሁለተኛውን አገዛዝ ተቀበለ:: የአንደኛውን ዕጣፈንታ 
ይዞም ከዙፋኑ አብሮ ወረደ:: በሰዓቱ ብዙ ነገሮች 
ያልተዋጡለት ሙሉጌታ በ1984ዓ.ም እንዲህ ሆነ…
ሙሉጌታ ሉሌ “አጥፍቶ መጥፋት” የሚል ርዕስ 
ያለው መጽሐፍ ጻፈ:: መጽሐፉ የወጣውም በራሱ 
ስም ሳይሆን ዮሐንስ ሙሉጌታ በተሰኘ በልጁ ስም 
ነበር:: “ጦቢያ” ከተሰኘው መጽሔት ጋር የተገናኘውም 
በደርግ ውድቀት ሰልስት ላይ ነበር:: መጽሔቱም ቀደም 
ሲል ከሙያ አጋሮቹ ጋር ባቋቋመው በአጥቢያ ኮከብ 
አሳታሚ ድርጅት እየታተመች ትወጣ ነበር:: እርሱም 
ከዮሐንስ ሙሉጌታ ወደ ጸጋዬ ገብረመድኅን አርአያነት 
ተለውጦ “ጸጋዬ ገብረመድኅን አርአያ” በሚለው የብዕር 
ስሙ ሰረገላውን እየጫነ በዳገት ቁልቁለቱ ይገፋው 
ነበር:: ከምንጊዜውም በላይ ለፕሬስ ነጻነት የታገለውም 
በዚህ የብዕር ስምና በዚሁ መጽሔት ላይ ነበር:: ሲታገል 
ታዲያ በደረቅ ፖለቲካና በደረቅ መጅ ሳይሆን ቅኔያዊና 
ጥበባዊ ዘይት በፈሰሰባቸው በመጣጥፍና ወጎቹ ነበር:: 
ከዚህም የተነሳ በመጽሔቱ ላይ ብቻ ሳይሆን በብዙ 
አንባቢያን ልብ ውስጥም ነገሠ:: በእንዲህ እየቀጠለ 
በ1980ዎቹ ማገባደጃም ሀገሩን ለቆ ወደ ምድረ 
አሜሪካን ተሰደደ::

በዚያን ዘመን በሀገራችን ውስጥ  በጣት ከሚቆጠሩ 
ዋቢ ጋዜጠኞች አንዱ ወይንም ግንባር ቀደሙ 
ሙሉጌታ ሉሌ አይደለም ብሎ የሚሞግት ማን ነው? 
ጋዜጠኝነት እንደዛሬው ሰፊ በሮች አልነበሩትም። 
ያሻውን እውነታ ጽፎ ከአሳዳጆች የማምለጫ ምንም 
ማምለጫም የለውም ነበር። ለምን? እና እንዴት? 
ብሎ መጠየቅም አይቻልም። የጋዜጠኝነት ሙያውን 
የሚወድ ግን ግራውን ሲመታ ቀኙን ይሰጣል። 
እየተመታ ለእውነት ይኖራል። እየተመታም ለእውነት 
ይሞታል። ለጋዜጠኛ ዕጣፈንታው ይኼው ብቻ ነው። 
ይኼ ግን የስንቶቹ ዕጣፈንታና የውዴታ ግዴታ ነበር? 
ሙሉጌታ ሉሌስ በዚህ ውስጥ ካለፉት የጣት ቁጥሮች 
መሀከል አይደለም የሚል ያለ አይመስለኝም:: እውነትን 
በብዕር ማውጣት እንጂ መቅበር ማዳፈንን አይወድም 
ነበር:: “ሰው ስንፈልግ ባጀን” ባላት ጽሑፉ ውስጥ በቅን 
ልቦና ለሀገሩ ያለውን ቀናኢነት በሚገባ ያንጸባረቀበትና 
የብዕሩን ጉልበት ያሳየበት ስለመሆኑ ይወሳለታል::

ከጋዜጠኝነት ጀርባ…የሙሉጌታ ሉሌ የኑሮ ጎጆ 
“ኑሮ ካሉት መቃብርም ይሞቃል” በሚለው የተረት 
እሳት በመሞቅ እንጂ እየሠራ ከነበረው አንጻር ቅንጣት 
ምቾት አልነበረውም:: ጭንቅላትና ልቡ እንጂ ኪሱ 
እንኳን የተራቆተች ነበረች:: ስለራሱ ሳይጨነቅ ባለችው 
ነገር ሌላውን መርዳት፣ ማብላትና ማጠጣት የሚወድ 
ነበር:: በብዕሩ እጅግ ይፈጥናል፤ሲናገር ግን በዝግታ 
ነው:: ከአንደበቱ ይልቅ በብዕሩ ቦምብ አምካኝ ነበር:: 
ምን ቢያውቅ እኔ አውቃላችኋለሁ ባይ አይደለም:: 
በሙያው ሥነ ምግባር የማያወላዳ በመሆኑ እውነትን 
በብዕሩ ሊያቆማት ሲል በቆሪጥ ተመልክተው እንደ 
ጠላታቸው የፈረጁት ብዙዎች ይሆናሉ:: በሌላ ህይወቱ 

ያለው መስመር ግን በቄንጥና በወጉ፣ ለቀረበው ሁሉ 
እንዲመች አድርጎ ያሰመረው በመሆኑ ደርሰው ክፉ 
የሚያስወሩበት አልነበሩም:: አንዳንዶቹ ጋር “አቶ 
ሙሉጌታ”፣ ገሚሱ ጋር ደግሞ “ጋሼ” እንዲሁም 
በቤተሰቡ ውስጥ ደግሞ “ላሉዬ” የሚሉ መጠሪያዎች 
አሉት:: በሁለተኛው የሚጠሩት አብዛኛዎቹም የልብ 
ወዳጅና የህይወት ተማሪዎቹ፣ የመንፈስ ልጆቹ 
ናቸው:: በዕድሜ የሚያንሱትና የሚበልጡትም ሆኑ 
አቻዎቹ ቀርበው ከእርሱ መማርን ይወዳሉ:: እሱ 
ጎበዙ መምህራቸው፣ እነርሱም ወደው የሚከተሉት 
ደቀመዝሙሮቹ ናቸው:: ተማሪና አስተማሪን ካነሱስ 
አይቀር፤ ሙሉጌታ ሉሌ አስተምሮ ለሀገር ካበቃቸው 
መሀከል ዶ/ር ላጲሶ ጋዴቦ፣ ዶ/ር ነጋሶ ጊዳዳ እና አቶ 
ሌንጮ ለታ ተጠቃሽ ናቸው::

 የቀረቡትና ቀርበው የተመለከቱት በሙሉ 
የሚያወሩት አንድ ዓይነት ነገር አለ:: ይኼውም 
“የሙሉጌታ ሉሌ የአዕምሮ ጥልቀትና ልህቀት የተለየ 
ነው” የሚል ነው:: እንዲያውም አንዷ ወዳጁ ስለዚሁ 
ነገር ስታወራ እንዲህ ነበር ያለችው፤ “ጋሽ ሙሉጌታ 
ከ1 ሺህ 500 በላይ የሚደርሱትን አብዛኛዎቹን የመ/ 
ቤቱን ሠራተኞች ስልክ ቁጥር በቃሉ መያዙን ስመለከት 
አንድን ነገር የመያዝ ችሎታው ከኛ ጋር የማይመጣጠን 
ልዩ ፍጡር ያስመስለዋል” በማለት መደነቋን 
ትናገርለታለች:: ሌላው ደግሞ ነገሮችን በፍጥነት 
የመከወን ችሎታው ነው:: ለነገ ምሳ ቢሉት ቀድሞ 
ለቁርስ ያደርስላቸዋል:: እርሱ በኅልቁ መሳፍርት ገጾች 
የተጠገጠገ መዝገብ፣ የፈለጉትን ፈልገው የማያጡበት 
ቤተ መጻሕፍት ነው:: ስለ አንድ ርዕሰ ጉዳይ ለመጻፍ 
ከጀመረ አፍታም አይፈጅበትም:: አስቀድሞ አዕምሮው 
ውስጥ ሰፍሮ ያስቀመጠው ያህል ያለማቋረጥ በብዕሩ 
ያርከፈክፈዋል:: 

ሙሉጌታ ሉሌ በሀገሩ ውስጥ ባቆማት ጎጆ ውስጥ 
ዘልቆ ወደ ውስጥ ገብቷል:: ተስፋ እየቆረጠ እንደገናም 
ወጥቷል:: በህይወት መንገድ ሽቅብ እየወጣ ቁልቁልም 
ወርዷል:: ግራና ቀኝ እያለም በብዕሩ ከጋዜጦችና 
ጋዜጠኝነት ጋር ተጨባብጦም ተናንቆም ኖሯል:: 
የሚወዱትም የሚጠሉትም ፊቱ ቆመው አንድ ነገር 
ብለውታል:: ፖለቲካም ፖለቲከኛም ደቁሰውታል:: 
በብዕሮቹ ምክንያት ለ16 ጊዜ ያህል ተከሶ ማስጠንቀቂያ 
ደርሶታል:: በአንድ ወቅትም የደኅንነት አባላት ናቸው 
ተብለው በሚጠረጠሩ ሰዎች በመኪና አደጋ የመግደል 
ሙከራ ተደርጎበት በተአምሩ ተርፏል:: ሕክምናውንም 
ከመኖሪያ ቤቱ ውስጥ ለማድረግ ተገደደ:: ወዳጅ 
ዘመዱ ሁሉ ይቅርብህ እያሉ ሲመክሩት “እንኳን 
እጄን አልቆረጡኝ፤ ብዕር የምይዝበት እጄ እስካለስ 
ተርፌያለሁ” ነበር የሚላቸው:: እናም በዚህ ሁሉ 
እየጻፈና እያስነበበ ቀጠለ:: 

 ከሀገር ወጥቶ በስደት ኑሮ ጎጆ ከቀለሰ 19 ዓመታት 
ተቆጠሩ:: ከሰማይ ምድር የተዘረጋው የዘመን መቁጠሪያ 
ቀስት እየተሽከረከረ ሄዶ 2008 ዓ.ም አናት ላይ አረፈ:: 
አይጠሩ ጠሪው፣ ድንገቴው ሞትም ከግራ ወደ ቀኝ 
ከሚሽከረከረው፣ የመቁጠሪያው ጫፍ ላይ እንደ ጦር 
ቀስት ተሰክቶ የዕድሜውን ገመድ በጠሰው:: መስከረም 
23 ቀን 2008ዓ.ም በዚያው አሜሪካ፣ በዚያው ቨርጂኒያ 
ውስጥ አንቀላፋ:: በዚያን ጊዜም የ75 ዓመት አዛውንት 
ሆኖ ነበር:: ከቢቸና እስከ አምቦ፣ ከአምቦ እስከ ናዝሬት 
ትምህርት ቤት፣ ከትምህርት ቤቱም ወደ ሥራ ዓለም 
በዚያው የህይወት ጎጆ…ሞገደኛ ብዕሮች ከዛሬይቱ 
ኢትዮጵያ እስከ አዲስ ዘመንና መነን መጽሔት አሁንም 
በጎጆው ውስጥ…ከጋዜጠኝነትና ደራሲነት እስከ 
ሥልጣን ወንበር…ከአዲስ አበባ ኢትዮጵያ እስከ አሜሪካ 
ቨርጂኒያ የነበሩትን የህይወት ዘመን አሻራዎች በሙሉ 
ሲሄድ ከአንዲት ጎጆ ታዛ ስር አኑሯቸው እብስ አለ:: 
የጻፈበት ብዕር ቀለሙ አይደርቅም:: የጻፋቸው ገጾችም 
አይቀደዱም:: ታሪኮቹም አይደበዝዙም:: ከጎጆዋ ሳሎን 
ውስጥ ያኖራቸው ሁሉም አይበሰብሱም:: ሠርቶ 
ከማጀቷ ያስቀመጣቸውም አይሻግቱም:: ወትሮም 
ጋዜጠኛ የሞተ ዕለት እንጂ በኖረ ዕለት አይወራለትም። 
በህይወት ሳለ የዘራው የሚበቅለው ከመቃብር በላይ 
ነው:: ከሳጥን አፈር ገብቶ ታሪክ ይገለጣል:: ህይወት 
እንደ ኑዛዜ ቃል ከሞት ኋላ ይነበባል።  ሲሞት መኖር 
ይጀምራል:: በታች ሆኖ በላይ ያፈራል።

በየአራት አመቱ የሚካሄደው የኦሎምፒክ ውድድር 

በፓሪስ ሲካሄድ 16ኛ ቀኑን ይዟል።
206 ሀገራት በሚሳተፉበት በዘንድሮው ውድድር 

ከ10 ሺህ 500 በላይ አትሌቶችም እየተሳተፉበት ይገኛል::
ሀገራት ከውድድሩ ተሳትፎ የዘለለ ስኬት ማስመዝገብ 

የሚፈልጉ ሲሆን ዋናው ደግሞ ሜዳሊያዎችን በማንሳት 
የሀገራቸውን ስም በዓለም አደባባይ ማስተዋወቅ ነው::

  በዚህ ውድድር ላይ ለየት ያሉ ክስተቶች በብዙሃ 
መገናኛዎች ሽፋን እያገኙ ናቸው::

  ከዚህ መካከል በውድድሩ ላይ ለሀገራቸው ሜዳሊያ 
ለማምጣት እየተፋለሙ ያሉ ነፍሰጡር ስፖርተኞች 
የመኖራቸው ጉዳይ ነው::

  ግብጻዊቷ የሻሞላ ስፖርተኛ ናዳ ሃፌዝ አንዷ 
ስትሆን ይህች ስፖርተኛ የሰባት ወር ነፍሰጡር መሆኗ 

ታውቋል:: የፓሪስን ጨምሮ ባለፉት ሶስት ኦሎምፒክ 
ውድድሮች ላይ ግብጽን በመከተል የተወዳደረችው ይህች 
ስፖርተኛ ከውድድሩ በጊዜ ተሰናብታለች::

በፓሪስ ኦሎምፒክ ያለ ፈቃዷ ዳሌ የነካው ግብጻዊ 
ስፖርተኛ ለእስር ተዳረገ ስፖርተኛዋ በኢንስታግራም ገጿ 
ላይ ባጋራችው መልዕክት በፓሪስ ኦሎምፒክ ውድድር 
ላይ የሰባት ወር ነፍሰጡር ሆና መካፈሏን ተናግራለች::

ሌላኛዋ ነፍሰ ጡር ሆና በዚህ ውድድር ላይ 
የተሳተፈችው የአዛርባጂያኗ የቀስት ስፖርተኛዋ ያይላጉል 
ራማዛኖቫ ነች::

  ያይላጉል በፓሪስ ኦሎምፒክ ውድድር ላይ የስድስት 
ወር ከ15 ቀናት ነፍሰጡር ሆና የተወዳደረች ሲሆን ልጄ 
ሆዴን እየረገጠችኝ ነበር የተወዳደርኩት ብላለች::

  ነፍሰጡር ስፖርተኞች በኦሎምፒክ ውድድር 
ላይ ሲሳተፉ የፓሪሱ የመጀመሪያ ያልሆነ ሲሆን በ2012 
በተካሄደው የለንደን ኦሎምፒክ ውድድር ላይ አሜሪካዊቷ 

ዩክሬን በሩሲያ ላይ የፈጸመችው ያልታሰበ ወረራ የፈጠረው ድንጋጤ

ነፍሰ ጡሮቹ ተፋላሚዎች በፓሪስ ኦሎምፒክ

 

በጋዜጣው ሪፖርተር

ዩክሬን ወደ ደቡባዊ ምዕራብ ሩሲያ የኩርስክ ግዛት 
ዘልቃ በመግባት የፈጸመችውን ድንገተኛ ወረራ ተከትሎ 
ሁለቱ ሀገራት የገቡበት ከባድ ውጊያ ስድስተኛውን ቀን 
ይዟል።

በዓለማችን ትልቁ የሚባለው የኒውክሌር ጣቢያ 
በሚገኝበት በኩርስክ ግዛቷ ያልተጠበቀ ጥቃት 
የገጠማት ሩሲያ የአስቸኳይ ጊዜ ከማወጅ በተጨማሪ 
ተጠባባቂ ጦሯንም ጠርታለች።

  ሁለቱ ሀገራት በድንበራቸው ላይ እያደረጉት ያለው 
ውጊያ የተፋፋመ ሲሆን፣ ሩሲያ ይህንን ለመመከት 
ተጨማሪ የጦር መሣሪያዎችን ወደ ሥፍራው እየላከች 
ትገኛለች።

የእጅ ኳስ ስፖርተኛ ኬሪ ዋልሽ አንዷ ነበረች::
  ይህች ስፖርተኛ ከቡድን አጋሮቿ ጋር በመሆን የእጅ 

ኳስ የወርቅ ሜዳሊያ ለአሜሪካ አስገኝታለች::

   የሕክምና ባለሙያዎች ነፍሰጡር ሴቶች ከባድ 
እንቅስቃሴ ማድረግ ጽንሱ ላይ የተለያዩ ጉዳቶች 
እንዲደርሱ ሊያደርጉ ስለሚችሉ እንዲጠነቀቁ ያሳስባሉ::

የሀገሪቱ መከላከያ ሚኒስቴር “የሩሲያን ግዛት 
ለመውረር የሞከሩ የዩክሬን ታጣቂ ኃይሎችን” 
እየተፋለመ መሆኑን አስታውቋል።

ሩሲያ ጠላት ባለችው ኃይል የተፈጸመባትን 
የወረራ ሙከራ ለማክሸፍም የአየር እና የመሬት ኃይሏን 
አቀናጅታ እየተጠቀመች መሆኑንም ገልጻለች።

የሁለቱ ሀገራት ጦርነት ከተጀመረበት ወቅት 
በተለየ ከፍተኛ እና ያልተጠበቀ ነው የተባለው 
የማክሰኞ፣ ሐምሌ 30/2016 ዓ.ም. የዩክሬን ጥቃት ወደ 
አንድ ሺህ የሚጠጉ የዩክሬን ወታደሮች የተሳተፉበት 
ነው።

የዩክሬን ምንጮች ጥቃቱ ከኩርስክ ጋር 
በሚዋሰነው ሰሜናዊ የዩክሬኗ ግዛት ሰሚ ላይ ሩሲያ 
ካቀደችው የወረራ ጥቃት በፊት የተፈጸመ “ቀዳሚ 

መብረቃዊ ጥቃት” ነው ማለታቸው ተዘግቧል።
የዩክሬን ወታደሮች ወደ ምዕራብ ሩሲያ ዘልቀው 

መግባታቸው ሞስኮን ከማስደንገጥ በተጨማሪ፣ 
የድንበር መከላከያዋ ደካማ መሆኑን ያሳየ እንዲሁም 
ወደ አውሮፓ በሚቀርበው የተፈጥሮ ጋዝ መስመር ላይ 
አደጋ የደቀነ ተብሏል።

ኪዬቭ ማክሰኞ ሐምሌ 30/2016 ዓ.ም. በመቶዎች 
የሚቆጠሩ ወታደሮቿን በማሰማራት፣ በታጠቁ 
ተሽከርካሪዎች፣ በከባድ መሣሪያዎች እና ሰው አልባ 
አውሮፕላኖች (ድሮኖች) በመታገዝ ነበር ወደ ሩሲያዋ 
ኩርስክ ዘልቃ የገባችው።

  ባለፈው ዓመት እንዲሁ የኩርስክን ግዛት እና 
አጎራባችዋን ቤልጎሮድን ለዩክሬን ወግነው እየተዋጉ 
ያሉ ሩሲያውያን አጠር ላለ ጊዜ ወረራ ፈጽመውባት 
ነበር።

ማክሰኞ ማለዳ የዩክሬን ኃይሎች የሩሲያን ድንበር 
አቋርጠው 5 ሺህ ነዋሪዎች ወዳሉባት ሱድዛ ከተማ 
ገቡ። ሱድዛ የሩሲያ የተፈጥሮ ጋዝ በዩክሬን በኩል ወደ 
አውሮፓ የሚደርስባት ብቸኛዋ የመተላለፊያ ጣቢያ 
እና ቁልፍ የምትባል ስፍራ ናት።

ስፖርት
ብርሃን ፈይሳ

የምን ጊዜም የዓለም ምርጡ አትሌት ኃይሌ 
ገብረስላሴ በክብር እንግድነት ተገኝቶ ባስጀመረው የፓሪስ 
ኦሊምፒክ የማራቶን ውድድር ኢትዮጵያ የመጀመሪያውን 
የወርቅ ሜዳሊያ አሳክታለች። በኢትዮጵያ የኦሊምፒክ 
የወንዶች ማራቶን ታሪክ 5ኛውን ድል በማስመዝገብ 
ጀግናው አትሌት ታምራት ቶላ ትልቅ ታሪክ ፅፏል። ከ24 
ዓመታት በኋላ የተመዘገበው ይህ ድል ዛሬ 33ኛ ዓመት 
የልደት በአሉን ለሚያከብረው አትሌት ታምራት ቶላ ከሁለት 
ጊዜ አሸናፊው አበበ ቢቂላ፣ ማሞ ወልዴ እና ገዛኸኝ አበራ 
ተርታ እንዲቀመጥ አድርጎታል።    

በወጥ አቋምና አስደናቂ ብቃት ሩጫውን በበላይነት 
ያጠናቀቀው ታምራት የኦሊምፒክ የማራቶን ክብረወሰንን 
በ6 ሰከንድ በማሻሻል ጭምር ነው ድሉን ያጣጣመው። 
የቀድሞ የርቀቱ የኦሊምፒክ ክብረወሰን እአአ በ2008ቱ 
የቤጂንግ ኦሊምፒክ በኬንያዊው አትሌት ሳሙኤል 
ዋንጂሩ የተመዘገበ ሲሆን፤ ታምራት ትናንት በድንቅ 
አሯሯጥ ክብረወሰኑን ተረክቧል።  ኢትዮጵያ ከሮም እስከ 
ፓሪስ ማራቶን 5 የወርቅ፣ 1 የብር እና 3 የነሃስ በድምሩ 9 
ሜዳሊያዎችን በማግኘትም በመድረኩ የዓለም መሪነቷን 
አጠናክራ ማስቀጠል ችላለች። 

ውድድሩ የተካሄደበት የሴን ወንዝ ዳርቻ  በአብዛኛው 
ዳገታማ መሆኑ አብዛኛዎቹን አትሌቶች የፈተነ ቢሆንም 
በከፍተኛ ቦታዎች ላይ ልምምዳቸውን ያደረጉት 
ኢትዮጵያውያን ፈተናውን በድል ተወጥተዋል። ባለድሉ 
አትሌት ታምራት ከ30ኛው ኪሎ ሜትር አስቀድሞ ከቡድኑ 
ተነጥሎ በመውጣት በመሪነት ረጅም ርቀት ሸፍኗል። 
ከፍተኛ ጽናትን እንዲሁም ትዕግስትን በሚጠይቀው 
ማራቶን በብቃት ከዓለም ቀዳሚ አትሌቶች መካከል አንዱ 

ከ24 ዓመት በኋላ ወደ ቤቱ የተመለሰው የኦሊምፒክ ማራቶን ድል

መሆኑን ያስመሰከረው ታምራት ርቀቱን ለመሸፈን የፈጀበት 
2 ሰዓት ከ03 ደቂቃ ከ26 ሰከንድ ብቻ ነበር። በዚህ ድልም 
በውጤት መራቅ ተከፍቶ የቆየውን የኢትዮጵያ ሕዝብ 
ከማስደሰት ባለፈ ዛሬ ለሚደረገው የሴቶች ማራቶንም 
ከፍተኛ ሞራል የሚሰጥ ሆኗል።  

አብዛኛውን የሩጫ ክፍል ከፊት በመሆን ሲቆጣጠር 
የቆየው የዓለም ቻምፒዮኑ ታምራት ቶላ፤ በዚህ ኦሊምፒክ 

በተጠባባቂነት ከተያዘ በኋላ በሲሳይ ለማ ቦታ ተተክቶ ነበር 
ወደ ፓሪስ የተጓዘው። ታምራት በዩጂን የዓለም ቻምፒዮና 
የወርቅ ሜዳሊያ በማግኘት በርቀቱ ያለውን ብቃት 
ያስመሰከረ ሲሆን፤ በቀጣዩ የቡዳፔስት ቻምፒዮና ወቅት 
በህመም ምክንያት መጨረስ ባይችልም በዚያው ዓመት 
የለንደን ማራቶን የነሃስ፣ በኒውዮርክ ደግሞ የወርቅ ሜዳሊያ 
አሸናፊ ነበር። በኦሊምፒክ ተሳትፎ ይሄ ሁለተኛው ሲሆን 

እአአ በ2016ቱ የሪዮ ኦሊምክ በ10ሺህ ሜትር ተሳትፎው 
የነሃስ ሜዳሊያ በማግኘት ሀገሩን ማስጠራት ችሏል። 
በርቀቱ እአአ 2021 አምስተርዳም ላይ የገባበት 2 ሰዓት 
ከ03 ደቂቃ ከ39 ሰከንድ የሆነ ሰዓት የግሉ ፈጣን ሰዓቱ 
ሲሆን፤ ለመጀመሪያ ጊዜ ሀገሩን በወከለበት የኦሊምፒክ 
ማራቶን እጅግ አስደሳች ውጤትን ሊያስመዘግብ ችሏል።  
ቤልጂየማዊው በሽር አብዲ 21 ሰከንዶችን ዘግይቶ 
ውድድሩን በሁለተኛነት ሲያጠናቅቅ፤ ኬንያዊው ቤንሰን 
ኪፕሩቶ ደግሞ በአንድ ደቂቃ ልዩነት የነሃስ ሜዳሊያ 
ባለቤት ሆኗል።

ሌላኛው ኢትዮጵያዊ አትሌት ደሬሳ ገለታ በሰከንዶች 
ልዩነት በቅርብ ርቀት ታምራትን በመከተል ፉክክሩን 
አጠናክሮት ቢቆይም በመጨረሻዎቹ ኪሎ ሜትሮች 
በመቀደሙ ለተጨማሪ ሜዳሊያ ያደረገው ተሳትፎ ሳይሳካ 
ቀርቷል። በዚህ ውድድርም ርቀቱን የሸፈነው 2 ሰዓት ከ 07 
ደቂቃ ከ31 ሰከንድ ሲሆን፤ 5ኛ ደረጃን በመያዝ ውድድሩን 
አጠናቋል።  ወጣቱ አትሌት ደሬሳ  በተያዘው ዓመት 
በተደረገው የሴቪሌ ማራቶንን ያሸነፈው 2 ሰዓት ከ03 
ደቂቃ ከ27 ሰከንድ በመግባት ሲሆን፤ ይኸውም የቦታው 
ክብረወሰን ነበር። በማራቶን 20ኛው ፈጣን አትሌት ባለፈው 
ዓመት የቤጂንግ እና ልጎስ ማራቶኖች አሸናፊም ነበር። 

ከ12 ዓመታት በኋላ ሀገሩን በኩራት ባስጠራበት 
ኦሊምፒክ ዳግም የተመለሰው ጀግናው አትሌት ቀነኒሳ በቀለ 
የውድድሩ ድምቀትና ተጠባቂ ነበር። በዓለም ሶስተኛው 
የርቀቱ ፈጣን አትሌት የሆነው ቀነኒሳ ከመም እስከ ጎዳና 
ከዘለቀው የምንጊዜም ተፎካካሪው ኬንያዊ አትሌት 
ኢሉድ ኪፕቾጌ ጋር በታላቁ ውድድር መገናኘታቸው 
ደግሞ አጋጣሚውን ታሪካዊ አድርጎታል። በ42 ዓመቱ 
የመጨረሻውን የኦሊምፒክ ተሳትፎ ያደረገው ቀነኒሳ 
39ኛ ደረጃን በመያዝም ውድድሩን ፈጽሟል። 

አትሌት ታምራት ቶላ በኦሊምፒክ ታሪክ የማራቶን ወርቅ በማጥለቅ አራተኛው ኢትዮጵያዊ መሆን ችሏል፣

